
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Францаас монголчилсон Үсүд Тойтогийн Төмөрхүлэг

	 

	Тэргүүн бүлэг

	 

	I

	Өнөөдөр ээж нүд аньжээ. Үгүй, өчигдөр ч юм уу, бүү мэд ээ. Асрамжийн газраас би цахилгаан утас авлаа: “Ээж тань наснаас нөгчсөн. Оршуулга маргааш. Чин сэтгэлийн эмгэнэл”. Энэ цахилгаанаас мэдэгдэх юм ер алга. Өчигдөр ч байж болох.

	Настнуудын асрамжийн газар Алжир хотоос наян километрийн зайд орших Маренгод буй. Хоёр цагт би автобусанд сууж харуй бүрий болохоос өмнө тэнд хүрнэ, тэгэхээр би өнөө шөнө эхийн шарилыг сахиж хононо, маргааш орой буцаад ирнэ. Эзнээсээ хоёр өдрийн чөлөө гуйхад татгалзаж чадсангүй. Аргагүй шалтгаантай учраас тэр. Гэхдээ л сэтгэл дундуур шинжтэй. “Энэ миний буруу биш шүү дээ” хэмээн би дуугарч орхисон. Эзэн хариу үг хэлсэнгүй. Тэгэхээр нь би саяын үгийг дэмий ч хэлэв үү дээ гэж бодсон. Ер нь надад хүлцэл өчих хэрэг байгаагүй. Зүй нь эзэн л надад эмгэнэл илэрхийлмээр сэн. Гэхдээ миний гашуудалтай байдлыг хараад нөгөөдөр тиймэрхүү юм хэлнэ биз дээ. Одоохондоо бол ээж үхээгүй л юм шиг. Оршуулсны дараа л ажил явдал тов тодорхой, ёслолын шинж маягтай болоод явчих байх.

	Хоёр цагт би автобусанд суусан. Их халуун байлаа. Селестийн зоогийн газар хооллодгоороо л хооллосон. Бүгд л миний төлөө сэтгэл зовнингуй байв. Селест “Хүнд эх нэг л удаа олддог юм шүү” гэж надад ярьсан. Намайг явахад цөмөөрөө хаалга хүртэл гаргаж өгсөн. Чингээд Эмманюелийнх үү өгсөж түүнээс хар зангиа, ханцуйд уях гашуудлын тасам зээлдэж хэрэглэх санаа гэнэт төрсөн. Эмманюел хэдэн сарын өмнө авга ахыгаа алдсан юм л даа.

	Автобуснаас хожимдохгүй гэж хар хурдаараа гүйв. Мэдээж хэрэг, ингэж яарч тэвдэж гүйснээс болоод, бас автобусанд бие зайлагдаж бензиний үнэр ханхлаад, явах зам, тэнгэрээс ойх гэрлийн тусгалд өөрийн эрхгүй нойр хүрсэн байна. Бараг л замын туршид унтжээ. Сэрээд нэгэн цэргийн хүний мөрийг налчихсан байснаа мэдлээ. Тэр хүн инээмсэглэж намайг холоос явж байна уу гэж асуухад нь, тийм гэж хариу хэллээ. Түүнтэй ярилцах хүсэл төрсөнгүй.

	Хөгшчүүдийн оромж тосгоноос хоёр километрийн зайтай аж. Би явган явж хүрлээ. Талийгаач ээжийнхээ цогцсыг даруй хармаар санагдав. Гэтэл хаалгач эхлээд намайг захиралтай уулзах нь зүйтэй гэв. Захирал нь завгүй байсан тул ялимгүй хүлээлээ. Ингэж хүлээж суухад хаалгач яриа хөврүүлсээр л, тэгж тэгж захирлын барааг харав. Захирал намайг албан тасалгаандаа хүлээж авсан. Хүндэт Легионы одонтой, шавилхан биетэй хөгшин аж. Өвгөн намайг тунгалагхан нүдээрээ ширтлээ. Чингэснээ миний гарыг тавихгүй их л удаан барьсан бөгөөд би гараа яаж татаж авдаг билээ гэж бодсон шүү. Өвгөн нэгэн хавтаст хэрэг үзэнгээ надад: “Мерсо хатагтай энд гурван жилийн өмнө ирсэн байна. Та чинь тэр хүний санаж сарвайх ганц хүү нь юм байна шүү дээ” гэв. Өвгөн намайг ямар нэг юмаар буруутгах гээд байх шиг санагдсанд би тайлбар хэлэх гэж оролдов. Гэтэл тэр миний үгийг тасалж “Иш-ш хүүхэд минь, та өөрийгөө зөвтгөх гээд байхын хэрэггүй. Би танай эхийн хувийн хэргийг нягтлан уншлаа. Та чинь амьдралыг нь залгуулж дөнгөхгүй байсан юм байна шүү дээ. Тэр хүн харгалзаа хамгаалалд очих хэрэгтэй байж. Таны цалин ч шалихгүй байсан юм байна. Ингээд бүхий л байдлыг тооцоолоод үзэх юм бол тэр хүн энд жаргалтай байжээ” гэв. ‘Тийм ээ, эрхэм захирал аа” гэж би хариуллаа. Өвгөн залган өгүүлсэн нь: ‘Танай эхийг энд найз нар нь, үе тэнгийнхэн нь хүрээлж байсан. Ээж чинь одоо үеийнхний даанч тааварладаггүй зовлон жаргалаа тэдэнтэй хуваалцдаг байсан. Та бол залуу байна. Ээж чинь тантай хамт байсан бол гундуухан л аж төрөх байсан биз”. 

	Энэ үнээн. Ээж надтай гэртээ байхдаа юу ч дуугарахгүй, харцаараа л намайг ажиглаж суудаг сан. Хөгшчүүдийн оромжид ирсэн анхны үедээ ээж байнга нулимс унагаадаг байжээ. Гэхдээ энэ бол идээшсэн амьдралынхаа хэв маягаас хагацсаных шүү дээ. Хэдэн сарын дараа эндээс нь хөндийрүүлэх гэвэл бас л уйлж унжих байсан биз ээ. Дассан газрын даавуу зөөлөн гэдгэрхүү л юм даа. Тийм ч учраас би сүүлийн жилд ийшээ бараг зүглээгүй. За бас, амралтын ням гарагаа гарздах хайран байлаа, автобусанд суухаар явахад түвэг чирэгдэл учрах, унааны тийз худалдаж авах, хоёр цаг замд явах ч бол бага хэрэг л дээ.

	Захирал ярьсаар л байх юм. Би ч бараг чих тавин сонсохоо болилоо. Тэгснээ ‘Та лав эхийгээ харах хүсэлтэй байгаа даа?” гэж асуув. Би юу ч дуугаралгүй бослоо. Өвгөн намайг хаалга хүртэл дөхүүлж өгөнгөө шатан дээр очоод: “Бид танай эхийн шарилыг салах ёс үйлддэг бяцхан байшиндаа аваачсан юм аа. Нөгөөдүүлийнх нь санаа сэтгэлийг үймрүүлэхгүй гэсэн л хэрэг шүү дээ. Аль нэг асруулагч өөд болоход үлдэгсэд нь хоёр гурван өдөртөө л санаа сэтгэлээр унадаг юм. Ингэхээр бидний ажил ч хүндэрдэг” гэж тайлбарлав. Хэд хэдээрээ нийлж элдэв долоон үг дэлгэсэн олон хөгшчүүд суугаа нэг хашаагаар бид хөндлөн гарлаа. Биднийг дэргэдүүр нь явж өнгөрөхөд дуу шуугаа хураагаад холдмогц тэд дахиад л яриа хөөрөөгөө хөврүүлэв. Тоть шувууд бүдэг бадаг шулганалдах мэт. Нэгэн жижиг байшингийн үүдэнд ирээд захирал надтай салах ёс гүйцэтгэх болж өгүүлсэн нь: “Мерсо гуай, би одоо явъя даа. Хэрэг гарвал надтай уулзана биз дээ. Би албан тасалгаандаа л байж байна. Оршуулга өглөө яг арван цагт болох учиртай юм. Тэгээд таныг талийгаачийн шарилыг шөнө сахиж хононо гэж тооцсон хэрэг шүү дээ. Бас нэг хэлэх юм байна. Юу вэ гэвэл ээж тань өөрийгөө шашны ёсоор хөдөөлүүлээсэй гэж найз нартаа байнга ярьдаг байсан юм гэнэ билээ. Би тэр санааг нь гүйцэлдүүлэхээр гардан хөөцөлдсөн юм. Энэ тухай би танд зориуд хэлж байгаа юм шүү” гэв. Би өвгөнд тал өглөө. Ээж шүтлэггүй учир шашны талаар амьдадаа ер ам нээдэггүй л байсан юм сан.

	Би орлоо. Нэлээд саруулхан танхим санж. Ханыг нь шохойгоор будсан агаад шилэн дээвэртэй юм. Тавилга гэвэл хэдэн сандал, хэдэн модон илжиг. Тийм хоёр модон илжгэнд таглаастай авсыг танхимыг голлуулан байрлуулжээ. Самбар модыг нь хүрнээр буджээ. Хавхагт нь хараахан гүйцээж эрэгдээгүй хадаас шургууд гялалзан харагдах аж. Авсны дэргэд толгойдоо тод өнгөтэй алчуур зангидсан, цагаан хормогчтой сахиул, араб эхнэр сууж байна.

	Яг энэ үед миний араас хаалгач орж ирлээ. Хойноос гүйцэж ирэх гэж гүйсэн бололтой. Бяцхан амьсгаадсанаа ‘Таглаастай байгаа юм. Танд харуулахаар би эргийг нь хариулан гаргаж нээгээд өгье” гэлээ. Тэгээд авс руу дөхөхөд нь би зогсоолоо. “Аа, та харахыг хүсэхгүй байгаа юм уу?” гэхэд нь “үгүй” гэж хариуллаа. Тэр хүн ч ухарлаа. Дэмий ч юм хэлчхэв үү гэж би баахан аягүйрхлээ. Тэгээд намайг ажиглангаа буруутгасан өнгө аясгүйгээр, сониучирхсан ч юм шиг шинжтэй “Яагаад?” гэж асуув. “Мэдэхгүй байна” гэж би хариуллаа. Тэгэхээр өвгөн цагаан сахлаа имрээд над руу харалгүйгээр “За за, ойлголоо” гэж байна. Энэ хөгшин сайхан тунгалаг цэнхэр нүдтэй, улаавтар царайтай юм. Тэр надад сандал тавьж өгөөд өөрөө надаас жаахан хойхнуур суув. Сахиул босож үүд зүглэлээ. Тэгэхээр хаалгач надад “Энэ яртай юм” гэв. Би ойлгоогүй учир сахиул руу лавлан харвал нүүрэндээ цагаан даавуу зүүж дагзаараа ороожээ. Хамрынх нь тушаа тэр даавуу нь хавтайн унжжээ. Нүүрэнд нь цагаан даавуу л тодоос тод ялгаран харагдах аж.

	Түүнийг гарахтай зэрэг хаалгач: ‘Таныг би ганцаарыг чинь үлдээе дээ” гэв. Би санаандгүй ямархан хөдөлгөөн гаргасан юм бэ, бүү мэд. Тэр хүн миний ард зогсоод л байх юм. Эвгүй ч оргих шиг. Тасалгаанд оройн нарны тунгалаг туяа гийж байлаа. Хоёр зөгий дүнгэнэлдэн цонхны шил мөргөх аж. Нойр ч хүрч байх шиг. Би эргэж харалгүйгээр түүнээс ‘Та энд удаж байна уу?” гэж асуув. Тэгэхтэй зэрэг яг надаас энийг асуугаасай гэж хүлээсэн мэт ‘Таван жил” гэж хариулав.

	Чингээд тэр баахан л яриа дэлгэлээ. Маренгогийн асрамжийн газар хаалгачаар насаа барна гэж даанч боддоггүй гэнэ. Жаран дөрвөн настай агаад Парисын уугуул ажээ. Энэ агшинд би түүний үгийг таслан “Аа, та эндхийн хүн биш юм уу?” гэв. Тэрхэн хоромд, энэ хүн намайг захирал руу дөхүүлж өгөхийнхөө өмнө ээжийн талаар ярьсан нь санаанд оров. Ээжийгээ бушуу оршуулах хэрэгтэй, юу вэ гэвэл энэ цөл газар, ялангуяа энэ нутагт их халуун болж байна шүү гэж тэр надад хэлсэн билээ. Тэгэхдээ Парист аж төрж байснаа, тэр хотоо ер мартаж чаддаггүйгээ өгүүлсэн юм. Парист бол бурхан болоочийг гурав, заримдаа дөрөв хонож байж нутаглуулдаг. Энд бол цаг байхгүй, хүн үхэхээр оршуулгын тэрэг олох гэж яарах бодолд заншаагүй. Чингэхэд эхнэр нь үгийг нь тасалж “Амаа хамхи. Энэ залуу хүнд ийм үг яриад яах юм бэ, чи!” гэсэн. Өвгөн ялимгүй ичингүйрч уучлал эрсэн билээ. Би хөндлөнгөөс оролцож “Үгүй зүгээр дээ, зүгээр” гэж дуугарав. Тэр хүний яриа нь үнэн бөгөөд сонирхолтой байлаа.

	Асрамжийн газарт ядуу зүдүүгийн эрхээр орсон гэж өвгөн энэ бяцхан хүүрийн байшинд байхдаа надад ярьсан юм. Бие тэнхлүүн тул эл хаалгачийн ажлыг хийе гэжээ. ‘Тэгэхээр та мөн эндхийн л тэтгэврийн хүн юм шив дээ” гэж би хэлсэн юм. Гэтэл “үгүй шүү, үгүй” гэсэн. Тэр өвгөн асрамжлуулагчдыг “тэд”, “нөгөөдүүл”, хааяа хааяа “хөгшчүүл” гэж хэлэхэд нь өмнө нь би гайхсан. Гэтэл тэдний зарим нь мань өвгөнөөс насаар дүүмэд аж. Гэхдээ адилтгаад байх юм биш л дээ. Энэ өвгөн бол хаалгач, аль нэг хэмжээгээр тэднийгээ даргалах эрхтэй.

	Яг энэ үед сахиул авгай орж ирлээ. Гэнэт үдшийн бүрий ч оров. Шилэн дээврийн цаанаас шөнийн түнэр харанхуй огцомхон нөмрөөд авлаа. Хаалгач унтраалгыг эргүүлэхэд цочир хурц гэрэлд нүд гялбав. Хаалгач намайг явж гуанзанд хооллохыг урив. Би өлсөөгүй байлаа. Тэгвэл аяга сүүтэй кофе авчиръя даа гэхэд нь сүүтэй кофенд үнэхээр дуртай тул зөвшөөрлөө. Хормын дараа царан дээр кофе барьсаар буцаж орж ирлээ. Кофе уулаа. Тамхи татмаар санагдав. Гэвч би тээнэгэлзлээ. Яагаад гэвэл ээжийн шарилын дэргэд тамхи татаж болох эсэхийг мэдэхгүй байлаа. Тэгээд бодоод үзсэн чинь хамаагүй юм байна аа. Хаалгачаа янжуураар дайлж бид хоёр татлаа.

	Хоромхон зуурын дараа тэр надад хэлсэн нь: ‘Танай ээжийн найз нар шарилын дэргэд бас суухаар орж ирэх гэж байна шүү. Энэ бол ёс заншил юм даа. Би хэдэн сандал, хар кофе авчрахаар гаръя” гэв. Би түүнээс ядахдаа нэг чийдэнг нь ч гэсэн унтрааж болдоггүй юм болов уу гэж асуув. Хурц гэрэл цагаан хананд тусахлаар нүдэнд их зүдэргээтэй байсан юм. Боломжгүй гэж хариулав. Нэг бол бүгдээрээ асдаг, нэг бол ганц нь ч үгүй аж. Анхнаасаа чингэж угсарсан юм санж. Би тэгээд өвгөнийг нэг их анзаарч харахаа болилоо. Тэр гарч орсоор хэдэн сандал өрчихжээ. Нэг сандал дээр нь кофены гүц, тэрийг тойруулаад аяга овоолоод тавьчихаж. Дараа нь тэр авсны нөгөө талд миний өөдөөс харан суув. Сахиул тасалгааны тээр захад нүүр буруулан суужээ. Юу хийж байгаа нь мэдэгдэхгүй юм. Тохойных нь хөдөлгөөнөөр үзвэл юм нэхэж буй бололтой. Ямар ч имээ чимээгүй нам гүм. Кофе ууж бие тавирах шиг боллоо. Нээлттэй хаалгаар шөнийн агаар, цэцгийн үнэр сэнгэнэн орж ирлээ. Би жаахан зүүрмэглэх шиг болов.

	Шор шор хийх чимээнд нойр сэргэчихлээ. Хурц гэрлээс бол аргацааж болж байв. Гэтэл цагаан хананд нүд бүр ч аргах шиг. Ямар ч сүүдэр гэх юм алга. Юм бүгд нь, булан тохой бүр нь жигтэйхэн тов тод ялгаран харагдаж гялбуулах аж. Яг энэ үед ээжийн найз нар орж ирлээ. Нийтдээ арваад хүн. Тэр хөгшчүүд нүд далдирам хурц гэрэлтэй энэ тасалгаанд аяархан орж ирээд ганц ч сандал хяхнуулж дуугаргалгүй сууцгаалаа. Би хэзээ ч хэнийг ч нүүр царайных нь үрчлээс, хувцас хунарынх нь хуниасыг хүртэл ингэж нарийн нягт ажиглаж байсангүй. Гэтэл үг дуу огоот байдаггүй, эд нар чинь ер нь амьд хүмүүс мөн үү гэж хүртэл бодоход хүрсэн. Бараг бүх авгайчууд нь урдуураа хормогч унжуулж бэлхүүсээрээ уяж торгоосон нь гэдэс гүзээг нь цондойлгожээ. Хөгшин авгайчууд ийм гэдэстэй байдгийг урьд хожид би огт ажиглаж явсангүй. Эрчүүд нь цөмөөрөө хорчгор хатангир, гартаа таяг тулцгаажээ. Тэдний нүүр царайд нэн их гайхсан юм минь гэвэл нүд нь сайн харагдаж өгөхгүй, зөвхөн мянга түмэн үрчлээнийх нь дунд жалхгүй гэгээ сүүмэлзэх мэт.

	Сууцгаасныхаа дараа олонх нь над руу харж толгойгоо дүй муутайхан хөдөлгөв. Бүгдээрээ л шүдгүй амаа жимийжээ. Надтай мэндэлж байна уу, аль эсвэл өтөлж доройтсоноос толгой нь салганаж байна уу гэдгийг сайн ялгасангүй. Мэндэлсэн байлгүй дээ. Цөмөөрөө хаалгачийн хоёр талаар миний өөдөөс харж суугаад толгойгоо хөдөлгөхийг би энэ агшинд ажиглалаа. Намайг л яллахаар тэд энд цугларсан юм шиг инээдтэй сэтгэгдэл толгойд гэнэт гялсхийн орж ирдэг байна шүү.

	Удаж түдэлгүй нэг авгай нь уйлж эхэллээ. Тэр эмгэн хоёр дахь эгнээнд суусан болохоор өмнөх самган нь халхлаад сайн харагдсангүй. Мэгшин уйлсаар байлаа, ер зогсохгүй нь гэж бодогдлоо. Нөгөөдүүл нь түүний охилохыг сонсоогүй дүртэй. Бүгдээрээ тэнхэл тасарсан мэт дуу шуу ч үгүй, баргар царайтай. Хүн бүр л эсвэл авс руу, эсвэл таяг руугаа, нэг бол нүдэнд туссан ондоо нэг юм руу нүд чиглүүлээд өөр юу ч ажиглаж харахгүй аж. Нөгөө эмгэн уйлсаар л. Үгүй энэ огт танихгүй эмгэн, мөн хачин юм даа, болиосой билээ гэж санагдлаа. Гэхдээ хэлж зүрхэлсэнгүй. Хаалгач түүн рүү гилжийсхийн үг хэлэхэд толгой сэгсэрч амандаа нэг юм гөвтнөөд дахиад л мэгшин уйлж гарав. Тэгэхээр нь хаалгач авсыг тойрч ирээд миний хажууд суулаа. Нэлээд дуугүй сууснаа над руу нүд чиглүүлэлгүй өгүүлсэн нь: “Энэ эмгэн таны ээжтэй их сүж байсан юм гэнэ ээ. Тэр энд ганц найз нь байсан, одоо ганцаардах цаг ирлээ гэж ярьж байна” гэв.

	Бид ийнхүү удаан суулаа. Нөгөө самганы санаа алдах, охилох нь тасалдаж ирэв. Нэлээд шуухинаж байснаа тэгсхийгээд намжлаа. Нойр авах хүсэл төрдөггүй, гэтэл их ядарчээ би. Бөөр нуруугаар өвдөж байв. Одоо энэ бүх хүний нам гүм нь надад их зовлонтой санагдлаа. Хааяа хааяа ямар нэг жигтэй чимээ сонстох юм. Юунаас гарч байна вэ гэдгийг нь би ойлгож мэддэггүй ээ. Тэгээд зарим нэг өвгөн завжныхаа дотор талыг хөхөн шүдгүй амаараа шов шов хийх анир чимээ гаргаж гэдгийг сүүлд тааварлалаа. Нөгөөдүүл нь бодолдоо гүнээ дарагдаад үүнийг анзаарах ч үгүй аж. Дунд нь хэвтэж байгаа энэ үхдэл тэдэнд юу ч биш юм байна гэсэн сэтгэгдэл ч төрсөн. Харин одоо бол би тэр сэтгэгдлээ хуурмаг байжээ гэж бодох болов.

	Хаалгачийн аягалж өгсөн кофег бид цөм ууцгаалаа. Цааш юу болсныг мэдсэнгүй. Шөнө өнгөрчээ. Нүдээ нэг харсан чинь ганцхан хүнээс бусад нь бие биеэ налаад унтацгаачихсан байсан санагднам. Тэр хүн хоёр гараараа таягийнхаа бариулыг атгаад сарвууныхаа ард эрүүгээ тулган сэрэхийг минь хүлээсэн мэт намайг цоо ширтжээ. Дахиад би ялимгүй унтав. Бөөр нуруу улам чинэрч өвдөх тул нойрноос сэрлээ. Шилэн дээврээр гэгээ орж байлаа. Удалгүй нэг өвгөн сэрж их л ханиалган дөрвөлжин хээтэй том алчуурт нулимах аж. Нулимах бүр цээжин дотор нь ямар нэг юм тасрах мэт. Тэр хөгшин бусдыгаа сэрээчихсэн бөгөөд тэднийг одоо явах учиртай гэж хаалгач өгүүлэв. Хөгшчүүл босоцгоолоо. Авсны дэргэд тав тухгүй хоноцгоогоод царай зүс нь зэвхийрчээ. Хачин санагдсан юм гэвэл бид урьд шөнө ганц ч үг солилцоогүй, гэтэл энэ шөнө л мань бүгдийг нөхөрлүүлчихсэн юм шиг гарахдаа хүн бүр надтай гар барьсан гээч.

	Бие их ядарчээ. Хаалгачийг манааныхаа бүхээгт хүргэж өгөхөд бие засаж тавирлаа. Би бас дахиад сайхан сүүтэй кофе уув. Гадагш гарвал нэгэнт өглөө болжээ. Маренгог тэнгисээс тусгаарладаг толгодын дээгүүр тэнгэр улаавтар өнгөтэй. Толгодыг дайрч ирдэг салхиар давсны үл мэдэг үнэр хамар дэлсэж авай. Сайхан өглөө. Хотын захад ирэлгүй их удаж дээ. Хэрэв ээжийн ажил явдал гараагүй бол яасан таатай зугаалах сан бол гэж бодогдож байлаа.

	Аа, тэгээд би хашаанд, чинар модны доор хүлээж зогсохдоо онгон талын таатай үнэрээр амьсгалав. Унтах хүсэл алга. Хамт ажиллагсдаа бодлоо. Яг энэ цагт тэд ажилдаа явахаар босоцгоож байгаа. Энэ нь миний хувьд ямагт зүдэргээтэй цаг байдаг. Энэ бүхнийг түр зуурхан эргэцүүлэв. Чингэтэл байшингийн дотроос хонхны дуу гарч анхаарал сарнилаа. Цонхны цаагуур хүмүүс баахан бужигналдаж байснаа төдхөн нам гүм болов. Нар ялимгүй хөөрч халуун илч хөлөөс төөнөж эхлэв. Хаалгач хашаа хөндлөн таваргаж ирээд захирал таныг асууж байна гэлээ. Албан тасалгаанд нь очвол хэдэн цаасанд гарын үсэг зуруулдаг юм байна. Тэр өвгөнийг ажиглавал судалтай өмд дээр хар сюртук дээл өмсжээ. Харилцуур утсаа гартаа бариад надаас асуусан нь: “Оршуулах товчооноос улс ирсэн. Авсыг бүрмөсөн хад гэж би тэдэнд хэлэх гээд байгаа юм. Энэний өмнө та эхийнхээ нүүр царайг эцсийн удаа харах хэрэгтэй юу?” гэж асуув. Би үгүй гэж хариуллаа. Өвгөн дуугаа намсган “Фижак, ажилдаа шууд ор гэж тэр хүмүүст хэл” хэмээн утсаар даалгав.

	Чингээд тэр өөрөө оршуулгад оролцоно гэж ярихад нь би тал өглөө. Өвгөн ширээнийхээ ард богинохон хөлөө солбин суужээ. Оршуулгад зөвхөн намайг, өөрийгөө, аа, бас жижүүрийн сувилагчийг байлцана гэж өгүүлэв. Ер нь асруулагчид нь үхэгсдийг нутаглуулахад оролцох ёсгүй аж. Харин авсыг шөнө сахин хонохыг захирал тэдэнд зөвшөөрдөг юм байна. “Нинжин сэтгэлийг огоорч болохгүй ээ” гэж тэр дуугарсан билээ. Харин дарга энэ удаа ээжийн нэг хөгшин найзын явахыг зөвшөөрчээ. Захирал ‘Тома Перез” гэж хэлэнгүүтээ инээмсэглэж өгүүлсэн нь: “Энэ жаахан хүүхэдлэг сэтгэл юм даа, та үүнийг ойлгоно биз. Тэр хүн, таны ээж хоёр бие биеэсээ ер салдаггүй байсан юм. Асрамжлуулагчдын газарт мань хоёроор тоглож Перезэд “Энэ таны сүйт бүсгүй” гэхэд тэр инээдэг байж билээ. Таатай санагддаг байж л дээ. Мерсо авгай бие барж энэ хүний элэг эмтэрч гүйцлээ дээ. Би явахыг нь зөвшөөрөхөөс өөр яах вэ. Харин эмчийн зөвлөснөөр урьд шөнө шарилыг нь сахиулж хонуулаагүй”.

	Чингээд бид хоёр чамгүй хугацаанд дуу шуугүй сууцгаалаа. Захирал босож албан тасалгааныхаа цонхоор харангуутаа “Аа тэр, Маренгогийн санваартан, бүр цагаасаа өмнө ирчхэж” гэв. Тэр бээр энэ тосгоны сүмд явган очиход дор хаяж дөчин таван минут болно гэж надад сануулж хэлсэн юм. Бид хоёр гарлаа. Байшингийн өмнө мөнөөх санваартан, хоёр хувраг хүүхэд зогсож авай. Нэг нь гартаа сангийн бойпор барьжээ. Санваартан түүн рүүгээ тонгойсхийн мөнгөн гинжийг нь засаж янзалж харагдав. Бид хоёрыг хүрч очмогц саях санваартан биеэ цэгцэлж, намайг “Хүү минь” гэж дуудан хэдэн үг хэлсэн. Чингээд шарилын байшинд орлоо, би ч араас нь дагаж орлоо.

	Авсанд дутуу хадсан шургуудыг далдартал эрэгдсэн нь шууд нүднээ тусав. Тэнд хар хувцастай дөрвөн хүн байлаа. Тэрэг зам дээр хүлээж байна гэж захирлыг дуугармагц мөнөөх санваартан ерөөлөө уншиж эхлэв. Бүх юм хоромхон зуур шуудраад явчихлаа. Гартаа бүрээс барьсан нөгөө хар хувцаст улс авс руу зүглэв. Санваартан, санваартны дагуулууд, захирал бид хэд гарлаа. Хаалганы өмнө зүс ер үзээгүй, төв маягийн нэгэн эмэгтэй зогсож байв. Захирал энэ бүсгүйд “Мерсо гуай” гэж намайг танилцуулсан. Энэ бүсгүйн нэрийг би урьд өмнө сонсоогүй, харин эндхийн өвчтөн харгалзаач нэгэн юм байна гэдгийг нь л мэдсэн. Тэр бүсгүй баяргүй царайлж мэхийв. Уртлаг ясархаг нүүртэй ажээ. Ингээд бид хэд ясч нарт зам тавьж өгөхөөр эгнэн зогслоо. Тэд шарилыг дамнан өргөж явлаа. Бид ч хойноос нь дагаж хаалгаар гарлаа. Хаалганы өмнө тэрэг зогсож авай. Чийтэй, гялалзсан урт тэрэг. Үзгийн гоёмсог гэртэй ч төстэй юм шиг. Дэргэд нь оршуулгын ажлыг удирдан явуулж буй, хааш яаш хувцасласан тогдгор хүн, сэтгэл их уруу яваа шинжтэй өвгөн хоёр зогсож байлаа. Би энэ хөгшнийг Перез гуай гэж мэдсэн. Өвгөн дугуй оройтой, өргөн хүрээтэй бүрх малгай духдуулжээ (Шарилыг хаалгаар авч гарангуут мань өвгөн малгайгаа авсан). Өмссөн костюмынх нь үрчийсэн өмдний түрий гутал руугаа шалхайжээ. Хүзүүндээ зүүсэн хар даавуун зангиа нь том цагаан захтай цамцанд нь жижигдсэн мэт. Батгаар дүүрсэн хамрынх нь доорх нимгэн уруул өмөлзөж харагдана. Сэвсгэр буурал халимгийн доор эв хавгүй дэлдгэр чих нь час улаан гэтэл царай зүс нь үхэнгэ цонхигор аж. Энэ над их хачин санагдсан. Оршуулгын ёслолыг удирдаач цувааны дарааллыг тогтоож өгсөн. Хамгийн түрүүнд санваартан явж байлаа. Дараа нь авс бүхий тэрэг. Тэрэгний хажууд хар хувцаст дөрвөн хүн. Ард нь захирал, би, адаг сүүлд нь өвчтөн харгалзаач эмэгтэй, тэгээд Перез авгай.

	Тэнгэрт наран гийж авай. Халуу шатаж эхэллээ. Хором бүр төөнөх ажгуу. Замд гарах гэж яагаад ингэж их удацгаасныг нь мэдэхгүй юм даа. Бараан хувцастайг хэлэх үү би халууцаж байв. Перез хөгшин духдуулсан малгайгаа дахиад л авав. Би өвгөн рүү ялимгүй эргэсхийн түүний тухай захирлын юу хүүрнэхийг чагнав. Захирлын ярьснаар миний ээж, Перез гуай хоёр орой болгон тосгон хүртэл салхинд алхдаг байжээ. Тэр хоёрыг эндхийн харгалзаач дагаж явдаг байж. Би эргэн тойрноо ажиглан харлаа. Зээглэн ургасан майлс мод тэртээ толгод хүрээд тэнгэрийн хаяатай нийлэлджээ. Моддын хоорондуур газар нэг хэсэгтээ улаан шаргал, нэг хэсэгтээ ногоон харагдаж хааяа нэг бяцхан байшин нүднээ ялгаран тусмуй. Би ээжийн сэтгэлийг ойлгож байлаа. Үдшийн цагт энэ нутагт нэг ёсондоо гуниг төрүүлэм нам гүм болдог байх учиртай. Тэгтэл өнөөдөр балмад наран байгаль дэлхийг тэсгэлгүй цочроож ивээлгүй агаад шаналангуй болгож хувирганам.

	Цуваа замдаа орлоо. Яг энэ үед би Перезийн мэжилзэн алхахыг ажигласан юм. Тэрэг хурдаа авахад мань хүн хоцорсхийж байна. Дөрвөн хар хувцастай хүний нэг нь ч бас тэргээ гүйцэхээ байж миний эгнээнд сажилж явлаа. Наран юутай огцом хурдан хөөрсөн нь гайхалтай. Хээр талд царцаа дэвхрэг аль хэдийнээс сар сар хийн дуугарч, өвс ногоо хагдарч шаржигнаж эхэлсэн байна. Хөлс хацар луу урсана. Толгой нүцгэн яваа болохоор хамрын алчуураараа сэвж гарлаа. Оршуулгын товчооны ажилтан ямар нэг юм хэлсэн боловч би сонссонгүй. Тэр баруун гараараа эрүү малгайгаа сөхөхийн ялдар зүүн гартаа барьсан алчуураараа хожгор толгойгоо арчих аж. Намайг “Яаж байгаа юм бэ?” гэж асуухад тэнгэрийг заан “Энэ балбаад байна шүү дээ” гэж давтан хэлэв. ‘Тийм ээ” гэж би хариуллаа. Жаахан байзнасныхаа дараа ‘Талийгаачийн юу юм бэ та, хүү нь үү?” гэхэд нь би дахиад л ‘Тийм ээ” гэж хэллээ. “Өндөр настай хүн байсан юм уу?” гэж лавлахад нь “За тийм л дээ” хэмээн өгүүллээ. Яагаад тэгж хэлсэн бэ гэвэл би эхийнхээ чухам хэд насалсныг нь мэдэхгүй юм. Чингээд тэр дуугаа хураалаа. Эргэн харвал хөгшин Перез биднээс тавиад метрийн зайд явж харагдав. Тэр хоёр гараа хаялан аль болохоор шалмаг алхахыг мэрийх аж. Өрөөсөн гартаа эсгий малгайгаа барьжээ. Захирал руу харвал ямар ч илүү дутуу хөдөлгөөнгүй их төв эрхэмсэг шинжтэй явж байх юм. Духанд нь хөлс бурзайсан авч арчихгүй аж.

	Цуваа ялимгүй хурдалж байх шиг санагдлаа. Эргэн тойрон нарны гэрэл сацарч цийлгэнэсэн нэг л янзын тал газар. Тэнгэрийн гэгээ гялбаа тэсвэрлэхийн аргагүй ажээ. Тэгсээр яваад бид саяхан засварласан зам руу орж ирлээ. Наранд замын барагшин хагарч хайлжээ. Түүнд нь гутал наалдаад гялалзсан гадаргуу нь хүмүүсийн мөрөөр чийрлэгдэж гүйцэв. Тэрэгний дээд талаар бөртөлзөх дэлбэгчийн хулдаасан бортого малгайд мөн энэ хар бах наалдсан юм шиг санагдах ажгуу. Тэнгэрийн цайвар, хөхөмдөг өнгө, хага ярагдсан наалданги барагшины түүшиг хийгээд хувцас хунарын түнэр, оршуулгын тэрэгний чийн нүд чилээм хар өнгөний дунд би жаахан дэн дун явж байх шиг. Нар, тэрэгний зүгээс ханхлах ширний болон адууны баас, чий, гүгэлийн үнэр, нойргүй хоносон урьд шөнийн ядаргаа, энэ бүхнээс нүд бүрэлзэж, ухаан санаа орон гаран болж байх мэт. Дахиад нэг эргэн харвал Перез тээр хойно дуниартсан халуунд сүүтгэнэн явна. Тэгснээ бүр бараа тасрав. Ийш тийш ажиглавал тэр замаасаа гарч цагаан газраар урагшилж яваа нь нүдэнд туслаа. Бидний өмнөх зам ч тахирлаж ирэв. Чингэхээр Перез энэ газар орныг мэддэг тул газар товчлон биднийг гүйцье гэж бодсон нь илэрхий. Эргэлт дээр тэр бидэнтэй нийллээ. Дахиад л алга боллоо. Дахиад л замгүй газраар сажилжээ. Хэд хэдэн удаа чингэж явсан. Тархинд цус булгилж байх шиг санагдлаа.

	Энэнээс хойш бүх юм нэн хурдан, сүрхий дэг горимтой, яг л номын дагуу болж өнгөрсөн, өөр надад санах юм алга. Гагцхүү нэг л юм сэтгэлээс гардаггүй нь гэвэл бид бүхнийг тосгонд орж ирэхэд өвчтөн харгалзагч эмэгтэй надтай яриа хөөрөө өрнүүлсэн. Тэр бүсгүйн дуу хоолой нь царайндаа зохицолдоогүй гэмээр ер бусын. Бүр яруухан, уянгалаг. Түүний надад ярьсан нь: “Зугуухан явбал наранд цохиулах эрсдэлтэй, аа, хурдан явбал хөлс асгарч, дараа нь сүмд ханиад авахын, осолтой” гэсэн билээ. Үнэн л дээ. Ондоо арга зам байгаагүй. Санаанд тэр өдрийн зарим нэг дүр зураг үлджээ. Жишээлэх юм бол Перез гуай хамгийн сүүлд тосгоны захад бидэнтэй нийлэхдээ ямархан нүүр царайтай байсан нь санаанаас гардаггүй. Гаслан, зүдэргээнээс хацарт нь бөөн бөөн нулимс бөмбөрч харагдсан. Гагцхүү тэр нь нүүрнийх нь үрчлээ сарчлаанд хоргодоод дуслахгүй байв. Нулимс тархан цийлэлзэж ирснээ мөн л урсан нийлэлдэж хатангир царайд нь нэг ёсны усан давхарга тогтоох мэт. За, бас сүм, замаар явж байсан тосгоныхон, оршуулгын газрын булш бунхнуудад өргөсөн улаахан шимтэглээ цэцэг, Перезийн ухаан алдан унасан (утсан хүүхэлдэй гэмээр харагдсан шүү), ээжийн шарилыг булсан цусан өнгөт шороо, тэр шороотой холилдож харагдах ямар нэгэн ургамлын тас цавчигдсан цагаахан үндэс, мөн л улс амьтан, дуу чимээ, тосгон, кофены газрын өмнөх зогсоолд хүлээн суусан цаг, моторын тасралтгүй тачигнах дуун, дараа нь Алжир хотын гудамжны гэрэл гэгээн дунд автобусаар орж ирээд баярласан, орондоо орж бүтэн арван хоёр цаг унтъя байз. гэсэн бодол, энэ бүгд л сэтгэлд холилдон бууж байна даа.

	 

	II

	Нойрноос сэрээд манай эзэн намайг хоёр хоногийн чөлөө гуйхад яагаад таагүй хандсаныг ойлголоо. Өнөөдөр чинь бямба гараг шүү дээ. Би чинь бямба гарагаа бараг л мартчихсан байж. Гэвч босонгуут энэ саналга толгойд орж ирсэн юм. Миний эзэн намайг ням гарагийг оруулаад дөрвөн өдөр чөлөөтэй байх нь гэж бодсон нь лав. Чухам энэ л түүнд аятай санагдаагүй байх нь. Гэхдээ, нэг талаар, ээжийг өнөөдөр биш, өчигдөр хөдөөлүүлсэнд миний буруу гэж юу байх вэ, нөгөөтээгүүр бямба, ням гарагт тэртэй тэргүй би ажиллахгүй л байсан. Ингэхлээр би эзнийхээ ёозгүй царайлсны учрыг ямар ч атугай оллоо.

	Урьд өдрийн ядаргаанаас болж арайхийн өндийлөө. Сахлаа хусаж байхдаа юу хийх вэ гэдгээ бодоод явж усанд оръё гэж шийдлээ. Ингээд трамвайд сууж усан зогсоолын хажуу дахь шунгах газар очлоо. Би тэнд хөлөг онгоцны орж ирдэг орчинд сэлсэн. Олон залуучууд байлаа. Усанд манай албаны газар бичээчээр ажиллаж байсан Мари Кардонатай тааралдав. Тэр үед би энэ бүсгүйг хүсдэг байсан юм. Тэр ч бас надад муугүй байсан болов уу. Гэвч уДалгүй Мари Кардона ажлаасаа гараад бидэнд зав боломж олдоогүй юм. Би түүнийг хөвүүр дээр гарахад нь дэм болох зуураа хөхийг нь шүргэчхэв. Түүнийг хөвүүр дээр түрүүлгээ харан хэвтэж ахуйд би уснаас арай гараагүй байсан билээ. Тэр эргэнгээ над руу эгцдэн харав. Үс нь нүд рүү нь унжжээ. Инээгээд л байх юм. Би хөвүүр тийш арай ядан авирч гараад хажууд нь тарвайж хэвтлээ. Цаг агаар нэн таатай. Би тоглож байгаа ч юм шиг маягаар ар тийшээ налсхийн хэвлий дээр нь дэрлэлээ. Мари юу ч хэлсэнгүй, би тийнхүү хэвтсээр. Тэнгэр хөх агаад алтлаг өнгөтэй. Хязгааргүй огторгуй миний нүдэнд тэр аяараа багтжээ. Ар шилд минь Марийн хэвлий амьсгалахад нь аяархан аяархан төвөлзөх мэдрэгдэнэ. Хөвүүр дээр бид хоёр зүүрмэглэнхэн нэлээд удаан хэвтсэн. Нар айхавтар шарж эхлэхэд Мари усанд шумбаж би араас нь дагаж орлоо. Гүйцэж очоод барьж аван бэлхүүсээр нь тэврэв. Тэгээд бид хоёр цугтаа сэлсэн. Мари инээсээр л байх юм. Эргийн тавцан дээр биеэ хатааж суухад тэр “Би танаас илүү борложээ” гэж хэлэв. Орой хамтдаа кинонд явбал ямар вэ гэж намайг асуухад дахиад л инээж Фернанделийн тоглосон кино үзэх юм сан гэж хэллээ. Хувцсаа өмсөхөд хар зангиатай байгааг минь хараад ихэд гайхан намайг гашуудалтай яваа юм уу гэж асууж байна. Ээж үхсэн гэж би хэллээ. Хэдийнээс гашуудал эхэлснийг мэдэх гэсэн тул “Өчигдрөөс” гэж хариуллаа. Мари бяцхан ухарснаа тэгсхийгээд дуугүй болсон. Энэ миний буруу биш гэж би түүнд учирламаар санагдсан ч эл үгийг эзэндээ нэгэнт хэлсэн минь сэтгэлд бууж амаа хамхилаа. Бага хэрэг ээ. Аливаа юманд хүн ер нь яльгүй ч гэсэн дандаа буруутан болж таардаг биз дээ.

	Орой тийшээ Мари бүхнийг мартжээ. Сүүдэр ший үе үе хөхиүн хөгжилтэй, гэвч ерөнхийдөө шал тэнэг зохиомжтой. Мари гуя хасаа минийхэд наачхаад сууж байлаа. Би хөхий нь илж таалсаар. Кино дуусахын хэрд би түүнийг үнссэн. Гэхдээ баахан эв хавгүй. Киноноос гараад Мари манайд ирсэн юм.

	Өглөө сэрвэл Мари явчихсан байлаа. Нагац эгчийгээ эргэнэ гэж надад хэлж байсан юм. Өнөөдөр чинь ням гараг гэж бодоход сэтгэлд уйтгар төрөв. Ер нь ням гарагт би дургүй. Орон дээрээ эргэж хажуулдан хэвтээд Марийн үснээс дэрэнд шингэсэн далайн давсны үнэрийг үнэртлээ. Арван цаг хүртэл унтаад, дараа нь хэвтээ чигээрээ янжуур татаж үд хүргэлээ. Нөгөө байнга ордог Селестийн зоогийн газартаа очиж хоол идэх хүсэл ч төрсөнгүй, долоон жорын юм асууж шалгаах нь магад, би тийм юманд дургүй. Өндөг шараад талх ч үгүйгээр хайруулын тавгаас нь шууд үмхлэн идлээ. Зүсэм ч талх үлдсэнгүй, гарч худалдаж авахыг ч түвдсэнгүй.

	Хэлэн дээрээ жаахан юм тавьсны дараа сэтгэл яльгүй уймрах шиг. Гэртээ баахан холхилоо. Ээжийг байхад манай сууц тохилог асан. Одоо бол ганц бие надад томдоод, гал тогооныхоо ширээг тасалгаандаа оруулсан. Би зөвхөн энэ өрөөнд л амьдардаг. Тавилга гэвэл ялимгүй хонхойсон хэдэн сүрлэн сандал, толь нь шарласан хувцасны шүүгээ, орны хажуугийн ариун цэврийн явган ширээ, зэсэн толгойтой ор. Бусдыг нь бол хэрэглэдэг ч үгүй. Түр хугацаа өнгөрсний дараа хийх юмаа олж ядан хуучин сонин авч уншлаа. Сониноос би Крушений давсны зар сурталчилгааг хайчилж аваад хуучин дэвтэртээ наасан. Хэвлэл сониноос олдсон наргиан зугаатай гэсэн юмаа би энэ дэвтэрт хадгалдаг юм л даа. Тэгээд гараа угаачхаад тагтан дээрээ гарлаа.

	Миний тасалгаа хотын захын гол гудамж руу хардаг юм. Сайхан өдөр болж байлаа. Дагтаршсан засмал зам тослог өнгөөр гялалзах ажээ. Улс амьтан цөөхөн, нэг хэсэг нь яагаад ч юм бэ, яарсан юм шиг. Зарим нь гэр бүлээрээ зугаалахаар гарчээ. Эхлээд усан цэргийн гоёмсог ёслолын хувцастай хоёр эрэгтэй хүүхэд нүдэнд тусав. Өмдний нь түрий богинохон, өвдөгцөөс нь доохнуур унжжээ. Дэрийтэл цардсан хувцсандаа үл мэдэг дасаж ядаж яваа мэт. Бас ягаахан өнгөт өргөн туузаар үсээ чимж, чийдсэн хар өнгөт шаахай өмссөн бяцхан охин, араас нь хүрэн торгон даашинзтай бүдүүн голигор эх нь чагтуун сүрэл малгай духдуулан эрвээхэй зангиа зүүж гартаа таяг барьсан туниа муутай, шавилхан биетэй эцэгтэй нь хамт явж байгаа дүр зураг харагдав. Би энэ хүнийг зүс таних юм. Мань эрийг эхнэртэйгээ ийнхүү зэрэгцэн алхаж явахыг хараад манай хороололд түүнийг яагаад нэн эрхэмсэг хүн гэж үздэгийн учрыг би мэдлээ. Хэдэн хормын дараа хотын захад гэр оронтой залуучууд явж өнгөрөв. Халимаг үсээ чийдэж, улаан зангиа зүүцгээжээ. Пэнжээнх нь бэлхүүсээрээ жадгар агаад энгэрийн халааснаас нь хатгамаллалдсан алчуур цухуйжээ. Гутал нь дөрвөлжин хоншоортой. Хотын төв рүү орцгоож кино үзэх гэж буй нь харваас илт. Тэр учраас эрт гарч трамвайнд суухаар яарцгаажээ. Тас тас хөхрөлдөцгөөх аж.

	Тэднийг явж өнгөрсний дараа гудамж аажмаар эл хуль болов. Хаана л бол хаана үзвэр эхэлсэн бололтой. Гудамжинд зөвхөн дэлгүүр мухлагийн эзэд, мий мигуй л үлджээ. Гудамж эмжин ургасан инжир моддын дээгүүр тэнгэр цэлмэг ч өнгө нь тунамал бус. Замын цаадах тамхины мухлагийн эзэн сандал гаргаж ирээд хаалганыхаа өмнө тавингаа мордон сууж түшлэгийг нь тохойлдонхон, их л тавтай байдалтай. Саяхан пиг дүүрэн хүнтэй явсан трамвайнууд одоо хоосон шахам. Тамхины мухлагийн хажуу дахь “Ше Пиерро” хэмээх жижиг кафены үйлчлэгч хөвүүн шалан дээгүүрээ үртэс асган шүүрдэх аж. Яг л ням гараг даа.

	Би сандлаа эргүүлж тамхины наймаачин шиг байрлуулаад мөн л мордон суусан нь биед эвтэйхэн гэж бодсоных. Хоёр янжуур татаад тасалгаандаа буцаж орон шоколад эмтэлж цонхны дэргэд хүлхэхээр эргэлээ. Удалгүй тэнгэр харанхуйлахад зуны аадар бороо орох нь дээ гэж бодов. Тийн авч тэнгэр зугуухан онгойлоо. Харин үүл нүүгээд өнгөрсний сүүлд гудамж нэг л баргар харагдах нь хур орохын дохиог мэдүүлэх мэт. Би их л удаан сууж тэнгэр ажиглалаа.

	Таван цагт трамвай тэрэгнүүд тачигнасаар орж ирэв. Гишгүүр болон хажуу бөөрөнд нь овооролдон зогссон үзэгчдийг энэ тэрэгнүүд бөөн бөөнөөр нь захын цэнгэлдэх хүрээлэнгүүдээс тээж авчран асгаж байлаа. Удаах тэрэгнүүдээр хөл бөмбөгчид нь ирцгээв. Би тэднийг гартаа барьсан жижиг чемоданаар нь таньсан юм. Ялгуусан клубийнхээ алдрыг магтан хоолойгоо сөөтөл орилж, дуулцгааж явна. Нэлээд хэд нь над руу гараа даллав. Тэдний нэг нь бүр над руу “Манайх авсаан” гэж хашхирав. Би толгой дохин “Аа, за, за” гэж хариуллаа. Үүний дараахан машины цуваа урсан орж ирлээ.

	Орой болох тийшээ ханджээ. Байшингийн орой дээгүүр жаргах наран улаавтар туяатай. Үдшийн бүрий ормогц гудамжны хөл хөдөлгөөн ихсэв. Салхинд гарсан улс уван цуван эргэж ирж байлаа. Тэр хүмүүсийн дотроос би нөгөө эрхэмсэг ноёнтныг танилаа. Хүүхдүүд гонгинолдож, зарим нь томчуудынхаа гараас зүүгдчихсэн ч байх шиг. Хоромхон зуур хорооллын кинотеатруудаас үй түмэн үзэгчид гадаа гудамж руу садран гарав. Хөвүүд багачууд ер бусын эрмэг зоримог зангаа хөдөлгөөнтэйг хараад сая үзсэн сүүдэр зураг нь адал явдалтай байж дээ гэж би бодов. Хотын төвд кино үзэхээр явсан улс хожуухан ирлээ. Нэлээд төв даруу байдалтай. Хааяа хааяа инээсээр хэдий ч царай нь ядрангуй агаад бодлогошронгуй шинжтэй. Тэд байшингийн урдуур явган хүний замаар цааш нааш хөлхөн гадаа нэлээд удав. Хорооллын залуу бүсгүйчүүд толгойдоо алчуур нөмрөггүй, гар гараасаа барилцан холхилдоно. Хөвүүд зориуд чанх урдаас нь тулж очин, алиа хошин үг хэлэхэд нүүр буруулангаа хөхрөлдөцгөөнө. Саях бүсгүйчүүдийн заримыг би таних бөгөөд над руу толгой дохин инээмсэглэх аж.

	Гудамжны гэрэл чийдэн гэнэт асаж шөнийн тэнгэрт түгсэн оддын жавхаа дарагдах мэт. Сацарсан гэрэл гэгээ, багширсан явган зорчигчидтой гудамж ширтсээр нүд чилж байх шиг. Цахилгаан дэнлүүнд замын нойтон барагшин гялалзан харагдана. Үе үехэн өнгөрөх трамвайн ойлго гэрэлд хэн нэгний толигор үс юм уу, эсвэл мөнгөн бугуйвч нүднээ гялсхийн тусна. Бас хэн нэгний инээмсэглэх нь зэрвэс үзэгдэнэ. Удалгүй трамвай цөөрч, гудамжны модод, дэнлүүний дээгүүр тэнгэр хав харанхуй. Хороололд хөл хөдөлгөөн нэг мэдэхэд л татарч, эхний муур залхуутайхан шиг эзгүй гудамжийг хөндлөн гарч харагдав. Хоол иддэг байж шүү дээ гэж би бодлоо. Сандлын түшлэг удаан налж сууснаас хүзүү баахан хөших мэт. Гарч талх, гоймон худалдан аваад хоол хийж зогсоогоороо идэв. Цонхны хажууд дахиад нэг тамхи татмаар санагдсан ч сэрүүн оржээ. Яльгүй даарчихсан байлаа. Цонхоо хаагаад эргэхэд толинд ширээний булан, ширээн дээр шатам (спиртэн) дэнлүү, хэдэн зүсэм талх тавиастай нь харагдав. За ингээд ням гараг өнгөрдөг байжээ, ээжийг хөдөөлүүлчихсэн, маргааш ажилдаа очно, ер нь ч өөрчлөгдсөн юм алга даа гэж бодлоо. 

	 

	III

	Өнөөдөр би албан өрөөндөө их ажилтай байсан. Эзэн маань эелдэг царайтай. Намайг ядарч зүдэрсэн эсэхийг асууж, бас ээжийн хэд насалсныг лавлав. Будилах вий гэж санан “Дал дөхсөөн” гээд хариулчихлаа. Эзний царайг харвал сэтгэл нь уужирч, одоо бол нэгэнт өнгөрсөн явдал гэж үзсэн шинжтэй. Ширээн дээр усан онгоцны ачаа барааны үй олон падаан мэдүүлэг овоорчээ. Бүгдийнх нь учрыг олж цэгцлэх хэрэгтэй байлаа. Үдийн хоол идэхээр гарахын өмнө -гараа угаав. Энэ цаг үе сэтгэлд таатай байдаг юм. Орой бол тиймгүй, юу вэ гэвэл гар угаагаад хэрэглэдэг хөврөө алчуур шал нойтон болчихсон байдаг. Өдөржингөө хэрэглэгддэг хэрэг л дээ. Нэг удаа би эзэндээ энэ тухай ам нээж үзсэн юм. Тэгэхэд, энэ бол харамсалтай л даа, гэхдээ өчүүхэн зүйл шүү дээ гэж билээ. Би жаахан хожуухан, арван хоёр хагаст шинжилгээний хэлтэст ажилладаг Эмманюелтэй цуг гарсан. Манай хонтоор тэнгис рүү харсан цонхтой юм. Бид хоёр ялимгүй жаахан саатаж, наран гийсэн зогсоол дахь ачаа тээврийн усан онгоцнуудыг харлаа. Яг энэ хоромд нэг ачааны машин гинжээ тачигнуулж яндангаа паржигнуулсаар хүрээд ирлээ. “Алив, явах уу?” гэж Эмманюелийн асуухад би харайлгалаа. Машин өнгөрөөд гарахад араас нь гүйцгээлээ. Би чимээ шуугианд дөжирч, тоос шороонд дарагдав. Харж байгаа ч юм гэж алга. Энэ олон эргүүлэг, машины дундуур, зогсоолын дэргэдэх торх савнуудын хажуугаар амь- тавин таваргаж яваагаа л мэдэрч байлаа. Хөлөг онгоцны шургууд дээш ёрдойн намуухан савлаж авай. Би урьтан нэг юмнаас барьж тэвш дээр нь харайн гарлаа. Тэгээд Эмманюелийг татаж суулгав. Бид хоёр арайхийж амьсгаа авлаа. Машин маань халуун наранд, тоос шороон дунд тэнгисийн эргийн энхэл донхол замаар харайлгаж явлаа. Эмманюел элгээ хөштөл инээж байв.

	Бид хоёр Селестийнд усан хулгана болчихсон улс орж очлоо. Селест нөгөө л байдгаараа, цагаан сахалтай, цүдгэр гэдэстэй, хормогч зүүчихсэн. Надаас “Ямар ч гэсэн дажгүй биз?” гэж асуухад нь тийм гэж хариулчхаад ходоод хонхолзож явна гэдгээ хэлэв. Хоолоо бушуухан идчихээд кофе уув. Чингээд гэртээ харьж дуг хийв. Учир юунд вэ гэвэл нэлээд дарс уучихсан юм. Сэрээд тамхи татах дур хүрэв. Цаг оройтчихож. Трамвайнд амжиж суухын тулд гүйх хэрэг гарлаа. Үдэш хүртэл ажиллав. Конторт их халуун байлаа. Орой, харихаар гарч тэнгисийн эрэг даган аажуухан алхаж явахад таатай ажээ. Тэнгэрийн өнгө ногоовтор, сэтгэл тэнэгэр. Ямар ч гэсэн гэртээ шууд харьсан нь төмс чанаж идэх гэснийх билээ.

	Гэрэлтүүлэггүй шатаар дээш гарч яваад давхрынхаа хөрш Саламоно хөгшинтэй тааралдлаав шүү. Нохойгоо хөтөлчихсөн явж байв. Найман жил энэ хоёр салаагүй дээ. Энэ испани үүлдрийн нохой арьсны өвчинтэй юм. Бодвол үлд болов уу. Эл өвчнөөс бараг хамаг үс нь зулгараад шарх сорви, захлай хомхруу болжээ. Бяцхан тасалгаанд энэ хоёр олон жил хамт байснаас хөгшин Саламоно ч нөгөөдөхтэйгөө адилхан болчихжээ. Нүүр нь улаавтар хогжруутай, үс нь армаг тармаг болж өнгөө алджээ. Нохой нь эзнийхээ занг сурчээ. Явах нь бөхгөр ч юм шиг, хүзүүгээ сунгаж, толгойгоо хаялах аж. Энэ хоёр нэг угсааны юм шиг дүртэй, тэгсэн хэр нь бие биедээ их дургүй. Өвгөн нохойгоо өдөрт хошоод удаа, арван нэгэн цаг, оройн зургаан цаг хоёрт салхинд гаргадаг. Найман жилийн туршид явдаг замаа огоот өөрчлөөгүй гэж байгаа. Лионын гудамжаар тэр хоёрыг харж болно. Нохой нь хамаг чадлаараа тэлүүлж зүтгэхэд хөгшин Саламоно таварцаглаж унах нь ч бий. Тэгэхээр нохойгоо зодож хараал урсгана. Нохой нь айснаас оцойн сууж зөрүүдэлнэ. Ингэсэн хойно өвгөн хөтлөхчөөн болж явна. Нохой мартаж орхиод дахиад л тэлүүлэхэд эзэн нь дахиад л зодож хараал тавина. Явган хүний зам дээр хоёулаа үлдэж нохой нь эзнээ айсан нүдээр, эзэн нь нохойгоо үзэн ядсан шинжтэй бие биеэ харалцан зогсоно. Өдөр бүр л иймэрхүү янзтай. Нохой нь сарих гэж хойд хөлөө даялахад өвгөн чөлөө зав өгөхгүй урагш нь чирнэ. Тэгэхээр нохой ойр ойрхон савируулж газарт шингэн мөр үлдээнэ. Хэрэв санаандгүй тасалгаандаа мөр үзчих юм бол бас л зодуулна. Найман жил энэ бүхэн тасраагүй. Селест Саламоног юм л бол “шившигт этгээд”, даанаа чухам юу хийж байдгийг нь хэн ч мэдэхийн аргагүй гэж ярьдаг юм. Шатан дээр тааралдахад Саламоно нохойгоо ид загнаж байлаа. “Үхсэн хар гударга! Муу хар сэг!” гэж хараах аж. Нохой нь гангинах аж. Намайг “Сайн байна уу” гэж мэндлэхэд өвгөн хараалаа хэлсээр л байлаа. “Нохой чинь яачихсан юм бээ?” гэж намайг асуухад өвгөн хариу дуугарсангүй, “Үхсэн муу гударга! Муу хар сэг!” гэсээр хараалаа л урсгаж байлаа. Нохой руугаа бөхийж, хүзүүвчийг нь засаж янзалж байгаа нь бүрий барайд муухан харагдлаа, Би бүр чангаар дахиж асуулаа. Тэгэхээр эргэж ч харалгүйгээр уураа арайхийж барьж буй шинжтэйгээр “Энэ бүр залхааж гүйцлээ” гэж дуугарав. Чингээд нохойгоо чангаасаар гарлаа. Тэр амьтан нь гасалж дөрвөн мөчөөрөө газар самардсаар гарлаа.

	Яг энэ агшинд давхрын маань хоёр дахь хөрш орж ирлээ. Манай хороололд түүнийг дууч эмсийн мөнгөөр амь зуудаг гэж хэлэлцдэг. Ямар ажил төрөлтэйг нь асуухлаар өөрийгөө нярав л гэдэг юм. Ер нь бол улс амьтан тэр хүнд дургүй. Гэвч надтай байнга ярьж хөөрдөг, хааяа манайхаар орж ирдэг. Яагаад вэ гэвэл би үгийг нь сонсдог юм. Яриа нь сонирхолтой байдаг. Нөгөөтээгүүр би тэр хүнтэй үг солилцохгүй байх ямар ч шалтгаан байхгүй. Нэр нь Раимон Синтэс. Тун намхан нуруутай, өргөн мөртэй, боксчин шиг хамартай. Их аятайхан хувцасладаг. Тэр Саламоногийн тухай яриа үүсгэж “Шившгийн амьтан даа!” гэж мөн өгүүлээд “Түүнийг харахаас ой чинь гутахгүй байна уу?” гэж асуухад нь би үгүй гэж хариу дуугарав.

	Дээшээ гарч ирээд намайг гэртээ орохоор завдахад “Надад цусан хиам, дарс байгаа. Чи юм идмээр байвал манайд орохгүй юу?...” гэхэд нь гэртээ хоол бэлтгэхээс төвөгшөөн за гээд хэлчихлээ. Мань эр ч гэсэн ганцхан тасалгаатай юм байна. Гал тогооны өрөө нь гэгээвчгүй аж. Орны нь дээр цайвар ягаан өнгийн гөлтгөнөөр үйлдсэн чагаа тэнгэр, бас аварга тамирчдын фото, шалдан хүүхний хоёр гурван зураг байна. Тасалгаа нь заваан, ор дэвсгэр нь ундуй сундуй. Раимон эхлээд тосон дэнгээ асааж, дараа нь халааснаасаа цэвэрхэн гэхэд хэцүү самбай шаа гаргаж баруун гараа боолоо. Юу болсныг асуувал, нэг юм хэрүүл өдөөд, зодолдох хэрэг гардаг байна шүү гэж ярив.

	Мань хүн залган өгүүлсэн нь: “Мерсо гуай, би тийм хорон муу хүн биш шүү дээ. Харин жаахан түргэн зантай. Тэр нөхөр, чи эр хүн мөн юм бол трамвайнаас буу л даа гэдэг байна шүү. Би “Хөөе, чи тайвшир” гэлээ. Тэгэхлээр, намайг чивтэй чавганц юм шив дээ гэж байна. Би буугаад хэллээ дээ: “Зүгээр байсан чинь дээр юм биш үү. Эсвэл чамайг би болгоод өгөх үү?” гэсэн чинь “Юугаар?” гэж асууж байна. Тэгэхээр нь би ганцхан тавьчихлаа. Нөгөөдөх чинь унаад өглөө. Босгох гээд очтол хэвтээ чигээрээ хоёр хөлөөрөө өшиглөдөг байна шүү намайг. Хариуд нь нэг сайн өвдөглөж өгөөд нармай руу нь хоёр ч тавьчихлаа. Нүүр ам нь цус нөжтэйгөө хутгалдсан. Үхлээ эрсэн юм уу чи гээд асуусан чинь “Тийм” гэж хариулж байна.

	Синтес ярингаа гарынхаа боолтыг янзалж байлаа. Би орон дээр нь сууж байсан юм. Түүний өгүүлсэн нь: “Харж байгаа биз дээ, та. Би өдөж сөдөөгүй. Тэр хүн л намайг эхэлж дайрч доромжилсон” гэв. Үнэндээ тийм юм байна аа, би зөвшөөрлөө. Чухам энэ хэргийн тухайд надтай зөвлөлдмөөр байна гээд намайг эр хүн, хашир догь хүн, өөрт нь тус хүргэж чадах хүн гэж үздэг, тэгээд надтай ходий болохыг хүсдэг гэж мэдэгдэв. Би юм дуугарсангүй. Чингээд өөртэй нь дотно ходий болохыг хүсэх үү гэж дахиад асуухад нь надад ялгаагүй ээ гэж би хариу хэллээ. Харваас сэтгэл дүүрэн байгаа нь илт. Раимон цусан хиам гарган хайруулын тавагт шараад шилэн аяга, таваг, хутга, сэрээ тавьснаа хоёр лонх дарс гаргаж ирэв. Энэ бүхнийг хийж байхдаа чив чимээгүй. Тэгээд сууцгаалаа. Хоол идэнгээ тэр надад паянгаа ярьж гарав аа. Эхлээд ялимгүй түгдэрч байснаа “Би нэг авгайтай танилцсан юм аа... үнэнийг хэлэхэд тэр миний нууц амраг байсан юм” гэв. Өөртэй нь зодолдсон хүн саях бүсгүйн ах нь юм санж.

	Раимон тэр эхнэрийг тэжээж тэтгэж байсан гэж ярив. Би дуугай л сууж байлаа. Ингэхэд тэр өөрийнх нь талаар хороолол даяар тархсан хов живийг мэддэг гэсэн агаад харин ч цэвэр ариун сэтгэлтэй хүн, агуулахын нярваар ажилладаг гэдгээ энэ далимд нэмж өгүүлсэн билээ.

	“За тэгтэл, хуурч мэхлээд байна гэж мэдлээ дээ би” гэж надад хэлэв. Раимон нууц амрагийнхаа амин зуулгыг зохих ёсоор залгуулдаг байжээ. Суудаг тасалгааных нь хөлсийг төлдөг байж. Хоол умданд нь гэж өдөрт хорин франк өгдөг байж. “Сууцны нь гурван зуун франк, хол умдны нь зургаан зуун франк, үе үе авч өгдөг хос оймс. За, нийлээд мянган франк. Хатагтай ажил хийдэггүй байсан. Харин тэр надад, чиний өгч байгаа мөнгө аманд ч үгүй, хамарт ч үгүй алга болдог гэж байнга яншдаг байлаа. Тэгэхээр нь би, “Чи яагаад хагас өдрөөр ажил хийж болдоггүй юм бэ? тэгвэл энэ аар саар үрлэг зарлагаас намайг хөнгөвчлөх сөн. Энэ сард би чамд костюм авч өглөө. Өдөр бүр чамд хорин франк төлж байна. Сууцны чинь хөлсийг барагдуулж байна. Гэтэл чи үдээс хойш найз нартайгаа кофе уугаад л. Чи тэднийг чихэртэй кофегоор дайлж байна. Мөнгийг нь би олж байна. Би чамд зөв хандаж ирсэн. Гэтэл чи яаж хариулж байна” гэсэн. Хатагтай ерөөсөө ажил хийдэггүй ээ. Мөнгө хүрэлцэхгүй байна л гэж байнга үглэдэг байлаа. За ингэж л намайг мэхлээд байгаа юм байна гэдгийг нь мэдсэн л дээ”.

	Раимон тэр нууц амрагийнхаа цүнхнээс сугалааны билет олсон, ямар мөнгөөр худалдаж авсныгаа тэр тайлбарлаж чадаагүй гэж надад ярив. Хожимхон хоёр бугуйвч барьцаалан зээлдүүлэх газар тавьсны нь гэрчлэх баримт гарч ирсэн гэнэ. Тэр хүртэл Раимон тийм бугуйвчтайг нь ер мэдээгүй явсан аж. “Яах аргагүй араар тавьж байна гэдгийг нь мэдсэн дээ. Ингээд би түүнийг хаясан. Гэхдээ эхлээд балбасан. Дараа нь энэ бүх үнэнийг өөрт нь дэлгэсэн. Чиний ганц хүсэл бол хэн нэгэнтэй орон дээр тэлчгэнэх юм байна” гэж хэлсэн. Ойлгож байгаа биз дээ, Мерсо гуай, “чамайг би жаргааж байна, үүгээр улс амьтан чамд атаархдаг, энэ чиний орой руу орох цаг ирэх вий” гэж би түүнд хэлсэн.

	Раимон бүсгүйг цусыг нь садартал алгадсан юм байна. Өмнө нь бол айхтар зоддоггүй байжээ. “Хайрлахдаа би хааяа хааяа аяархан гар хүрдэг байсаан. Тэр жаахан уйлдаг байсан. Цонхныхоо хаалтыг буулгаад, тэгээд бүх юм хэвийн өнгөрдөг байлаа. Одоо бол ноцтой юм болж байна л даа. Би тэр хүүхнийг шийтгэж чадсангүй”.

	Чухам энэ учраас миний зөвлөгөө хэрэгтэй байгаа юм гэж над тайлбарлав. Дэнгийн гол тортоглоход засах хоорондоо тэр яриагаа таслав. Би чих тавин сонссоор л суулаа. Бараг литр шахам дарс хөнтөрснөөс тархи толгой баахан хүндэрч байх шиг. Тамхиа дууссанаас Раимоны янжуураас угзарч суулаа. Сүүлчийн трамвайнууд өнгөрч хотын тэртээх чимээ шуугиан намжжээ. Раимон залган ярив. Сэтгэлээс нь гардаггүй юм гэвэл “тэр хүүхэнтэй эвцэлдэх хүслэн нь хэвээр” гэнэ. Гэхдээ хариугаа авмаар санагджээ. Тэр хүүхнийг аль нэгэн зочид буудалд аваачаад “ёс зүйн сэргийлэгч” нарыг дуудаж зориуд шуугиан дэгдээн цагдаагийн хар дансанд бүртгүүлэх санаа төрж дээ эхлээд. Дараа нь өөрийн хүрээний нөхдөдөө хандаж яах ийхийг асууж дээ. Тэд нь олигтой санаа оноо гаргаж хэлсэнгүй гэнэ. Иймд тэднүүстэй нэг их нийлээд ч хэрэг байна уу даа гэж Раимон надад өгүүлсэн. Энэ бодлоо ч тэдэндээ хэлсэн юм байж. Чингэхээр “нүүр амыг нь тамгалах”-ыг санал болгожээ. Ийм шийтгэл түүнд аятай биш санагджээ. Дахиад бодох хэрэгтэй болж. Раимон өмнө нь надаас нэг юм асуух гэснээ асуухаасаа өмнө эл явдлын талаар миний бодлыг мэдэхийг хүсэв. “Надад бодсон юм даанч алга, гэхдээ сонин л юм” гэж би хариулав. “Хуурч мэхэлсэн явдал байж уу?” гэж асуухад нь “байсан юм шиг л сэтгэлд буугаад байна” гэж хэлэв. “Тэр хүүхнээс хариугаа авах нь зөв үү, өөрийнх нь оронд байсан бол яах байсан бэ?” гэж асуухад нь, “ёстой мэдэхгүй юм даа, гэхдээ шийтгэх гэсний тань ойлгож байна аа” гэж хариу хэлэв. Би дахиад жаахан дарс уулаа. Раимон янжуур асааж надад санаа бодлоо уудлав. Тэр бүсгүйн “нармайг нээх, бас харамсал төрүүлэх” захидал бичих хүсэлтэй ажээ. Эргэж ирснийх нь дараа түүнтэй хурьцал үйлдэн “яг дуусахынхаа даваан дээр” улаан нүүр лүү нь нулимж, гадагш хөөн гаргах юм гэнэ. “Ийм маягаар бол ч тэр хүүхэн үнэхээр гороо амсах юм байна даа” гэж би зөвшөөрлөө. Гэвч Раимон тийм захидал тэрлэж хүч хүрэхгүй, надаар бичүүлэх санаа төрсөн гэдгээ хэллээ. Намайг дуугай суугаад байхлаар, “дургүйцэхгүй биз дээ, одоо биччихвэл ямар вэ?” гэж асуув. Би, “за тэгье” л гэлээ.

	Раимон аяга дарс хөнтрөөд босож таваг, үлдсэн жаахан хүйтэн хиам зэргээ зайлуулж ширээний хулдаасан бүтээлгийг хичээнгүйлэн арчив. Чингээд орны хажуу дахь ширээнийхээ нүдийг татан дөрвөлжин шугамтай цаас, шар өнгийн дугтуй, үзгийн бяцхан улаан модон гэр, хөх ягаан бэхний сав гаргалаа. Раимон мөнөөх бүсгүйн нэрийг хэлэхэд мавритан хүүхэн юм байна гэж мэдлээ. Захидлыг биччихлээ. Чингэхдээ жаахан таамгаар бичиж, Раимоны сэтгэлд нийцүүлэхийг хичээлээ: Түүний сэтгэлд нийцүүлэхгүй гэх ямар шалтгаан байх билээ дээ, надад. Тэгээд өндөр дуугаар дуудаж өгөхөд Раимон тамхиа баагиулан, толгой дохин байж сонссон. Дахиад нэг уншаад аль гэсэн. Сэтгэл их өег байгаа нь илт. “Би чамайг юм үзсэн хүн” гэж мэдэж байсан юм аа гэж байна. Намайг чи гэж дуудахыг нь тэр даруйдаа анзаарсангүй, зөвхөн “Чи бид хоёр одоо жинхэнэ найз болсон” гэж хэлэхэд нь л мэдсэн. Энэ үгэнд нь би цочирдсон. Дахиад л саяын үгээ хэллээ. Би ‘Тийм ээ” л гэж хариулсан. Түүнтэй найзлахад надад дутаад байх ч юмгүй, илүүдээд байх ч юмгүй, харин тэр үнэхээр надтай найзлахыг хүсэж байгаа нь илэрхий. Раимон захидлаа битүүмжлэв. Бид хоёр дарсаа шавхлаа. Дараа нь юу ч ярилгүй тамхи баагиулан хэсэг зуур боллоо. Гадаа гудамжинд чив чимээгүй. Өнгөрч яваа нэг машины хяхнах дуун сонстлоо. “Орой болжээ” гэж би хэлэв. Раимон ч тийн дуугарав. “Цаг хурдан явж байна” гэж тэр ярив. Зарим нэг талаар энэ үнэн шүү. Нойр хүрчээ, гэтэл босох гэхэд бие хүндэрсэн гэж жигтэйхэн. Миний зүс царай ядарсан харагдсан биз, юу вэ гэвэл Раимон надад “толгойгоо ганзагалах хэрэггүй” гэсэн юм. Би эхлээд сайн ухаарсангүй, тэгэхээр тэр, ээжийн бие барсныг дуулсан, эрт орой хэзээ нэгэн цагт цөмөөрөө ялгаагүй хорвоог орхино гэж өгүүлсэн. Энэ ч бас миний бодол.

	Намайг босоход Раимон гарыг минь их л чанга атгаж, “эр улс ямагт ойлголцдог” гэж хэлэв. Тэднийхээс гарахдаа хаалгыг нь хаагаад харанхуйд давхрын тавцан дээр бяцхан зогслоо. Сууцныхан нойрсож байна. Доор шатны тэндээс үл мэдэг, сэрүүхнээр үлээх шиг. Үгүй ээ, чих л шуугьж байсан юм санж. Ер хөдлөлгүй зогссон юм л даа би. Харин Саламано өвгөний тасалгаанд нохой нь аяархан гангинав.

	 

	IV

	Долоо хоногтоо бүрэн дүүрэн ажилтай байлаа. Раимон ирж нөгөө захидлаа явуулчихсан гэж ярив. Эмманюэлтэй хоёр ч удаа кино үзлээ. Эмманюэл киноны үйл явдлыг тэр бүр ойлгохгүй тул тайлбарлаж өгөх хэрэг гардаг юм. Өчигдөр, бямба гараг. Мари болзсон ёсоороо ирсэн. Тэр улаан эрээн судалтай сайхан даашинз өмсөж, ширэн шаахай хөлдөө углажээ. Даашинзных нь цаанаас хоёр чадгар мээм нь товойн мэдэгдэж, наранд борлосон царай нь амьд цэцгийн жавхаатай. Марид дур их хүрлээ. Бид хоёр автобусанд сууж Алжир хотоос хэдэн километрийн зайд орших бяцхан жалгайд очлоо. Энэ жалгай хадан хясаануудын хооронд буй агаад хуурай газрын зүгээс хулс зэгсээр халхлагджээ. Дөрвөн цагийн нар сүйд майдтай халуун биш. Гэвч тэнгисийн ус бүлээн. Намуухан уртлаг давлагаа эрэг рүүгээ зугуухан эвхрэн эвхэрсээр түрэн ирнэ. Мари надад нэгэн тоглоом зааж өгөв. Сэлэх ахуйдаа давлагааны оройн хөөсийг амандаа үмхэж хураагаад ар нуруугаараа эргэж дээш олгойдуулна. Ингэхээр агаарт нэг ёсны хөөсөн сүлжээрхүү юм үүсээд замхран алга болох юм уу нүүрэн дээр халуун бороо мэт эргэж буух аж. Тэгтэл ялимгүй хугацааны дараа тэнгисийн шорвог усанд уруул омголтчихов. Мари над уруу сэлэн ирж усан дотор биеэ наагаад уруулаа минийхэд хүргэв. Хэлээрээ уруулыг минь сэрүүцүүлж аятайхан боллоо. Чингээд бид хоёр хэсэг зуур давалгаанд хөвөн наадав.

	Элсэн дээр гараад хувцсаа өмсөцгөөхөд Мари намайг гялалзсан нүдээр харав. Би тэвэрч үнслээ. Тэрнээс хойш бид хоёр юу ч яриагүй. Мариг биедээ наалдууланхан сууж байгаад, дараа нь хоёул автобус руу яаран гүйж очин хот руу буцахдаа шууд манайд ирсэн. Тэгээд бид хоёр бушуухан орондоо орсон. Би цонхоо нээлттэй орхисон юм. Зуны шөнийн агаар наранд шарагдсан биеийг зөөлөн илбүүрдэх нь таатай.

	Энэ өглөө Мари яваагүй, би хамт хооллоё гэсэн юм. Би мах худалдаж авахаар гарлаа. Эргэж ирээд шатаар өгсөж явахад Раимоны өрөөнөөс бүсгүй хүний дуун сонстов. Тэрхэн даруй Саламано өвгөн бас л нохойгоо харааж авай. Шатны модон гишгүүрээр хүний болоод амьтны хөлийн чимээ дуулдав. Дараахан нь мөнөөх л “Үхсэн муу гударга, муу хар сэг”. Саламано нохойтойгоо гадагшаа гарчээ. Энэ өвгөний паянг ярихад Мари инээв. Мари миний нэг унтлагын цамцыг өмсөөд ханцуйг нь шамлажээ. Инээхэд нь түүнд дахиад л дур хүрэв. Хормын дараа тэр намайг өөрт нь дурлаж байна уу гэж асуув. Би тэгэхэд нь тэр чинь хоосон үг шүү дээ, дурлаагүй л юм шиг байна гэж хариулсан. Марийн царай гунигтай болов. Гэвч хоол бэлдэж, нэг их сүртэй юм болоогүй болохоор дахиад л инээж би тэврэн авч үнслээ. Яг энэ үед Раимоныхоос хэрүүл шуугиан дуулдав.

	Эхлээд бүсгүй хүний чарлах дуун гарч, түдэлгүй “Чи намайг мэхэлсэн, мэхэлсэн. Намайг мэхлэхэд яадгийг чамд үзүүлээд өгье” гэж Раимоны хашхичих сонстлоо. Тэгснээ бүдэг бадаг чимээ дуулдаж, бүсгүй орилоод, аймшигтай нь тэрхэн зуур сууцныхан тавцангаар пиг дүүрэн овоорчээ. Мари бид хоёр ч бас гарлаа. Хүүхэн хашхичсаар, Раимон балбасаар. Мари надад “ямар жигшүүртэй юм бэ!” гэж байна. Би үг дуугараагүй. “Цагдаа дуудаач” гэхэд нь цагдаа нарт би дургүй гэж хариулсан. Гэтэл нэг цагдаа хүрээд ирлээ. Түүнийг гурав дахь давхарт амьдардаг сантехникийн засварчин авчирсан юм санж. Цагдаа хаалгыг нь нүдлээ. Чимээ аниргүй болчихлоо. Тэгэхээр улам ширүүн балбав. Хэсэг зуур болсны дараа хүүхэн гиншин уйлж, Раимон хаалгаа онгойлголоо. Тэр хуурмаг маасгар царай гаргажээ. Амандаа янжуур ёрдойтол зуужээ. Хүүхэн хаалга руу тэмүүлж, Раимон намайг зодсон гэж цагдаад мэдэгдэв. “Нэр чинь хэн бэ?” гэж цагдаа асуув. Раимон хариу дуугарч байна. “Наад тамхиа амнаасаа авч байж надтай ярина шүү чи” гэж цагдаа зандран өгүүлэв. Раимон тээнэгэлзсэн маягтай, над руу харлаа. Тамхиа сорсоор л. Тэгэхтэй зэрэг цагдаа ганцхан далайлтаар хацрыг нь жинтэйхэн шиг тасхийтэл алгадчихав. Зуусан янжуур нь хэдэн метрийн цаана унаад өглөө. Раимоны царай хувьсхийж шууд юм ярьсангүй. Тэгснээ хүлцэнгүй дуугаар “янжуурынхаа ишийг авч болох сон болов уу?” гэж асуув. Цагдаа тэг л дээ гээд цааш өгүүлсэн нь: “Цагдаатай тогловол яадгийн горыг дараагийн удаа амсана аа, чи гайгүй” гэлээ. Энэ үед мөнөөх бүсгүй уйлсаар байсан агаад “Раимон намайг зодсон” гэж дахин хэлээд “Энэ бол янхнуудын мөнгөөр амиа хоохойлогч” гэв. Чингэхээр Раимон “Цагдаа гуай, аль нэг хүнд янхнуудын мөнгөөр амиа хоохойлогч гэсэн нэр зүүхийг хуулиар болгоодог юм уу?” гэж асууж байна. Гэтэл цагдаа “Амаа хамхи!” гэж тушаав. Тэгэхээр Раимон бүсгүй рүү эргэж “Жаахан азна, жаал бүсгүй минь, хоёулаа ярилцана аа” гэлээ. Цагдаа түүнд дуугаа татахыг анхааруулаад хүүхнийг явж болно, харин Раимоныг цагдаагийн газар хэзээ дуудахыг хүлээн гэртээ сууж бай гэсэн тушаал буулгав. Цагдаа бас, Раимоныг бүр чичирч давжганах хүртлээ хөлчүүрхсэндээ ичвэл таарна гэлээ. Чингэхээр нь тэр “Би архи уугаагүй ээ, цагдаа гуай. Таны өмнө хар аяндаа л чичирсэн юм” гэж өчив. Раимон хаалгаа хаалаа. Овооролдсон хүмүүс тарцгаав. Мари бид хоёр үдийн хоолоо хийж дууслаа. Мари хоол идэх дур хүсэлгүй болжээ. Би л бараг бүгдийг нь идчихлээ. Мари нэг цагт явав. Би жаахан нойр авлаа.

	Гурван цагийн хэрд хүн хаалга тогшиж Раимон орж ирэв. Би орон дээрээ хэвтэж байсан юм. Тэр миний орны ирмэг дээр суулаа. Нэг хэсэг дуугарсангүй. Би ажил хэрэг юу болсныг нь асуулаа. Санасан ёсоороо болгосоон, харин тэр бүсгүйг алгадахаар нь хариу зодсон гэж ярилаа. Уг хэрэг цааш яаж өрнөснийг би харсан билээ. “Минийхээр бол тэр хүүхэн одоо шийтгэлээ хүртчихэж, чамайг сэтгэл хангалуун байгаа болов уу гэж бодож байна” гэж би түүнд хэллээ. Тэр ч бас тийм бодолтой аж. Раимоны ярьснаар, цагдаа яаж ч мугуйдлан зүтгэлээ гэхэд тэр хүүхнийг зодсоныг хэн ч нотолж чадахгүй гэнэ. “Цагдаа нарыг мэднэ ээ, тэдэнтэй яаж харьцахыг ч андахгүй” гэж тэр хэллээ. Раимон надаас, “цагдааг алгадахад намайг хариу тавина даа гэж бодож байв уу?” гэж асуухад нь би огт тэгж бодоогүй, тэр тусмаа цагдаа нарт сүжиггүй гэдгээ хэллээ. Сэтгэл нь их додигор байгаа шинжтэй. Раимон намайг хамт гарах уу гэлээ. Би босож үсээ самналаа. Намайг гэрчийн этгээд болгох хэрэгтэй байна аа гэв. Миний хувьд гэрч болсон болоогүй ялгаагүй, гагцхүү чухам юу гэсэн мэдүүлэг өгөхөө төсөөлөхгүй байлаа. Раимоны бодлоор тэр жаал бүсгүй өөрийг нь араар нь тавьсан гэдгийг л хэлэхэд боллоо гэнэ. Ингээд би гэрч нь болохыг зөвшөөрлөө.

	Бид хоёр гарлаа. Раимон намайг жүнз дарсны охиор дайлав. Дараа нь биллиардын ширээ рүү очиж ганц хожил ёворцог тогломоор байна гэв. Би ялимгүй дутаад ялагдчихлаа. Тэгээд дууч эмсийн хүрээлэнд очих уу гэж байна. Би үгүй гэсэн. Учир нь гэвэл би тийм юманд дургүй. Тэгээд аажуухан буцаж ирцгээлээ. Раимон нууцгай амрагаасаа хариугаа авсандаа сэтгэл их өег байна гэж ярьж авай. Надтай тэр үнэхээр эелдэг найрсаг байв. Цагийг аятайхан өнгөрөөлөө гэж над санагдав.

	Байшингийн хаалганы босгон дээр Саламано өвгөн сандруу шинжтэй байгаа нь холоос нүдэнд туслаа. Ойртоод очвол нохой нь алга. Цааш нааш эргэлдэн зүг зүг тийшээ нүд бэлчээж, байшингийн гэгээ гэрэлгүй хонгилоор ч харан, амандаа нэг юм гөвтнөж булингартсан жоохгор нүдээрээ дахиад л гудамж харуулдаж гарав. Раимоныг юу болоо вэ гэж асуухад өвгөн шууд хариу хэлсэнгүй. “Муу хар гударга, үхсэн хар сэг” гэж бувтнах нь бүдэг бадаг сонстлоо. Мэгдэн сандарсан хэвээрээ. “Нохой тань хаачаа вэ?” гэж намайг асуухад “зугтаачихдаг байна шүү тэр” гэж огцом хариулав. Тэгснээ юу юугүй шалав гялав ярьж эхлэв: “Би тэрийг байнга очдог нөгөө Маневрийн талбайд аваачсан юм л даа. Яармагийн саравч байрны эргэн тойрон пиг дүүрэн хүнтэй байлаа. “Ван - Тэнүүлч” ший харахаар жаахан саатсан л даа би. Тэгээд явах гэтэл нөгөөдөх чинь байдаггүй. Би тэрүүнд арай багавтар хүзүүвч худалдаж авах гэж бодох нь бодож байсан юм аа. Тэр үхсэн хар сэгийг ингээд ор сураггүй алга болчих юм гэж яаж мэдэх вэ”.

	Раимон, түүнд нохой төөрсөн ч байлаа эргээд ирдэг тухай учир гарган тайлбарлаж арав хорин километр газар яваад эзэндээ буцаж ирсэн тохиолдол мундахгүй буй гэж ярив. Тийн хэдий ч өвгөний үймэрсэн сэтгэл тайтгарах янзгүй. “Үгүй хийчихнэ дээ, та ойлгож байгаа биз. Хэн нэгэн өөрийн болгон болгох юм гэхэд, үгүй дээ, хэн ч авах вэ дээ, тэрийг. Шарх сорвиноос нь хүн сэжиглэдэг юм шүү дээ. Ан амьтны арьс үс цуглуулагчид бариад авчихна, тэр мэдээж хэрэг.” “Алдагдсан амьтан агуулдаг газар очоод үзэх юм биш үү, цөөвтөр торгууль төлөхөд буцаагаад өгчихнө дөө” гэж намайг хэлэхэд “торгууль нь их болов уу?” гэж асуув. Би тэрийг нь мэддэггүй ээ. Өвгөн уурлаж ‘Тэр муу сэгийн тулд бас мөнгө төлөх! Хн, мажийвал таарна!” гээд хараал урсгаж гарав. Раимон инээж гэртээ орлоо. Би ч явлаа. Бид хэд давхрын тавцан дээрээс салсан юм. Хормын дараа өвгөний хөлийн чимээ гарч хаалга тогшлоо. Хаалга нээхэд тэр босгон дээр түр саатаад “Уучлаарай намайг, уучлаарай” гэж дуугарч байна. Орохгүй юу гэсэн чинь цааргалав. Гутлынхаа хоншоорыг харж, хомхруу гөвдрүү болсон гар нь салгалж авай. Над руу эгцлэн харалгүйгээр асуусан нь: “Мерсо гуай, хэлж өгөөч, нохойг минь надаас арай авчихгүй байгаа, буцаагаад өгөх болов уу. Би тэгэхээр одоо яах болж байна вэ?” гэв. “Алдагдсан амьтан агуулдаг газар нохойн эзнийг гурав хоног хүлээдэг юм. Дараа нь яах ийхээ өөрсдөө мэддэг” гэж хариуллаа. Өвгөн намайг чимээгүйхэн харж харж “Сайхан нойрсоорой” гэж хэлээд гэртээ орж хаалгаа хаалаа. Тасалгаа дотроо өвгөний цааш нааш хөлхөх чимээ дуулдаж байв. Ор нь хяхтнаж байх юм. Нимгэн хананы цаанаас хачин бүдэг чимээ сонстоход уйлж байна даа гэж би мэдлээ. Яагаад ч юм бэ, би ээжийгээ бодов. Өглөө эрт босох учиртай. Өлссөн шинж алга. Оройн хоол идэлгүй орондоо орлоо.

	 

	V

	Контортоо сууж байтал Раимон утасдаж намайг нэг танил найз нь ням гарагт хотын захад тагзан байшиндаа өдрийг өнгөрөөхгүй юу гэж урьж байна гэв. Раимон түүнд миний тухай ярьсан юм байж. “Уг нь ч явмаар санж, даанч энэ өдрийг эмэгтэй найзтайгаа өнгөрөөнө гээд амлачихсан юм” гэж би хариуллаа. Раимон тэгэхтэй зэрэг “тэр хүн бүсгүй найзыг чинь ч урьж байна” гэж шууд хэлдэг байгаа. “Танилынх нь эхнэр эрчүүдийн дунд ганцаардахгүй сэтгэл нэн таатай байх болно” гэлээ.

	Би утасныхаа харилцуурыг буцаагаад тавьчихмаар санагдлаа. Яагаад вэ гэвэл эзэн маань гаднаас утасдахад дургүй байдгийг би мэднэ. Гэтэл Раимон байзнахыг гуйгаад “урилгыг өнөө орой аваачиж өгч болж байна, өөр бас жаал зугаа асуух юм байна” гэв. Түүнийг өдрийн турш хэдэн араб араас нь мөрдөж гэнэ. Тэр дотор нөгөө нууцгай амраг байсан хүүхнийх нь ах явж байв гэнэ. “Энэ орой харихад чинь байшингийн ойр хавь тиймэрхүү хүн үзэгдэх юм бол надад мэдэгдээрэй” гэв. Би ч “за за” л гэлээ.

	Эзэн намайг төдхөн дуудуулжээ. Сэтгэлд хар буусан нь гэвэл тэр намайг утсаар ярихаа цөөлж, уг ажлаа илүүтэй хийгээрэй гэж хэлэх гэж байна даа гэж бодов. Тэгтэл огт өөр юм ярьдаг байна шүү. Одоохондоо бүрхэг байгаа нэг төслийн талаар надтай ярилцах гэсэн юм гэж мэдэгдэв. Уул асуудлаар миний санаа бодлыг л сонсох гэсэн юм санж. Эзэн маань Парист томоохон компаниудтай ажил хэрэг газар дээр нь хөөцөлдөх салбар товчоо нээх бодолтой аж. Тэгээд намайг энэ ажлыг эрхлэх боломжтой эсэхийг мэдэхийг хүсжээ. Парист амьдарч, нэлээд аялах завшаан олдох юм байна. ‘Та бол залуу байна. Ийм ажил танд таашаагдах болов уу гэж над санагдаад байгаа юм” гэж эзэн өгүүлэв. Тийм ээ, гэхдээ угтаа миний хувьд ялгаагүй гэж би хариуллаа. Тэгэхээр амьдралынхаа хэв маягийг өөрчлөх хүсэлтэй байна уу гэж надаас асуув. “Амьдралын хэв маягийг өөрчилнө гэж байдаггүй, ямар ч амьдрал адилдаа адил, миний энэ амьдрал ч тун дажгүй” гэж би хэллээ. Эзний сэтгэл дундуур байгаа нь илт; намайг юмны гол баримжаагаар хариулна гэж даанч байдаггүй, хүсэл тэмүүлэлгүй гээд энэ нь ажил үйлст тун тусгүй гэв. Тэгээд би тасалгаа руугаа эргэж орлоо. Уг нь би эзнийхээ урмыг хугалахыг бодоогүй юм сан, гэвч амьдралынхаа хэв маягийг өөрчлөхийн тухайд ямар ч шалтгаан эрээд эрээд олсонгүй. Эргэцүүлэн бодоход би тийм заяа нь хаясан амьтан биш дэг. Оюутан ахуйдаа ёстой дэврүүн хүсэл мөрөөдөлтэй байлаа. Гэвч сургуулиа хаяад энэ бүхэн чухамдаа дэмий юм гэдгийг төдхөн ойлгосон.

	Орой нь Мари манайд ирж өөртэй нь гэрлэх хүсэлтэй байгаа эсэхийг надаас асуув. Миний хувьд ялгаагүй, , хэрэв өөрийг нь надтай суумаар байгаа бол сууж болох л юм гэж хэлсэн. Тэгэхээр өөрт нь хайртай юу гэж асууж байна лээ. Өмнө нь нэг удаа хэлсэн шигээ энэ чинь юу ч биш шүү дээ, ер нь хайргүй юм байна гэсэн. Чингэхээр “Тэгвэл яагаад надтай сууна гэж байгаа юм бэ?” гэж мөшгөж асуусан. “Наадах чинь ямар ч утга учиргүй юм шүү дээ, чамайг хүсэж байгаа бол яагаад гэрлэж болохгүй гэж” хэмээн тайлбарласан л даа. Мари шавдуулсан учраас л би зөвшөөрч байгаа хэрэг. Тэгэхээр Мари, “гэрлэнэ гэдэг чинь тоглоом биш шүү дээ” гэсэн. Би ‘Тэр тийм биш ээ” гэсэн. Мари нэг хэсэг дуугүйхэн сууж намайг ажигласнаа дахиад яриа үүсгэв. “Ийм харилцаатай болсон өөр нэг хүүхэн чамаас мөн л гэрлэхийг шаардвал зөвшөөрөх эсэхийг чинь мэдмээр байна” гэв. “Зөвшөөрөлгүй яах вэ” гэж би хариуллаа. Мари өөрөө надад сэтгэлтэй эсэхээ мэдэхгүй байна гэж ярив. Би бол тэрийг бүр ч яаж мэдэх вэ. Нэг хэсэг дуугай суусныхаа дараа намайг этгээд хүн юм байна даа, ийм ч учраас өөрийгөө надад хайртай болсон биз, харин нэгэн цагт чухам энэ шалтгаанаар надад зэвүүрхэх болж ч юуны магад гэж амандаа гүвтнэв. Намайг дуугай суугаад байхлаар ганц ч үг дуугаралгүй, инээмсэглэнхэн гараас минь барьж надтай ханилан суух хүсэлтэй гэдгээ эрээлэлгүй хэлчхэв. “Чиний төдий өдийд гэсэн цагт чинь л нэг гэрт оръё оо, надад цааргалах юм алга аа” гэж би хариуллаа.

	Чингээд би эзнийхээ над санал болгож ярьсныг өгүүлэхэд Мари “Парисыг үзэх юм сан” гэв. Би Парист хэсэг хугацаанд байсан гэдгээ хэллээ. Ямар вэ гэхэд нь, “Балиар хот. Тагтаа шувуу, харлаж бараантчихсан хашаа хэрэм л олон юм билээ дээ. Оршин суугчид нь цөм цагаан арьстнууд” гэлээ.

	Дараа нь бид хоёр гарч өргөн чөлөөгөөр хотыг нэвт шувт тууллаа. Сайхан сайхан охид тааралдлаа. “Энийг чи харж байна уу?” гэж Маригаас асуувал “анзааралгүй яах вэ дээ, чамайг би ойлгож байна” хэмээн өгүүлэв. Хэсэг хугацаанд бид хоёр юу ч ярьсангүй. Тийн авч би Маригаас салмааргүй санагдаад Селестийн гуанзанд хамт хоолловол ямар вэ гэж асуувал, “уг нь дуртайяа очих сон, даанч хийх ажил байна аа” гэв. Байшингийнхаа хажууханд ирээд би, сайхан амраарай гэж хэлбэл тэр над руу нүд тусгангаа “Чи миний ямар ажил явдалтайг мэдэхийг хүсэхгүй байх шив дээ?” гэж асууж байх юм. Би мэдэхийг хүсэлгүй яах вэ, гэхдээ шуудхан асуух санаа төрсөнгүй. Мари намайг нэг л буруутгасан янзтай, тэгснээ миний тэвдэж балмагдсан царайг хараад инээн бүхий л биеэрээ над руу налж уруулаа тосгов.

	Би Селестийнд хооллолоо. Хоол идэж байх зуур нэгэн хачин эмэгтэй хүн орж ирээд миний ширээнд сууж болох эсэхийг асуулаа. Бололгүй л яах вэ дээ. Биеэр жижигхэн, дав дув хөдөлгөөнтэй, алим адил хацартай, хурц нүдтэй. Цээживчээ тайлж, суугаад хоолны цэс тачаадсан янзтай гүйлгэн харав. Селестийг дуудан ирүүлж идэх гэсэн хоолоо их л шийдэмгий, яарч сандарсан дуугаар захиалав. Зуушаа хүлээнгээ цүнхээ уудалж цаас, харандаа гарган тооцоогоо урьдчилан бодоод, түрийвчээ гарган уух цайныхаа үнийг нэмж мөнгөө тоо ёсоор нь өмнөө тавив. Зуушийг нь авчирч өгөхөд хоолой руугаа жигтэйхэн хурдан гулгуулчхав. Дараагийнхаа хоолыг хүлээзнэнгээ цүнхнээсээ бас цэнхэр харандаа, долоо хоногийн радио нэвтрүүлгийн хөтөлбөр бүхий сэтгүүл гаргаж бараг нэвтрүүлэг бүрийг их нямбай нэг нэгэнгүй тэмдэглэж байх юм. Тэр сэтгүүл нь арван хоёр орчим хуудастай учир хоол идэх үедээ энэ ажлаа хичээнгүйлэн гүйцэтгэлээ. Түүнийг тэрхүү цацлага тэмдгээ зурж байх үед би хоолоо идээд дуусчихсан байсан юм. Чингээд тэр эмэгтэй босож цээживчээ нөгөө л огцом яаруу хөдөлгөөнөөрөө мөрөндөө углаад гарч одов. Нэгэнт л хийх юмгүйгээс хойш би ч бас гарч араас нь дагалаа. Тэр явган хүний замын хашлагыг даган санаанд оромгүй шалмаг бөгөөд зоримог шинжтэй зүгээ барьж, эргэж ч харалгүй арилаад өгөв. Нэгэнт бараа нь тасарсан тул би эргэлээ. Хачин эмэгтэй юм даа гэж бодлоо. Гэвч төдхөн мартсан.

	Хаалганыхаа дэргэд Саламано хөгшинтэй тааралдав. Би түүнийг гэртээ орууллаа. Тэр бээр нохойгоо алдчихлаа гэж харамсан ярив. Амьтны агуулахад байдаггүй гэнэ. Тэндхийн ажилчид нохойг нь машинд дайруулчихсан байж магадгүй гэж хэлж гэнэ. Цагдаагийн газрынхнаас мэдэж болдоггүй юм болов уу гэж асуухад нь иймэрхүү хэрэг өдөр алгасахгүй захаас авам, замаар цувам гардаг, энийг нэг их тоож үздэггүй юм гэж хариулж гэнэ. Би Саламанод өөр нэг нохойтой болчихгүй юу гэхэд өөрийнхөө нохойд дасчихсан юм даа гэж үнэн үгээ хэллээ.

	Би орон дээрээ явган сууж байлаа. Өвгөн миний өөдөөс харж ширээний хажуу дахь сандал дээр сууж авай. Хоёр гараа өвдөг рүүгээ унжуулжээ. Хуучин муу эсгий малгайгаа толгой дээрээсээ авсангүй. Шарласан сахал нь шөрвөлзөн амнаас гарах үг өгүүлбэрийнх нь төгсгөл шалан палан. Өвгөн намайг ялимгүй залхаав. Гэвч надад хийх юмгүй, бас нойр ч хүрэхгүй тул яая гэх вэ. Мөн яриад байх ч юмгүй тул нохойных нь тухай л лавлалаа. Саламано эхнэрийнхээ өөд болсны дараахан энэ нохойг авч тэжээсэн гэж ярив. Нэлээд хожуу гэрлэсэн аж. Залуу насандаа жүжигчин болох санаатай байж, хороондоо цэргийн алиа шийд тоглож байсан гэнэ. Гэвч эцсийн бүлэгт төмөр замд оржээ. Үүндээ харамсдаггүй байна, юу вэ гэвэл одоо бага ч гэсэн тэтгэвэр авдаг ажээ. Эхнэртэйгээ төдий л аз жаргалтай амьдарч байгаагүй, тийн авч ерөнхийдөө түүндээ их дассан байжээ. Эхнэрээ өнгөрөхөд их л ганцаардаж ажлынхаа газрын нэг нөхрөөс мөнөөх нохойг авчээ. Их жаахан гөлөг байж. Бүр угжиж тэжээж байжээ. Гэхдээ нохой хүнээс богино насалдаг болохоор хоёулаа зэрэг өтөлсөн ажээ. “Адайр зантай байсан юм.

	Үе үе муудалцдаг байлаа, бид хоёр. Гэхдээ ямар ч гэсэн дажгүй нохой байсан” гэж Саламано ярилаа. Сайн үүлдрийнх байсан даа гэж намайг хэлэхэд өвгөн сэтгэл хангалуун шинжтэй. “Өвчин тусахаасаа өмнө ямар байсныг нь та мэдэхгүй биз дээ. Их сайхан үстэй байсан юм шүү” гэж тэр бээр нэмж өгүүллээ. Арьсны өвчин туссанаас нь хойш өвгөн өглөө орой бүр тос түрхдэг байжээ. Гэвч уул өвчин хөгширснөөс үүдэлтэй, хөгшрөхийг анагааж болох биш дээ гэж тэр ярилаа.

	Энэ үед би эвшээлгэж орхив. Өвгөн явъя даа гэж байна. Та жаахан байзна л даа гээд нохойд нь юу тохиолдсон юм бол гэхээс сэтгэл зовниж байна гэж хэлэхэд Саламано талархав. Манай ээж тэр нохойд нь их хайртай байсан гэж тэр ярилаа. Ээжийн тухай амнаасаа үг унагах бүрдээ “танай хөөрхий ээж” гэж дуудан нэрлэж байх юм. Ээжийг ойччихсоноос хойш намайг сэтгэлээр их уруу яваа биз дээ гэж таамнан өгүүлэхэд нь би хариу үг дуугарсангүй. Чингэхээр, тэр эвгүйрхсэн царайтай, намайг эхийгээ хөгшчүүдийн оромжид явуулчихсан гэж хорооллоор гоочилж ярьж байсныг дуулсан, харин өөрөө бол намайг мэднэ, ээждээ хайртай байсныг чинь андахгүй гэж дуржигнуулан ярилаа. “Намайг үүгээр муучилж ярьдгийг урьд өмнө сонсоогүй, яагаад тэгж ярьсныг ойлгохгүй л байна, эхийгээ арчилж тойлох мөнгө дутмаг учраас настайчуудыг тэжээн тэтгэх газар надад зүй ёсны юм шиг санагдсан юм даа” гэж би хариуллаа. “Нөгөөтээгүүр, ээж олон жилийн туршид надтай ярих ч юм үгүй, ганцаараа их уйддаг байж билээ” гэж залгуулан хэлэв. ‘Тэгэлгүй яах вэ, асрамжийн газарт дор хаяж үг солих найз нөхөдтэй болно шүү дээ” гэж Саламано зөвшөөрлөө. Тэгээд надтай салах ёс гүйцэтгэлээ. Унтах цаг нь болжээ. Энэ хүний амьдрал одоо нэгэнт өөрчлөгджээ, цаашдаа яахыгаа ч төдий л тааварлахгүй байх шиг. Миний зүс мэдэх болсон цагаас энэ хүн анх удаа л гараа над руу хулгасхийж хандуулав уу даа. Алганых нь арьс жигтэйхэн дарсайж эвэршжээ. Гарахынхаа өмнө инээмсэглэсхийн “Энэ шөнө ноход л битгий хуцаасай билээ. Хуцах юм бол энэ миний нохой гэж амар заяагаа үзэхгүй хүн дээ би” гэлээ.

	 

	
VI

	Ням гараг. Өглөө Маригаар дуудуулан, сэгсчүүлэн байж арайхийж сэрлээ. Ам руугаа юм зүглүүлсэнгүй, үүний учир гэвэл эртхэн шиг усанд шумбах гэснийх. Аюулхай дээр цанхайгаад, толгой жаахан өвдөж байх шиг. Татсан тамхины амт эхүүн гашуун. Мари намайг шоолж “үхээрийн царай”-тай байна гэв. Мари цагаан ёрог даавуун бошинз өмсөж үсээ задгай тавьжээ. Намайг, “их сайхан харагдаж байна” гэхэд баясаж инээв.

	Шатаар буунгаа Раимоны хаалгыг нүдвэл “за за, одоохон” гэж хашхирах нь сонстов. Нойр дутууг хэлэх үү, бас цонхны хөшгөө нээгээгүйгээс гадаа гарахад нарны хурц гэрэл алгадаад авах шиг санагдав. Мари баярласандаа дэвхцэн “юутай сайхан өдөр вэ” хэмээн дахин дахин өгүүлэх аж. Бие арай тавигдаж өлсөж байгаагаа мэдлээ. Үүнийгээ Марид хэлэхэд хоёр усны хувцас, алчуур хийсэн хулдаасан цүнхээ харуулав. Хүлээж л зогсохоос. Удалгүй Раимон хаалгаа түгжиж байгаа нь сонстлоо. Раимон хөх өмд, богино ханцуйтай цагаан цамц өмсжээ. Өргөн хүрээтэй сийрсэн малгай духдуулсан нь Марийн инээдийг хүргэсэн билээ. Гарын шуу нь үсэрхэг агаад нялцгар цагаан. Надад энэ яльгүй зэвүүн санагдлаа. Раимон шатаар бууж ирэхдээ исгэрэн сэтгэл их тэнэгэр шинжтэй, надтай “Өглөөний мэнд, өвгөөн” гэж мэндэлж Мариг “Сэвгэр ээ” гэж дуудав.

	Урьд өдөр нь бид хоёр Цагдаагийн газарт очиж би нөгөөх бүсгүйг Раимоны “араар тавьсан” гэж гэрчилсэн билээ. Цагдаагийнхан анхааруулга өгөөд түүнийг явуулсан. Миний мэдүүлгийг ч шалгаагүй дэг. Тэр тухай бид хоёр гадаа гарангаа мөн л ярилцаж, дараа нь автобусанд суухаар боллоо. Жалгай хүртэл төдий л хол биш, тийн авч бид бүр бушуулах хэрэгтэй. Биднийг эртхэн очвол нөгөө найз нь баяртай байх болно гэж Раимон ярьсан юм. Ингээд автобусны зогсоол руу хандах гэж байтал Раимон гэнэт намайг замын нөгөө тал уруу харахыг дохио зангаагаар мэдүүлэв. Тамхины мухлагийн цонх налж зогссон хэдэн араб нүдэнд туслаа. Тэр арабчууд тоомсоргүй царайлан биднийг хад чулуу ч юм уу өгөршсөн модны дайтай үзсэн шинжтэй чимээгүйхэн харах ажгуу. Раимон, зүүн талаасаа хоёр дахь нь нөгөө амьтан чинь шүү дээ гэж над хэлэв. Царай нь түгшүүртэй янзтай. Тэгэхдээ хэрэг явдал нэгэнт дууссан гэж тэр ярилаа. Мари үл ойлгон юу болоод байгааг лавлав. ‘Тэр арабчууд Раимоныг араандаа зуучхаад байгаа юм аа” гэж намайг тайлбарлаж өгөхөд “хурдхан шиг явцгаая” гэлээ. Раимон таахалзах янзтай дүр үзүүлэн биеэ цэгцдээд инээмсэглэж “тийм ээ, яарсан нь дээр байх” хэмээн өгүүлэв.

	Бид хэд төдий л хол биш зогсоолд хүрч очлоо. “Арабчууд бидний хойноос дагасангүй” гэж Раимон дуугарч байна. Эргэн харвал тэд мөнөөх газартаа сая бидний зогсож байсан газар луу нөгөө л хэнэггүй янзаараа ширтэх аж. Автобусандаа сууцгаалаа. Раимон сэтгэл амарсан бололтой, Мари руу чөлөө завгүй хошин үг шидэж байлаа. Мари түүнд аятайхан санагдаж дээ гэсэн бодол төрөв. Харин Мари алиа шог үгэнд нь бараг л хариу дуугарахгүй, хааяа хааяа түүнийг харангаа инээх аж.

	Хотын захад бууцгаалаа. Жалгай автобусны буудлаас асар холгүй. Гагцхүү тэнгисийн түвшнээс өндрөвтөр агаад цаашаа налуу болж жалгай руу ордог жаахан цагаан газрыг хөндлөн гарах хэрэгтэй юм байна. Газрын энгээр шаргал шаргал чулуу дүүрэн, гүн хөх тэнгэрийн дэвсгэрт голт борын цэцэг (Энд asphodele цэцэг хэмээн өгүүлжээ. Энэ цэцэг бол голт борын цэцгийн нэгэн төрөл юм. Орч.) цагаахан өнгөөрөө гялалзан харагдана. Мари саваагүйтэж хулдаасан цүнхээ савчин цэцэгсийн хэлтсүүдийг унагааж байлаа. Бид хэд хотын захын ногоон юм уу цагаан хүрээ хэрэмтэй зуны бяцхан бяцхан эгнээ байшингуудын дундуур орж ирлээ. Зарим байшин нь саравчтай, сухай модоор халхлагдаж, зарим нь нүцгэн, хад чулууны дунд өндийжээ. Мөнөөх дэнж газрын захад арай хүрээгүй явтал намуухан дөлгөөн тэнгисийн бараа харагдлаа. Цаахна нь орших нойрмоглосон юм шиг лужир хадан хошуу тунгалагхан усыг хага яран түрчихсэн мэт. Нам тайванд моторын бүдэг дуун чих дэлсэв. Бүүр алсад загасчны хөнгөн онгоц гялтганах тэнгист мэдэгдэхтэй үгүйтэй урагшилж яваа нь харагдлаа. Мари хадны завсраас хэдэн үүр цэцэг түүв. Дэвсгийн захад ирвэл эрэг хавиар энд тэнд мэр сэр хүн усанд шумбаж байгаа нь нүдэнд туслаа.

	Раимоны танил найз жалгайн захад бяцхан модон байшинд амьдардаг ажээ. Байшинг хад түшүүлэн барьж, урд талынх нь тулгуур суурийг усан дотор бэхлэн тогтоожээ. Раимон биднийг танилцуулав. Найзынх нь нэрийг Массон гэдэг аж. Нуруугаар өндөр, зузаан, өргөн мөртэй эр байна. Харин эхнэр нь бол намхан, мариалаг бөгөөд эелдэг зантай, үг яриа нь парис аялгуутай. Массон гуай биднийг гэртээ битгий нэрэлхэж хүнийрхээрэй гэж шуудхан хэлээд шарсан загасаар дайлна гэв. Загасаа өнөө өглөө өөрөө барьсан гэнэ. “Их гоё байшинтай юм байна” гэж намайг дуугарахад Массон гуай “бямба, ням гараг, бас амралт баярын өдрөө алгасалгүй энэ байшиндаа ирж өнгөрүүлдэг дээ” гэж яриад, “мэдээж, эхнэртэйгээ хамт” хэмээн өгүүлэв. Тэр хүний эхнэр, Мари хоёр ямар нэгэн юм хөөрөлдөн инээлдэж байлаа. “Ер нь гэрлэе” гэж би үнэхээр бодлоо. Энэ яваа насандаа анх удаа тэгж бодсон байж ч магадгүй.

	Массон усанд шумбах гэв. Гэтэл түүний эхнэр, Раимон хоёр явахгүй гэлээ. Ингээд бид гурав гарлаа. Мари ус руу шууд л огло үсрээд орчхов. Массон бид хоёр хүлээзнэн элсэн дээр суулаа. Түүний үг яриа нь удаан, амнаасаа унагасан үг өгүүлбэрийнхээ араас, тэр ч атугай гол ярьсан юман дээрээ юу ч нэмж яриагүй хэр нь “Аа бас хэлэхэд” гэдгийг заавал дагалдуулдаг зуршилтай ажээ. Марийн тухай өгүүлэхдээ, “Энэ хүүхэн гайхамшигтай, аа бас хэлэхэд, үзэсгэлэнтэй” гэв. Тэгээд би хүн залхаам энэ зуршлыг нь анзаарахаа болив. Харин хэвтээд биеэ наранд ээхэд тун чиг аятайхан байлаа. Хөлийн дор элс халж эхлэв. Усанд бушуухан шумбамаар санагдсан ч жаахан азнасан юм. Тэгээд эцсийн бүлэгт Массонд “За орох уу?” гэж хэлээд шумбалаа. Массон хянуур маягтай алхан орж хөл алдмагцаа шунгаж эхлэв.

	Сэлэх нь тун тааруу, нохой самралтаар явах ажээ. Би ч Маритай нийлэхээр түүнийг орхин оддоо. Тэнгисийн ус хүйтэн, их сайхан. Мари бид хоёр эргээс бүүр холдож, ингэж таатай, эв найртай яваагаа аль аль нь мэдэрч авай.

	Цааш шумбангаа бид хоёр ар нуруугаараа эргэв. Дээш харсан нүүр, ам хамар луу үсэрч урссан усны ор үлдэц наранд агшин зуур хатах ажээ. Массон уснаас гарч жалгай дээр тэрийн хэвтжээ. Тийнхүү хэвтэх нь алсаас харахад сүр бараатай. Мариг хоёул нийлж сэлье гэхэд нь би ард нь гарч бэлхүүсээр нь тэврэв. Чингээд түүнийг хоёр гарынхаа хамаг чадлаар самчихад би дэм болон усыг хөлөөрөө нүдлээ. Өглөөний нам гүмд эргэн тойрны ус аяархан цалгилж авай. Их ядарснаа мэдлээ. Ингээд би Мариг орхин хоёр гараараа жигдхэн сэлж гүнзгий амьсгаа авсаар эрэг рүү дөхлөө. Жалгай дээр гараад Массоны хажууд доош харан элс дэрлэж хэвтлээ. “Их сайхан байна шүү” гэж хэлэхэд Массон “аа, тийм ээ” гэж байна. Удалгүй Мари ирсэн. Би түүний эрэг дээр гарч ирэхийг харах гэж хэвтээгээрээ эргэв. Хамаг бие нь давслаг усанд яг л маажиндуулчихсан юм шиг. Үсээ ар тийш нь унжуулжээ. Ирээд миний хажууд биеэ наан хэвтэхэд биеийнх нь халуун болон нарны халуунд ялимгүй зүүрмэглэчхэж.

	Мари миний мөрнөөс сэгсчин, Массоныг гэр лүүгээ явчихсан, хоол идэх цаг болсон биш үү гэж хэлэв. Би ч өлссөнийг хэлэх үү, тэр даруй бослоо. Гэтэл Мари “өглөөнөөс хойш чи намайг үнсээгүй шүү” гэв. Тэр тийм ээ. Уг нь үнсмээр л санагдаж байсан. “Алив, ус руу оръё” гэж Мари шавдуулав. Бид хоёр усанд гүйн орж эргийн эхний намуухан давалгаанд хэвтэн займарлаа. Хоёул ус хэдэнтээ самардсан болов. Мари над руу ирж биеэ наалдуулаад хоёр хөлөө миний тахимаар оруулж чагтлаад авах нь мэдэгдлээ. Марид миний хүслэн бадарлаа.

	Бид хоёрыг нөгөөх байшин руу дөхөж ирэхэд Массон үүдэндээ зогсоод биднийг дуудаж байлаа. Би тамтаггүй өлсөж байгаагаа хэлсэн. Массон эхнэртээ шууд л намайг аятайхан хүн юм гэж ярьж байна. Талх нь их амттай. Би өөрт ногдсон загасаа гулгуулчхав. Дараа нь шарсан төмстэй мах ирлээ. Хоол идэхдээ цөмөөрөө л дуу шуугүй. Массон дарс балгангаа миний хундагыг завсар зайгүй дүүргэх аж. Кофе уух цаг болоход тархи толгой үл мэдэг дүйнгэтсэн юм шиг байлаа. Тамхи дараа дараалан угзрав. Массон, Раимон бид гурав мөнгөө нийлүүлэн наймдугаар сарыг жалгайд хамт өнгөрөөхөөр шийдэв. Мари гэнэт “Хэдэн цаг болж байна гээч? Арван хоёр хагас л болж байна шүү дээ” гэж дуугарав. Бид цөм гайхав. Тэгтэл Массон “эрт хооллоо л биз, яадаг юм бэ, өлссөн цагтаа хоолоо идэхэд болохгүй нь юу байх вэ” гэлээ. Энэ үг Марийн хөх инээдийг яагаад хүргэсний учрыг мэдсэнгүй, дарс яльгүй хэтрүүлчихсэнийх болов уу. Массон, жалгайгаар хамт зугаалбал ямар вэ гэж надаас асуулаа. “Эхнэр маань үдийн хоол идсэнийхээ дараа дандаа дугхийдэг юм. Би бол унтах дургүй, алхах дуртай. Явж хөдөлбөл чиний эрүүл мэндэд л тустай шүү дээ гэж би түүнд үргэлж үглэдэг юм. Одоо яая гэх вэ, өөрөө л мэдэхээс” гэж байна. Мари бээр Массоны авгайд сав суулгаа угаахад нь туслахаар үлдье гэлээ. Парисын уугуул бондгор бүсгүй, үүний тулд эрчүүдийг хаалганы цаад талд гаргах хэрэгтэй юм гэж хошигнон өгүүлэв. Бид гурав ч гарлаа.

	Хорвоогийн наран элсний бараг чанх дээрээс төөнөж, тэнгисийн ус нарны цацраг гэрэлд гаслантай мэт гялтганаж авай. Жалгайд ганц ч хүн алга. Дэнжийн захыг эмжин тэнгис рүү харсан модон байшингуудаас таваг, сэрээ халбаганы хангинах чимээ сонстож байлаа. Хөлийн доорх хад чулуунаас хөөрсөн амь тэмцэм халуун агаарт амьсгалах үнэхээрийн бэрх юм. Раимон Массонтой энэ тэр юм, миний үл таних хүн харын тухай ярилцав. Энэ хоёр олон жилийн өмнөөс бие биеэ таньдаг юм байна, хэсэг хугацаанд нэг гэрт ч амьдарч байсан юм шив гэж би ойлгосон. Бид хэд ус бараадаж тэнгисийн хөвөөгөөр алхалж явлаа. Хааяа уртлаг намуухан долгион ирж бидний өмссөн зотон гутлыг шүргэн норгох аж. Надад юм хум бодох сэхээ ч алга, нүцгэн толгой дээрээс туссан хурц наранд нэг л дүйнгэ амьтан сажилж явлаа.

	Гэнэт Раимон Массонд нэг юм хэлэв. Би ч сайн сонссонгүй. Тэгтэл тээр тэндээс, жалгайн бүр' захаас хөх хувцастай хоёр араб бидэн рүү чиглээд ирж явахыг тэрхэн зуур ажиглалаа. Раимон руу харвал надад “Нөгөөх чинь мөн байна” гэв. Бид ч урагш алхсаар л. Массон, “тэд манийг энд явж байхыг яаж мэдэв ээ?” гэж асууж байх юм. Өглөө биднийг жалгайн цүнх барьчхаад автобусанд суухыг харсан байж таарна гэж би бодсон л доо. Гэхдээ би энэ тухай юу ч дуугараагүй.

	Хоёр араб зугуухан урагшилсаар бүр дөхөж ирэв. Бид хэд алхаагаа сааруулсангүй. Раимон хэлсэн нь: “За, хэрэв зодоон болбол Массон чи хоёр дахийг нь аргална шүү. Би өөрийнхөө гайхалтай үзэлцье. Гурав дахь этгээд гарч ирвэл Мерсо чамд ноогдоно шүү” гэв. Би ч “За” л гэлээ. Массон гараа халаасандаа хийв. Халсан элс одоо улайдсан юм шиг санагдаж байлаа. Бид жигдхэн алхаж арабчууд руу аажуухан дөхсөөр. Бидний хоорондох зай зугуухан хорогдсоор. Ингээд хэдхэн алхмын зай үлдэхэд арабчууд зогсчихлоо. Массон бид хоёр алхаагаа сааруулав. Раимон өөрийнхөө дайсан руу шууд чиглэж очоод нэг юм хэлэх шиг болсон. Би сайн сонссонгүй. Гэтэл цаадах нь толгойгоо гудайлган мөргөх гэж байгаа шинжтэй. Тэгэхээр нь Раимон эхний цохилтоо хийнгүүтээ Массоныг дуудлаа. Массон нөгөө зааж өгсөн араб руу нь очиж хамаг бүл чадлаа гарган хоёр ч удаа дэлслээ. Араб усан дотор уруугаа харан унаад өглөө. Тийнхүү хэсэг зуур хэвтэхэд нь толгойных нь эргэн тойронд усан бөмбөлгүүд хагарч харагдлаа. Энэ үед Раимон бас дахин цохиход нүүр нь улаан нялга болов. Раимон над руу эргэж “Одоо би энэ амьтныг яйлаад өгөхийг чи харна!” гэв. Би хашхиран өгүүлсэн нь: “Болгоомжтой! Наадах чинь хутгатай байна шүү” гэж анхааруулав. Тэрхэн зуур араб гялсхийн Раимоны гар, уруул амыг шархдуулчхав.

	Массон урагшаа нэг харайв. Гэтэл нөгөө араб нь босож ирээд гартаа зэвсэг барьсан нөхрийнхөө ард гарав. Бид хэд хөдөлж ч чадахаа байлаа. Тэр хоёр манийг хутгаараа сүрдүүлж нүд салгалгүй ширтэнгээ ар тийшээ ухрав. Биднийг нарны доор газарт зоогдчихсон юм шиг хоцроход тэд бүр цаашилсаар байгаад зугтан алга боллоо. Раимон гарынхаа шархыг шахахад цус шүүрч байлаа.

	Массон, “ням гараг бүр тэнд ирж амардаг нэг эмч бий” гэж ярив. Раимон тийшээ шууд очих гэлээ. Гэтэл юм ярих болгонд нь уруулынх нь шархнаас цус бөнжгөнөн гарах аж. Бид хоёр гараас нь сугадан модон байшинд яаралтай хүргэж ирлээ. Тэнд ирээд Раимон шарх нь өнгөцхөн, эмчид өөрөө очиж чадна гэв. Тийн авч Массонтой хамт гарав. Би үлдэж юу тохиолдсоныг эмэгтэйчүүдэд ярьж гарлаа. Массоны авгай уйлж, Марийн царай жигтэйхэн зэвхийрчээ. Эцэст, тэдэнд тэр бүрийг тайлбарлах яршигтай санагдаж дуугаа хураалаа. Тэгээд тэнгис рүү харангаа тамхи татав.

	Нэг цаг хагасын хэрд Раимон Массонтой буцаж ирэв. Гараа боолгож завжиндаа гоюу наалгажээ. Эмч ер сүйдтэй юм биш гэж хэлсэн гэнэ. Гэвч тэр их баргар царайтай байх юм. Массон түүнийг баясгах гэж оролдоход ер дуугарч өгөхгүй байлаа. Тэгээд жалгай руу дахин гарна гэхэд нь хаа очих нь вэ гэж би асуув. Зүгээр цэвэр агаараар амьсгална гэж байна. Массон бид хоёр хань болж хамт гаръя даа гэвэл уурлаж хорон үгээр загнав. Массон уурыг нь хөдөлгөх хэрэггүй байсан юм гэв. Би ямар ч гэсэн араас нь дагалаа.

	Бид жалгайгаар удаан алхлаа. Наран хайр найргүй төөнөж байлаа. Чухамхүү тэнгис, элс хоёр дээр хэсэг хэсгээр хэлтрэн унасан мэт. Хаашаа явж буйгаа Раимон мэдэж байгаа гэж надад санагдсан юм. Гэвч би эндүүрсэн биз ээ. Тэгж явсаар жалгайн бүр захад хүрч том хаднаас гарч элсэн дундуур жирэлзэн урссаар далайд цутгадаг бяцхан горхины дээр ирлээ. Тэнд мөнөөх арабчуудтай тааралддаг байна шүү. Хир даг болсон хөх хувцастайгаа элсэн дээр хэвтэцгээж байх юм. Тэр хоёр ер ажиггүй, харин ч додигор шинжтэй. Биднийг үзэгдэхэд тэвдэж сандарсан царайгүй. Раимоныг хутгаар шүргэсэн этгээд юу ч дуугарахгүй өөдөөс нь харах ажээ. Нөгөөдөх нь жижигхэн хулсан цуур үлээнгээ биднийг нүднийхээ булангаар ажиглаж хөгжмийнхөө гурван нотыг чөлөө зайгүй давтаж байв.

	Мэдэгдэж байгаа юм гэвэл ердөө л ертөнцийн наран, анир чимээгүй байдал, бяцхан горхины хоржигноон, саях гурван нот. Тэгтэл Раимон буугаа авахаар халаасандаа гараа шургуулав. Эсэргүүцэл этгээд нь хөдөлсөнгүй. Хоёр араб бие бие рүүгээ эгцдэн харах ажээ. Лимбэ үлээж буй арабын хөлийн эрхий хуруунууд гадагшаа айхтар муруй сариу нь нүдэнд туслаа. Раимон өстнөөсөө нүд салгалгүйгээр надаас “Би энийг зүйл дуусгачих уу?” гэж асуудаг байна шүү. Хэрэв би, болохгүй гээд хэлчихвэл ааг омог нь шатаад буудчихаж магадгүй гэж би дотроо бодлоо. Тэгээд би ердөө “Энэ хүн чамд ганц үг хэлээгүй байна шүү дээ. Ийм байхад буудвал муухай биш үү” гэж хэллээ. Нам гүм, аагим халууны орчинд усны хоржигноон, лимбэний эгшиг мөн л сонстов. Раимон хэлж байна: “Би хорыг нь маажаадахъя. Тэгээд хариу хэлэхэд нь цааш харуулчихъя” гэв. ‘Тийм л дээ, харин хутга гаргахгүй бол чи буудаж болохгүй” гэж би хариулсан. Раимоны уур ялимгүй дүрэлзэж байна. Нөгөөдөх нь лимбээ үлээсээр л. Хоёул Раимоны хөдлөх бүрийг ажиглаж байх юм. Раимонд миний хэлсэн нь: “Хоёр биеэрээ тулаад үзчих л дээ. Харин буугаа надад өгчих. Хэрэв нөгөөдөх нь оролцох юм бол, энэ хүн хутга гаргах юм бол би буудчихъя” гэлээ.

	Раимоныг буугаа над өгөхөд тэр төмөр зэвсэгт нарны гэрэл ойж туслаа. Гэхдээ орчлон ертөнц манийг нөмрөөд дөнгөлчихсөн юм шиг нөгөөх янзаараа огт хөдөлгөөнгүй зогсож байлаа. Ердөө л бие биеэ эгцлэн нүд цавчилгүй ширтэцгээх аж. Тэнгис, элс, наран, цоорын намуухан эгшиг, горхины хоржигноон, цөм л нам гүм болсон юм шиг. Энэ үед би буудсан ч яах вэ, буудаагүй ч яах вэ гэж бодсон билээ. Гэтэл гэнэт хоёр араб ухарч, явсаар байгаад хадны араар гулсаад орчхов. Раимон бид хоёр ч буцлаа. Түүний уур омог нь намжсан янзтай, автобусанд сууж гэртээ харина гэж ярив.

	Раимонтой мөнөөх оромжийн дэргэд ирээд түүнийг модон шатаар авиран гарахад би доор үлдлээ. Наранд цохиулснаас тархи толгой дүнгэнэж, урт шатаар авирахаас төвөгшөөн, бас бүсгүйчүүдтэй дахиад л яриа үүсгэх тэнхээ дутсан хэрэг. Нар бүр гаслантай шарж нүд балайруулах нь үнэхээр шаналгаатай санагдлаа. Эндээ зогсоод байх уу, аль эсвэл эргэх үү гэсэн ац бодол төрөв. Ерөөс адилдаа адил юм. Тэгээд би хормын дараа элсэн жалгай уруу буцан алхлаа.

	Мөн л улайдсан элс. Тэнгис хамаг байдгаараа бачимдан аахилж хахаж цацан элсэн дээгүүр жижиг жижиг давлагаа хаялах ажээ. Нөгөө хад руу яаралгүй алхалж явахад толгой наранд тэлж байх шиг санагдлаа. Энэ лүгхийм халуун хамаг биеийг дарж, урагш алхахад хөндөлсөн тээг садаа учруулж байлаа. Нүүр лүү цоргихыг нь мэдрэх бүрдээ шүдээ тас зууж өмднийхөө халаасанд шургуулсан гараа чанга чанга атгаж энэ нарыг, нарнаас өөрт илгээсэн эл бүрхэг мансуурлыг ялан гарах гэж тэмцэлдэж явлаа. Элс, цайвар дун юм уу шилний хагархайгаас сацрах гэрлийн ойлт болгонд эрүү ам давжганан зууралдаж байлаа. Нэлээд удаан алхжээ.

	Тээр алсад, дээгүүрээ нарны гэрэл, далайн хөөсний цацраг гялбалзуулсан бул чулуу бараантан харагдлаа. Би хадны цаадах сэрүүн булгийг бодож явлаа. Тэр горхины хоржигнох авиаг дахин сонсох хүслэн, нарнаас зайлах хүслэн, булчин шөрмөсөө үл хөвчлөхийн хүслэн, хүүхнүүдийн уйлаан майлаанаас зугтаах хүслэн, эцсийн бүлэгт сүүдэр, амар тайвныг эрэх хүслэнд эзэмдүүлсэн билээ. Тэгээд ойртож очоод хартал Раимоны нөгөө өст араб эргээд ирчихсэн байв шүү.

	Тэр араб ганцаараа. Дээшээ харж толгойгоо салаавчлан хэвтжээ. Нүүр царай нь хадны сүүдэрт, бүхэл бие нь наранд. Нарны гэрэлд хөх хувцаснаас нь халуун уур савсаж байлаа. Би жаахан гайхав. Миний хувьд учир явдал нэгэнт дуусчихсан, энд ирэхдээ нөгөө хэргийг бодох ч үгүй явжээ.

	Араб намайг харангуутаа өндөсхийж гараа халаасандаа хийв. Би ч мэдээж, гадуур цамцныхаа халаасанд яваа Раимоны гар бууг тэмтэрлээ. Тэгтэл дахиад л ар нуруугаараа хэвтлээ. Харин халааснаасаа гараа салгахгүй юм. Би түүнээс нэлээд зайтай, Арваад метрийн цаана зогсож байсан юм. Жийхайсан нүдээр над руу ямархан харц тусгаж вэ гэдгийг нь таамаглалаа. Тийнхүү савсам халуун агаарт түүний дүр нүдэнд бүрэлзэн харагдаад болдоггүй. Тэнгисийн давлагаа үд хэрийг бодвол баахан намжиж үе үехэн долгисон ирж эргээ долооно. Нөгөө л элсэнд туссан мөнөөх л нар, мөнөөх л гэрэл. Цаг нэгэнт хоёр болчихсон атал хорвоогийн өдөр зогсчихсон мэт, буцалмал халуун төмөрлөгийн далайд зангуу хаячихсан юм шиг. Тэнгэрийн хаяанд бэсрэгхэн хөлөг онгоц явж байна. Би зөвхөн нүдний булангаар л тэр хар цэгийг ажигласан. Юу вэ гэвэл арабаас огоот нүд салгаагүй.

	За би эргээд цаашаа явчихвал ч бүх юм өнгөрнө дөө гэж бодсон. Чингэтэл тэнгэрийн наранд улайссан элсэн жалгай тэр аяараа намайг урагш түлхээд байх шиг. Горхи руу хэд алхаад үзлээ. Араб хөдөлсөнгүй. Тэхдээ тэр надаас нэлээд зайдуу байсан юм. Инээвхийлж байх шиг харагдсан нь нүүрэнд нь сүүдэр туссаных болов уу. Би хүлээзнэлээ. Нар бүр хацар нүүр лүү цоргиж хөлс бөөн бөөнөөрөө гоожин хөмсөг рүү урсан ирэх нь мэдэгдэж байв. Ээжийг оршуулдаг өдрийн нар яг л ийм байж билээ. Хамгийн айхтар нь дух руу бадайран өвдөж чамархайны судас лугшиж байлаа. Энэ шатаам халуун наранд тэсвэр нэгэнт барагдаж урагшилсхийлээ. Ганц алхам урагшлаад нарнаас зайлж чадахгүй, энэ бол тэнэг хэрэг гэдгийг мэдэж байсан. Гэхдээ ганцхан алхлаа. Ердөө ганцхан алхам. Тэгтэл нөгөө араб хэвтээгээрээ хутгаа гаргаж надад харуулав. Наранд тэр хутганаас нь хурц гэрэл гялсхийсэн нь гилбэлзсэн урт мэс духанд зоогдох шиг санагдлаа. Тэрхэн хоромд хөмсгөнд хуралдсан бөөн хөлс нүд рүү урсан орж нойтон давхарлаг бүрхээд авав. Давс, нулимс холилдсон энэ бүрхүүлийн цаана юу болж байгааг мэдэх юм алга. Мэдэгдэж байгаа юм гэвэл дух руу хэнгэрэг адил дэлдэх нар. Бас, хурц иртэй хутга өмнө маань сүүтгэнээд байгааг зөнгөөрөө мэдэрч байлаа. Энэ халуухан мэсээр миний сормуусыг огтолж зовлонт нүдийг минь ухаж байх шиг санагдлаа. Тэнгис халуун агаад хүнд амьсгалаар үлээв. Тэнгэр тэр аяараа нөмөрч ирээд гал бороо дуслуулж байх мэт. Хамаг бие хөвчлөгдөн, халаасан дахь гар буугаа атгаад авлаа. Бариул нь өө сэвгүй гөлгөр, гох буулгах оньст нь гар хүрлээ. За ингээд, хахир агаад чих дөжрүүлэм чимээгээр хамаг хэрэг эхэллээ. Би нүүр толгойд дааварласан хөлс, нарны туяа хоёрыг сэгсэрлээ. Энэ өдрийн амгалан, саяхан зугаатай байсан жалгайнхаа гайхалтай анир чимээгүйг түйвээж байна гэдгээ би ухаарч байсаан. Ингээд тэрийн хэвтэж буй тэр хүнийг дөрөв буудлаа. Сум өнгөн талаасаа мэдэгдэх ор мөргүйгээр бүхэл биед нь нэвчин оржээ. Дөрвөнтөө дараалсан энэ буун дуу гай гамшгийн хаалгыг балбасан мэт сонстов.

	 

	Хоёрдугаар бүлэг

	 

	I

	Баривчилсныхаа дараа намайг шууд хэд хэдэн удаа байцаав. Гэхдээ байцаалт нь хурдан, миний хэн болохыг л мэдэх гэсэн юм санж. Цагдаагийн газарт анхандаа хэн ч миний хэргийг тоохгүй байгаа юм шиг санагдаж байлаа. Тэгтэл долоо хоногийн дараа юм даг, мөрдөн байцаагч намайг сониучирхсан янзтай харав. Эхлээд миний нэр ус, хаяг, мэргэжил, төрсөн огноо, төрсөн газар зэргийг л асуусан. Дараа нь намайг өөртөө өмгөөлөгч авсан эсэхийг лавласан. Би үгүй гэдгээ хэлээд өмгөөлөгч авах нь үнэхээр шаардлагатай юм уу даа гэж өөдөөс нь асуусан. Байцаагч “Яагаад тэгж асуув?” гэж байна. Яагаад вэ гэвэл миний үйлдсэн хэрэг ер ээдрээ орооцолдоонгүй юм гэж бодож байна гэж би хариулсан. Тэгэхээр байцаагч инээмсэглэнгээ ‘Тэгж бодож болно л доо. Тэхдээ хууль гэж нэг юм бий шүү дээ. Хэрэв та өмгөөлөгч сонгож аваагүй бол бид эндээсээ томилно” гэж хэлэв. Шүүх иймэрхүү нарийн ширийн юмыг өөрөө хариуцах нь зохистой юм гэж надад санагдсан. Энэ тухайгаа би байцаагчид хэлсэн. Тэр санал нийлж хуулийг тун нарийн зохиосон байдаг юм гэв.

	Анхандаа би энэ хүнийг төдий л лавдуун сүрхий гэж бодоогүй. Намайг битүү хөшигтэй тасалгаандаа хүлээж авсан. Ширээн дээрх асаалттай чийдэн нь намайг суулгасан зөөлөвчтэй сандлыг л гэрэлтүүлжээ. Өөрөө бол харанхуйд сууж байх юм. Би ийм аргыг урьд өмнө номд үзэж байсан, энэ бүхэн надад тоглоом шиг санагдлаа. Ярилцсаныхаа дараа би түүнийг ажиглалаа. Цэвэрхэн нүүр царайтай, гүн цэнхэр нүдтэй, бууралтаж яваа соёо сахалтай, бараг л цайчихсан өтгөн халимагтай, өндөр нуруутай хүн ажээ. Хэдийгээр уруул ам нь үе үе ууртай маягтай татганах авч их ухаалаг, ерөнхийдөө бол аятайхан хүн шиг санагдлаа. Гарахдаа би түүн рүү арай л гараа сунгачихсангүй, би чинь хүн алчихсан хүн шүү дээ гэдгээ яг цагтаа санасан.

	Маргааш өдөр нь өмгөөлөгч надтай уулзахаар ирэв. Насаар залуу, намхан биетэй, махлаг тарган, халимаг үсээ нямбайлан мөлийтөл самнасан хүн байна. Халуун байгаа хэр нь (би бол гадуур цамцгүй сууж байсан) хар бараан костюм өмсөж, хачин улаан эрээн судалтай зангиа зүүжээ. Цамцных нь зах цардмал. Тэр миний орон дээр барьсан цүнхээ тавьж өөрийгөө танилцуулаад, “үйлдсэн хэргийг тань судалсан” гэж хэлэв. Миний хэрэг эмзэг нарийн, хэрэв өөрт нь бүрэн дүүрэн итгэх л юм бол бас ч гарц бий гэдэгт эргэлзэхгүй байна гэж өгүүлэв. Би түүнд тал өгөв. Тэхээр “За хоёул гол юмандаа оръё” гэж байна.

	Тэр өмгөөлөгч миний орон дээр сандайлж суугаад хувийн амьдралын минь талаар мэдээлэлтэй болсон гэж ярив. Ээжийг саяхан настайчуудын асрамжийн газар үхсэн гэдгийг мэдсэн байна. Маренгод судалгаа хийсэн юм санж. Тэнд мөрдөн байцаагч нарт эхийгээ хөдөөлүүлэх өдөр намайг “сэтгэл огт гунигласан шинжгүй байсан” гэж мэдээлсэн юм гэнэ. Өмгөөлөгч хэлсэн нь: “Үүнийг танаас асуухад надад жаахан эвгүй байна л даа. Гэтэл тэрний учрыг мэдэхгүй байж болохгүй. Хэрэв би энэ асуултад хариу хэлж дөнгөхгүй бол яллахад лут баримт болно шүү” гэв. Тэгээд надаас шалтгааныг нь хэлж туслаач гэж хүсээд тэр өдөр гашуудсан уу, үгүй юу гэж асууж байх юм. Үүнийг лавласанд нь цочиж, би бол хүнээс ийм юм асуухаас жийрхэнэ дээ гэсэн бодол санаанд орж байлаа. Гэхдээ би “санаа бодлоо дотроо тунгааж үзэх чадвараа жаахан алдчихаад байна, ямар нэгэн учир тайлбар хэлэхэд хэцүү байна” гэсэн хариу өглөө. “Мэдээжийн хэрэг, би ээжийгээ хайрладаг байсан. Тэглээ гээд яах юм бэ. Бүхий л гэгээнтнүүд хайртай хүнээ битгий л урт удаан наслаасай гэж нэг ёсондоо хүсдэг байсан юм гэсэн”. Энийг хэлмэгц өмгөөлөгч миний үгийг таслав. Сэтгэл нь их л дэнсэлсэн янзтай. Энэ үгээ шүүгчид ч, мөрдөн байцаагчид ч хэлж болохгүй гэсэн амлалт надаас авлаа. Гэвч бие махбод таагүй цагт санаа бодол маань самуурдаг, би бол төрөлхийн ийм хүн гэж тайлбарлалаа. Ээжийг хөдөөлүүлсэн өдөр би жигтэйхэн ядарчихсан, нойрмог байсан. Тэр ч учраас юу болж байгааг мэдрэх сэхээ байгаагүй. За, харин хэлж чадах нэг юм гэвэл, ээж үхээгүй ч болоосой гэж хүсэх байсан даа. Гэвч өмгөөлөгч маань сэтгэл дундуур шинжтэй. “Энэ чинь арай л тайлбар болж чадахгүй” гэж хэлж байна.

	Өмгөөлөгч бодлого болсноо, намайг тэр өдөр ертөнцийн ёсны гашуудлаа хазаарлан барьсан гэж шүүхэд танилцуулж болох уу гэж асуув. “Үгүй ээ, энэ чинь шал худал юм болно ” гэж би хариу хэллээ. Энэ үг зэвүүг нь яльгүй хүргэсэн байдалтай, намайг ёозгүй харж, ямар ч атугай хөгшчүүдийн оромжийн дарга, тэндхийн ажилчид гэрчийн этгээдээр дуудагдана, “тэгэхээр хэрэг мөн ч балиар тал руугаа эргэнэ дээ” гэж дургүйцсэн янзтай хэлэв. Тэр явдал миний үйлдсэн хэрэгтэй ямар ч учир холбогдол байхгүй гэж намайг өгүүлэхэд тэр, шүүхтэй хэзээ ч учир холбогдолтой байгаагүй тань илт харагдаж байна даа гэсэн л хариу дуугарч билээ.

	Өмгөөлөгч маань ууртай шинжтэй явав. Түүнийг торгоож, мэрийж зүтгүүлж өмгөөлүүлэх гэсэндээ тэр биш, зүгээр л зүй ёсоор надад аятай хандах аваас баяртай байх болно гэж учир хэлмээр санагдсан. Чухамдаа надаас болж сэтгэл түгшсэн нь харваас илт байлаа. Тэр намайг ойлгосонгүй, энэ учраас жаахан бухимджээ. Би бол өрөөл бусдын л адил нэг хүн, ердөө тэднээс өөрцгүй гэж сэнхрүүлэх хүсэл төрж байсан. Тэглээ гээд үнэндээ тус нэмэргүй, яршигтай ч санагдаад больсон.

	Удалгүй намайг мөрдөн байцаагч дээр дахиад л аваачлаа. Өдрийн хоёр цаг болж байсан юм даг. Энэ удаа албан тасалгаа нь гэрэл гэгээгээр гийжээ, цонхны нь нимгэн ёрог даавуун хөшиг гэгээг төдий л бүдгэрүүлсэн юмгүй. Их халуун байв. Мөрдөгч намайг нэн эелдэг байдалтай суулгаж өмгөөлөгчийг “нөхцөл байдлын улмаас” ирж чадсангүй гэж мэдэгдэв. Чингэхдээ намайг өмгөөлөгчийнхөө ирж оролцохыг хүлээж байцаалтад нь хариулахгүй байх эрхтэй гэв. Би ганцаараа мэдүүлэг өгч чадна гэж хариу дуугарлаа. Тэгэхтэй зэрэг мань хүн ширээн дээрх хонхны товчлуурыг дарав. Залуухан гарын бичээч нь орж ирээд миний архан талд суув.

	Мөрдөн байцаагч бид хоёр түшлэгтэй сандалд тухаллаа. Байцаалт эхэллээ. Эхлээд намайг дуу цөөтэй, зожиг хүн гэж гадуур хэлэлцдэг, энэ талаар өөрөө юу гэж боддог вэ гэж асуув. “Надад ер нь нэг их яриад байх юм байдаггүй. Тэгээд би дуугаа хураадаг даа” гэж би хариу хэллээ. Байцаагч миний ажигласнаар анх удаа л инээмсэглэж, яах аргагүй л дөмөг шалтгаан юм даа гэж хүлээн зөвшөөрөөд “гэхдээ энэ бол юмны учрыг тайлахад ямар ч ач холбогдолгүй зүйл” гэж нэмж өгүүлэв. Чимээгүй болж над руу харж байснаа цочир босож ирээд “Миний анхаарлыг татаж байгаа хүн бол та юм” гэж түргэн түргэн өгүүлэв. Үүгээр чухам юу гэж хэлэх гэснийг нь би сайн ухаарсангүй, юу ч дуугаралгүй өнгөрлөө. ‘Таны үйлдэлд бүрхэг юм байна. Тэрний учрыг олоход таныг би надад тусална гэж найдаж байна шүү” гэж залган хэллээ. Ер ээдрээ орооцолдоонтой юм байхгүй шүү дээ гэж хариулахад намайг тэр өдрийнхөө явдлыг дахин тодруулж ярь гэж шавдуулав. Би нөгөө л ярьснаа давтлаа: Раимон, элсэн жалгай, усанд сэлсэн, хэрүүл маргаан, нөгөөх л жалгай, бяцхан горхи, нар, гар буугаар тав буудсан хэрэг. Миний хэлсэн өгүүлбэр болгонд тэр “мөөн, мөөн” гэж дуугарч байлаа. Тэгээд арабын тэрийсэн биеийн тухайд яриа үүсээд ирэхлээр “Зүйтэй” гэж сайшаасан маягтай дуугарав. Миний тухайд мөнөөх л явдлаа давтан өгүүлсэндээ залхаж хэзээ ч ингэж их ярьж байгаагүй шиг санагдаж байсан.

	Байцаагч хэсэг хугацаанд чив чимээгүй болсноо босож ирээд надад туслах хүсэлтэй, намайг анхаарч байгаа, Бурханы авралаар миний тулд ямар нэгэн тустай юм хийх болно гэж хэлээд, ингэхдээ эхлээд хэдэн юм лавлая гэж байна. Яриагаа шууд залгуулаад намайг ээжийгээ хайрладаг байсан уу гэж асуув. Би “Хайрладаг байсаан, улс амьтан эхийгээ яаж хайрладаг вэ, тэрний л адил” гэж хэллээ. Сая болтол яриаг машинд жигдхэн цохиж байсан бичээч самгардаж даруул дээрээ алдаад буцаж бичихэд хүрэв. Мөрдөн байцаагч харваас төдий л учир холбоос гаргаж ирэлгүйгээр, намайг тасалдалгүй таван удаа буудсан уу гэж асуув. Би бодож байгаад эхэлж буудсаныхаа дараа жаахан зогтусаад дараа нь дөрөв буудсан гэж мэдүүллээ. ‘Та эхэлж нэг буудчихаад хоёр дахь удаагаа буудахынхаа өмнө яагаад жаахан байзнасан юм бэ?” гэж асуув. Миний нүдэнд нөгөө улайссан элс харагдах шиг болж нар дух руу айхавтар төөнөж байсан нь санаанд оров. Энэ удаа би ямар ч хариу хэлж чадсангүй. Үүний дараа нэлээд удаан нам гүм боллоо. Мөрдөн байцаагч сэтгэл их уймарсан янзтай, сандалдаа буцаж суугаад гараа явуулж халимаг үсээ өрвийлгөнгөө ширээгээ тохойлдож хачин царайтай, над руу тонгойсхийн “Яагаад та нэгэнт үхчихсэн хүнийг буудсан бэ?” гэж асуулаа. Би бас л хариу хэлж дөнгөсөнгүй. Шүүгч духаа гарынхаа алгаар шүргэж дуу хоолойнхоо өнгийг хувирган “Яагаад? Та үүнийг надад хэлэх ёстой. Яагаад?” гэсэн асуултаа давтлаа. Би ч дуугай л сууж байлаа.

	Тэр хүн гэнэт босож тасалгааныхаа хана хүртэл том том алхаагаар очиж ангилалт хэргийн шүүгээнийхээ нүдийг татав. Тэндээс Христийн дүртэй мөнгөн загалмай гаргаж над руу хандуулж савлангаа дөхөж ирлээ. Чингээд жигтэйхэн хувирч чичирхийлсэн ч гэмээр хоолойгоор “Энийг та мэдэх үү, үгүй юу?” гэж дуу алдан асуув. “Мэдэлгүй яах вэ” гэж би хэллээ. Тэгэхтэй зэрэг, өөрийгөө Бурханд сүсэглэдэг, Бурхан нигүүлслээ хайрлахад аль ч хүн нэг их буруутайд тооцогддоггүй гэдэгт итгэдэг, үүний тулд буруутан хүн нүглээ наманчилж гэмээ нь хүүхэд шиг болж сэтгэл санаа нь ариусан цагаан цайлган болох учиртай юм гэж асар догдлонгуй янзтай дуржигнуулан өгүүлэв. Мань шүүгч элгээрээ ширээ налан бөхийжээ. Загалмайгаа бараг л миний толгой дээгүүр эргэлдүүлээд байв. Үнэнийг хэлэхэд би түүний учирлах үгийн уялдаа авцалдааг тун ч барагтай ухаарав. Юу вэ гэвэл, би их халууцаж байлаа. Нөгөөтээгүүр тасалгаанд нь орж ирсэн том том ялаа нүүрэн дээр ирж суугаад, бас шүүгч миний айдсыг бяцхан хүргэсэн юм. Гэвч айна гэдэг бол миний хувьд инээдэмтэй, учир нь гэвэл би чинь эцсийн бүлэгт ялтан шүү дээ. Гэтэл шүүгч ярьсаар л. Түүний үзсэнээр миний мэдүүлэгт бүрхэг нэг юм байгаа нь юу вэ гэвэл хоёр дахь удаагаа буудахынхаа өмнө түр хүлээзнэсэн явдал гэнэ. Миний өөр бусад хэрэг явдал бол толгой зовоогоод байх юмгүй, гагц энийг л ойлгоогүй аж.

	Шууд буудах, хүлээзнэж байгаад буудах хоёрын хооронд асар ялгаа үгүй, та дэмий зөрж зүтгэж байна гэж хэлэх гэсэн юм. Гэтэл тэр миний үгийг таслан цээжээ засан цэх болгож намайг Бурханд итгэдэг эсэхээ хэл гэж сүүлчийн удаа шаарддаг юм байна. Би үгүй гэж хариуллаа. Энэ бол байж болохгүй, хүн бүхэн, тэр ч байтугай өөрөөс нь нүүр буруулсан улс амьтан хүртэл Бурханд итгэдэг гэж тэр хэллээ. Энэ нь тэр хүний итгэл үнэмшил аж, хэрэв үүндээ эргэлзэх л юм бол хамаг амьдралынх нь утга учир алдагдах юм гэнэ. “Амьдралынхаа утга учрыг алдахыг хүсэж байна уу?” гэж байцаагч халаглан өгүүлэв. Миний бодлоор энэ надад падгүй юм, үүнийгээ ч би түүнд хэллээ. Чингэтэл ширээнийхээ араас над руу сунаж Христийн дүрийг миний нүдний өмнүүр явуулан барьц алдсан шинжтэйгээр “Би Христийн шашинтай хүн байна. Христ бурхнаас чиний нүглийг уучлаач гэж би гуйж байна. Бурхан чиний төлөө шаналж байхад яагаад чи итгэдэггүй юм бэ?” гэж хашхирав. Намайг дотночлох мэт чи гэж дуудахыг нь анзаарсан, за даа, энэ л боллоо доо надад. Тасалгаанд улам л халуун оргиод байлаа. Би яршигтай яриатай хүнээс ангижрахыг хүсдэг зангаараа үгийг нь дагасан маяг үзүүллээ. Миний гайхсан нь гэвэл мөрдөн байцаагч бахдан дуу алдаж байна. “Уухайс даа, мөн мөн, чи ертөнцийн эзэнд сүсэглэж байгаа юм шив дээ, түүнд итгэл найдвараа өгч байна аа даа?” гэв. Би дахиад л "үгүй ээ” гэдгээ хэлэлгүй яах вэ. Чингэхээр тэр зөөлөн сандал дээрээ сулдхийн унав.

	Мөрдөн шүүгч их ядарсан царайтай харагдлаа. Бидний яриаг тасралтгүй тачигнан бичиж байсан машинаар сүүлчийн хэдэн өгүүлбэрийг залгуулан гүйцээх хүртэл тэр хүн хэсэг хугацаанд чив чимээгүй боллоо. Чингээд намайг нүд салгалгүй ширтэнгээ ялимгүй гунигтай дуугаар ‘Тан шиг ийм чулуун зүрхтэй хүнийг ер үзээгүй юм байна. Миний гараар орсон гэмт хэрэгтнүүдийн хэн нь ч энэ зовлонт дүрийн өмнө уйлж байсан даа” гэж аман дотроо өгүүлэв. Чухамдаа гэмт хэрэгтнүүд учраас л уйлсан хэрэг шүү дээ гэж хэлмээр санагдсан, гэвч би ч мөн тэдний нэгэн адил шүү дээ гэсэн бодол толгойд орж ирэв. Би энэ бодолдоо дасаж өгөхгүй байсан л даа. Мөрдөгч бээр байцаалт дууссаныг мэдэгдэж бослоо. Тэр нөгөө л ядрангуй царайгаар, хийсэн үйлдэлдээ харамсаж байна уу гэж л надаас асуусан. Би бодож байгаад жинхэнэ харамсал гэхээсээ илүү гуниг төрж байна даа гэж хариулсан. Мань хүн намайг ойлгохгүй байх шиг санагдсан билээ. Энэ өдрийн ажил үүгээр дуусгавар болсон.

	Түүнээс хойш мөрдөн байцаагч надтай байнга уулздаг байсан. Уулзалт бүхэнд өмгөөлөгч ирж оролцдог байлаа. Түрүүчийн мэдүүлгүүдийн зарим зүйлийг надаас тодруулах төдийгөөр хязгаарладаг асан. Эс бөгөөс мөрдөн шүүгч өмгөөлөгчтэй надад оноох ялын зүйл ангийн талаар хэлэлцдэг байсан. Гэхдээ үнэнийг хэлэхэд энэ цаг минутад тэр хоёр надад анхаарал ер хандуулж байгаагүй. Ямар ч атугай аажмаар байцаалтын өнгө аяс нь өөр болсон. Шүүгчийн тухайд миний хэрэг нэгэнт тодорхой болж намайг анзаарахаа больсон бололтой. Бурханы тухай тэр дахиж надтай яриагүй, би түүнийг анхны уулзалт дээр байсан шигээ сэтгэл бадрангуй байхыг хараагүй. Энэ ч учраас бидний яриа хөөрөө нэг их албадлагын шинжгүй болсон. Хэд гурван юм лавлах, өмгөөлөгчтэй богино хугацаагаар ярилцах, ердөө л энэ. Байцаалт дуусжээ. Шүүгчийн хэлсэнчлэн миний хэрэг зохих журмын дагуу явж байв. Заримдаа бас яриа хөөрөө ерөнхий сэдэв рүү ормогц намайг татган оролцуулдаг байлаа. Би чөлөөтэй амьсгалж эхлэв. Энэ цаг минутад надтай хэн ч эвгүй муухай харьцаагүй. Бүхий л юм номын дагуу хэвийн, сүрхий хэм хэмжээтэй, нэн тайван амгалан боллоо. Чингээд тэдний “гэр бүлийн гишүүн” болсон юм шиг зугаатай сэтгэгдэл над төрж билээ. Арван нэгэн сар байцаалгасны эцэст шүүгчийг “Өнөөдрийн хувьд дууслаа, буруу номтон гуай” хэмээн мөрөн дээр алгадан, дотно царайгаар албан тасалгааныхаа хаалганаас үдэн гаргаж байсан аятай мөчөөс өөр цаг үед ингэж баярласан гэхэд сэтгэлд нэг л багтаж өгөхгүй байсан гэдгийг хэлүүштэй. Дараа нь намайг зэвсэгт цагдаа нарт хүлээлгэж өгсөн.

	 

	II

	Надад ярих дургүй зүйл гэж бий. Шоронд ороод би хэдэн өдрийн дараа амьдралынхаа энэ зурвас үеийн тухай ярих нь эвгүй гэдгийг ойлгосон.

	Хожим энэ мэдрэмж юу ч биш юм байна гэдгийг ухаарсан. Чухамдаа эхний хэдэн өдөр би өөрийгөө шоронд хоригдчихлоо гэж бодоогүй, битүүхэндээ ямар нэгэн жиг ургах байх гэж горьдож байлаа. Ердөө Мариг анхны удаа ганцхан эргэсний дараа л бүх юм орвонгоороо эргэсэн дээ. Түүний захидлыг хүлээж авсан өдрөөс (өөрийг нь миний эхнэр биш учраас дахиж эргэхийг зөвшөөрөхгүй байна гэж Мари надад бичсэн), яг энэ өдрөөс эхлэн би гянданд орчихсон юм байна, ингээд амьдрал маань төгсгөл болжээ гэдгийг мэдэрсэн. Анх баривчилсан өдрөө намайг нэг тасалгаанд хорьсон юм. Тэнд хэдэн хоригдол байсны олонх нь арабчууд байсан. Тэд намайг хараад инээж ямар хэрэг өдүүлсэн бэ асууцгаахад, нэг араб алчихсан юм аа гэж хариулсан. Тэгэхээр дув дуугүй болцгоосон. Удаж түдэлгүй харанхуй болов. Чийрсээ яаж дэвсэж унтахыг тэд надад зааж өгсөн. Аль нэг захаас нь жаахан хуйлаад дэр болгочихдог юм байна. Шөнийн туршид бясаа нүүрэн дээгүүр гүйсэн. Хэдэн өдрийн дараа намайг нэг өрөөнд тусгаарласан. Тэнд модон ханзан дээр унтдаг болов. Мөр харах том хувин, угаалгын төмөр гадартай. Шорон хотоос нэлээд дээр оршдог, бяцхан гэгээвчээр нь тэнгисийн бараа харагддаг байв. Нэг удаа гэгээ үзэхээр төмөр сараалжинд чаргууцалдаж байх үед хуяг орж ирээд эргэлт гэж хэлэв. Би Мари байх гэж бодсон. Үнэхээр Мари байсан.

	Уулзалтын тасалгаанд хүргэж өгөхөд эхлээд урт хонгилоор дамжин нэг шатаар оруулаад дахин цэг хонгилоор явуулах юм. Тэгээд би нэг талын хананд нь том том цонх гаргасан уудам тасалгаанд орлоо. Тэр танхимыг уртааш нь хоёр том сараалжин хананцраар гурван өрөө болгожээ. Хоёр сараалжин хананцрын хооронд эргэлтээр ирсэн хүмүүсийг хоригдлуудаас тусгаарласан наймаас арваад метр хэрийн хоосон зай байв. Мари миний урдаас хараад зогсож байна. Судалтай эрээн бошинзтой, царай нь наранд борложээ. Миний талаас арваад хоригдол байсны олонх нь арабчууд. Эргэлтээр  ирэгсэд нь голдуу мавритан эмэгтэйчүүд. Марийн баруун зүүн гар талд хоёр бүсгүй хүн байсны нэг нь хар хувцастай, уруулаа жимийсэн намхан авгай, нөгөөдөх нь толгой нүцгэн бүдүүн эхнэр. Энэ эхнэр гар хуруугаа занган бархиран ярьж байв. Хоёр хананцрын хоорондох зайн улмаас эргэгчид болоод хоригдлууд их чанга ярихаас өөр аргагүй аж. Намайг ороход хүмүүсийн дуу хоолой танхимын нүцгэн хананд цуурайтаж, дээрээс цонхонД туссан хурц гэрэл ойгоод толгой ч эргэх шиг. Миний өрөө бол чимээ шуугиангүй, харанхуйвтар юм шүү дээ. Танхим дотор шууд дасахад амаргүй байлаа. Гэхдээ гэгээ гэрэлд хүмүүсийн нүүр царайг ялгаж эхэллээ. Хонгилын захад хоёр хананцрын хооронд харгалзагч сууж байгаа нь нүдэнд туслаа. Олон араб хоригдол болон тэдний гэр бүлийнхэн өөд өөдөөсөө хараад явган сууцгаажээ. Харин хашхиралдацгаахгүй аж. Хэдийгээр эргэн тойрон нь чимээ шуугиантай ч нам дуугаар үг хэлэлцэн учир байдлаа ойлголцож чадаж байлаа. Тэдний тэр доор аман дотроо бүдэг бадаг ярилцах нь, нэг ёсондоо дээшээ дуулдах хөөрөлдөөнийг нь хөгжмийн утасны аргил хөг дагалдах мэт. Энэ бүгдийг би Мари руу дөхөх замдаа хором зуур анзаарлаа. Мари сараалж налан зогсоод хамаг чадлаа гарган инээмсэглэж байлаа. Тэр бүсгүй их сайхан харагдлаа. Гэхдээ үүнийгээ би зүрхлэн хэлж чадсангүй. “За, тэгээд ямар байна даа?” гэж тэр өндөр дуугаар асуув. -“За, яах вэ дээ”. “Бие чинь зүгээр үү, юм хумаар дутаагүй биз”. -“Сайн, үгүй дээ”.

	Бид хоёр дуугай болцгоолоо. Мари инээсээр л байх юм. Нөгөө бүдүүн эхнэр миний хажууд зогсож байгаа гэнэн маягийн харцтай, цайвар үстэй лужир хүн рүү орилон ярьж байна. Бодвол тэр эр нөхөр нь бололтой. Намайг ирэхээс өмнө тэр хоёрын яриа нэгэнт эхэлсэн нь илт.

	“Жанн (бүсгүй хүн - Орч.) тэрийг авдаггүй шүү” гэж бүдүүн эхнэр бархиран өгүүлэв. ‘Тийм, тийм" гэж саях эр дуугарч байна. “Би хэлсэн, явахдаа чи тэрийгээ аваад яв аа гэж. Гэтэл авдаггүй шүү”

	Мари энэ хооронд “Раимон чамд мэнд дамжуулсан” гэж хашхирлаа. Би “Баярлалаа” гэж хэлэв. Хажуугийн хүн ‘Тэр нөхрийн бие сайн уу?” хэмээн эхнэрээсээ асууж миний үгийг баахан балартуулах шиг боллоо. Эхнэр нь инээж “Сайнаас сайн” гэж дуугарав. Зүүн гар талд маань зогсож байгаа цэвэрхэн гар хуруутай, сульданги хүн юу ч ярихгүй юм. Тэр бээр давжаахан биетэй хөгшин авгайн урдаас харан зогсож байлаа. Аль аль нь бие биеэ нүд салгахгүй ширтэцгээх ажээ. Гэхдээ би тэднийг удаан ажиж чадсангүй, учир нь гэвэл Мари “найдвар тасарч болохгүй шүү” хэмээн хашхирсан юм. ‘Тийм ээ” гэж би хариу дуугарсан.

	Тэрхэн зуур би түүнийг харж, нимгэн бошинзынх нь цаадах булбарай мөрий нь базаад авмаар санагдлаа. Би энэ эгдүүтэй сайхан махбодыг хүсэж байлаа. Энэ биеэс өөр чухам юунд ч найдахаа сайн мэдэхгүй асан. Мари ч ийм л хүслээ харуулсан биз, юу вэ гэвэл тэр дандаа л инээмсэглээд байлаа. Би зөвхөн түүний гэрэл цацрам цагаан шүд, инээхэд нүүрэнд нь үүсдэг үл мэдэг нарийхан атирааг ажиглаж байлаа. Мари дахин чанга дуугаар “Чи гарна аа, тэгээд хоёулаа гэрлэнэ” гэлээ. “Өө, чи тэгж бодож байна уу?” гэж би хариу дуугарсан. Үүгээр би ямар нэг юм мэдүүлэх гэсэн хэрэг. Тэгэхэд Мари мөн л чанга дуугаар их хурдан “тийм тийм” гээд намайг буруутан биш гэж үзэж таарна, хоёул дахиж усанд шумбана аа гэж байна. Гэтэл хажуугийнх нь нөгөө голигор эхнэр хашхиран ярьж сагсаа шоронгийн бичиг хэргийн газар орхичихсон юм аа гээд тэрхүү саванд хийсэн юм хумаа тоолох ажээ. Эл юм хумаа мөнгөөр авсан болохоор шалгах нь арга ч үгүй биз. Миний хажуугийн хүн, ээжтэйгээ ширтэлцсээр. Арабчууд тэр доор шивнэлдсээр л. Гадаах нарны гэрэл цонхны шилийг тэлж байна гэлтэй.

	Бие жаахан тавгүйрхэх шиг, явчихмаар л санагдлаа. Чимээ шуугиан нь яршигтай юм. Гэвч Мариг байгаа дээр нь харах хүсэл төрсөн. Хэчнээн ч цаг өнгөрөв дөө, бүү мэд. Мари ажил төрлийнхөө тухай ярих боловч нөгөө инээд нь салж өгдөггүй. Шивнэлдээн, хашхиралдаан, яриа хөөрөө тал талаас булж байв. Ганц дуу шуугүй бичил орчин гэвэл бие биеэ харсаар буй мөнөөх залуу хөвүүн, хөгшин эх хоёр нь. Арабчуудыг нэг нэгээр нь аваад явцгаалаа. Эхний хүн нь явмагц бараг бүгд л чимээ аниргүй боллоо. Хорчгор эмгэн сараалж руу дөхөв. Яг энэ үед харгалзагч хүүд нь дохио өгөхөд тэр “Баяртай, ээж ээ” гэв. Хөгшин бээр сараалжны хоорондуур гараа явуулж аажуухнаар гараа даллан хоцорлоо.

	Түүнийг гармагц гартаа малгайгаа барьсан нэг хүн орж ирээд эмгэний байрыг эзлэн зогслоо. Шинэ хоригдол авчрав. Тэд хоорондоо угзарган хэр нь нам дуугаар үг хэлэлцэв. Тэдний яриа хөөрөө тийнхүү сонстох нь танхимд нам чимээгүй болсных билээ. Миний баруун гар талын хүнийг авахаар ирлээ. Эхнэр нь хашхирч ярих хэрэгцээ нэгэнт үгүй болсныг ерөөс анзаараагүй мэт нөгөөх л аясаараа “Биеэ бодоорой, болгоомжтойхон байгаарай” хэмээн өгүүлэв. Дараа нь миний ээлж ирлээ. Мари дохио зангаагаар намайг хий үнсэж байгаагаа харуулав. Далдрахаасаа өмнө би эргэн харлаа. Мари зоогдчихсон юм шиг, мөнөөх л хуурай агаад шаналангуй янзаараа инээмсэглэж нүүрээ сараалжинд наан зогсож байлаа.

	Удалгүй Мари надад захидал бичсэн. Чухамхүү энэ мөчөөс эхлэн огт ярих дургүй олон юм маань сэтгэлд орж ирсэн. Хэтийдүүлээд байх юм үгүй ч, өрөөл бусадтай харьцуулбал энийг давж гарахад над хавьгүй хялбар байсан л даа. Гэхдээ хоригдсон эхний үед хамгийн хэцүү юм юу байсан бэ гэвэл чөлөөт хүний сэтгэлэг ер салж өгдөггүй байлаа. Тухайлбал элсэн жалгай дээр хэвтэж, тэнгисийн усанд үсрэн орох хүслэн аяндаа цаламдаад авдаг сан. Хөл рүү эхний давлагаа цохиж, усанд шунган ороход бие тавиран чөлөөтэй сайхан болж байгаа юм шиг бодогддогийг хэлэх үү. Гэвч гэнэт шоронгийн хана дөрвөн талаас хамхиад авч байх шиг санагддаг асан. Хэдхэн сарын дараа ийм бодол замхран алга болсон. Хожим тэгээд хоригдлын сэтгэлэгт орсон л доо. Өдөр бүр хашаан дотор салхинд гаргах, эсвэл өмгөөлөгчийн ирж уулзах цагийг хүлээдэг байлаа. Бусад цагийг нь бол амьхандаа аргалаад өнгөрөөдөг болсон. Хэрэв намайг өгөршсөн модны ёроолд амьдруулахаар албадаж дээд тэнгэрийн цэцгийг (уулийг хэлжээ - Орч.) ажиглахаас ондоо ажилгүй болгосон бол би тэр ахуйд аажмаар дасах л байсан биз гэж ямагт боддог байлаа. Энд өмгөөлөгч маань ямархан хачин зангиатай ирэх бол гэж боддог шигээ, өмнөх амьдралдаа Мариг тэврэх гэж бямба гарагийг тэсэж ядан хүлээдэг байсан шигээ модны доороос шувуудын нисэн өнгөрөх, эсвэл үүл нийлэлдэхийг харах гэх л байсан буй за. Гэтэл бодоод үзэхэд би өгөршсөн модны ёроолд байгаа биш шүү дээ. Надаас ч золгүй хүмүүс бий. Энэ бол ээжийн саналга юм даа. “Аливаад зохицож л амьдардаг юм шүү дээ” гэж ээж байнга ярьдаг сан.

	Би ерөнхийдөө өөрийн бодол санаанаас төдий л хулжиж холдоогүй. Эхний хэдэн сар бол горьгүй байсаан. Чухамхүү тэсвэр тэвчээр гаргасны хүчээр л даван гарч чадсан. Жишээлэх юм бол хүүхэн бодогдоно гэдэг үнэхээр зүдэргээтэй байсан. Энэ ч зүй ёсны юм, би бол нас залуу хүн. Ганц Мариг л онцгойлон хүсэж байсан юм биш ээ. Ерөөсөө л аль нэг хүүхэн, урьд өмнө уулзаж учирч байсан бүхий л бүсгүйчүүд жигтэйхэн бодогдоод тэдэнд хэзээ яаж дурлаж байсан маань сэтгэлд буудаг байлаа. Тэгэхтэй зэрэг миний өрөөгөөр дүүрэн тэр хүүхнүүдийн нүүр царай тодрон үзэгдээд хүслэн дарагддаг байсан. Ингэхэд нэг талаар санаа сэтгэл үймрэх боловч нөгөөтээгүүр цаг нөгчөөдөг хэрэг. Эцсийн бүлэгт шоронгийн ахлах харгалзагч надад талтай ханддаг болсон юм. Ахлах харгалзагч хоригдлуудад хоол түгээхэд гал тогооны зөөгч хархүүг байнга дагалдаж явдаг байлаа. Тэр хүн л анхлан надад хүүхнүүдийн тухай ярьсан юм. Тэр хэлэхдээ, аль ч хоригдлын эхлээд үгүйлдэг юм нь энэ дээ гэж билээ. Үүнд, би ч тэдний нэгэн адил, хүмүүстэй ингэж харьцдаг нь шударга биш юм гэж намайг хэлэхэд, “Чухам энэ учраас та нарыг гянданд хорьдог хэрэг шүү дээ” гэв. Яагаад тэгдэг хэрэг вэ? гэхэд “Үгүй яах вэ дээ, эрх чөлөө, тийм биз дээ, Та нарын эрх чөлөөг хасаж байгаа юм шүү дээ” гэсэн. Ийм бодол толгойд ерөөс орж ирж байсангүй. Тэр үнэн юм хэллээ. “За тийм байна. Тэгэхээр яахаараа энэ чинь шийтгэл болдог билээ?” гэж би асуулаа. ‘Та бол юмыг ойлгоно л доо. Нөгөөдүүл бол үгүй. Харин тэд эцсийн бүлэгт санаа сэтгэлээ тайтгаруулж л дуусдаг юм даа” гэж хариулсан. Харгалзагч тэгээд яваад өгсөн.

	За бас, тамхины явдал гэж байна. Намайг шоронд ороход бүс, гутлын үдээс, зангиа болон халаасанд байсан бүх юм, тухайлбал янжуурыг минь хурааж авсан. Шоронгийн өрөөнд нэгэнт хоригдоод тэр бүхнийг минь буцааж өгөөч гэж гуйсан. Зөвшөөрдөггүй юм аа гэж хариу хэлсэн. Эхний хэдэн өдөр ёстой л үйл тамаа үзлээ. Чухам тамхи татаж болдоггүй нь намайг хамгийн ихээр тарчлаасан ч байж магадгүй. Орныхоо банзнаас жаахан мод эмтэлж аваад хүлхдэг сэн. Бүхэл өдөржингөө бөөлжис цутгадаг асан. Хэнд ч хор хүргэхгүй юмнаас яагаад ингэж намайг хагацуулж байна вэ гэдгийг ойлгохгүй байсан. Энэ бүхэн шийтгэх бас нэг арга нь юм байж гэдгийг хожим ухаарсан. Харин одоо бол тамхи татахгүй байж чаддаг болсон. Дараа нь энэ шийтгэлийг надад оноохоо больсон л доо.

	Эл бүх золгүй явдлыг эс тооцвол би тийм ч их гуниг зовлонтой байгаагүй ээ. Хамгийн гол нь, дахиад хэлэхэд, цаг нөгчөөх шүү дээ. Янз янзын юмаа нэхэн санаж сурсан цагаас эхлэн би уйтгарлахаа больсон. Заримдаа өөрийнхөө тасалгааг бодож эхэлдэг байлаа. Үүнд тасалгааныхаа нэг булангаас эхэлж бүтэн тойрохоор алхахдаа өмнөх бүх юмаа энэ байна, тэр байна гэж сэтгэлдээ ургуулан боддог байсан. Анхандаа энэ их хурдан өнгөрдөг байлаа. Гэвч дахин давтах бүр хугацаа нь уртасдаг болсон. Юу вэ гэвэл тасалгааныхаа тавилга бүрийг хаахна байдаг, хаана нь юу байдаг зэргийг, юу нь ямархан шигтгээтэй, яльгүй ч гэсэн ямархан ан цавтай, аль ирмэгт нь гортон суусан, ямаршуухан өнгөтэй, тэмтрээд үзэхэд гадарга нь гөлгөр бил үү, бэржгэр бил үү гэдгийг хүртэл нарийвчлан санадаг байсан юм. Түүний сацуу самуурахгүй гэж юм хумаа нэг нэгээр нь тоолж мартахгүйг хичээдэг байсан. Чухамхүү тасалгаа дахь бүх юмаа тоо ёсоор нь санасны ачаар хэдэн долоо хоног өнгөрөхөд цаг амархан өнгөрдөг болсон. Тийнхүү бодох тусам үл танигдсан, мартагдсан зүсэн зүйлийн юм санаанд эргэж ордог байлаа. Тэгээд ганцхан өдөр амьдарсан хүн гэхэд л шоронд зуун жил ажиггүй сууж чадах юм байна гэдгийг ойлгосон. Тийм хүн эс уйтгарлахын тоо томшгүй дурсамжтай байх биз. Ямар ч гэсэн энэ нь сэтгэлийг бас тайтгаруулдаг гэх үү дээ.

	Нойрны тухай мөн яриуштай. Анхандаа би шөнө тааруухан унтдаг, өдөр бол дугхийдэг ч үгүй байлаа. Аажимдаа шөнө бүтэн нойртой хонох болж өдөртөө унтаж сурлаа. Сүүлчийн хэдэн сард хоногт арван зургаагаас арван найман цаг унтдаг болсон. Тэхээр зургаан цагийг нь аргацааж өнгөрөөх хэрэгтэй болдог, үүнд өглөө, өдөр, орой хооллох, мөр харах, юм хумаа эргэж дурсах, аа, бас Чехословакт болсон явдал.

	Нэг удаа би ханзныхаа сүрлэн дэвсгэрийн доороос даавуун бүрээсэнд нь бараг л наалдах шахсан, шарласан хэр нь сэвтээгүй хуучин сонины тасархай оллоо. Энэ сонинд гэмт хэргийн мэдээ нийтэлжээ. Эхний хэсэг нь байхгүй юм. Ямар ч гэсэн Чехословакт гарсан явдал ажээ. Нэг хүн аз жаргал хайн төрсөн тосгоноосоо харь газрыг зорьжээ. Хорин таван жилийн дараа саях эр баяжчихаад эхнэр хүүхэдтэйгээ уугуул нутагтаа буцаж ирж дээ. Эх нь бүсгүй дүүтэй нь хамт тосгондоо зочид буудал эрхэлдэг байж. Мань эр тэдэндээ сонин болгох гэж эхнэр, хүүхэд хоёроо өөр нэг газар байрлуулаад эх рүүгээ очиж. Эх нь хүүгээ таньсангүй гэнэ. Хүү нь тоглоомоор танихгүй дүр үзүүлж нэг өрөө захиалжээ. Мөнгөө тэдэндээ харуулчихсан юм байж. Шөнө эх, эмэгтэй дүү хоёр нь түүний мөнгийг дээрэмдэх гэж алхаар цохиж алаад хүүрийг нь голд хаячихжээ. Маргааш өглөө нь эхнэр нь очиж ер ажиг сэжиггүйгээр хэн байсан бэ гэдгийг нь мэдүүлчхэж. Эх нь өөрийгөө дүүжлэн амиа хорложээ. Бүсгүй дүү нь худагт унаж үхсэн юм байна. Би энэ явдлыг мянга түмэн удаа уншсан. Нэг талаар энэ түүх санаанд багтамгүй юм. Нөгөөтээгүүр байдаг л явдал. Ямар ч атугай тэр жуулчин жаахан алдаж дээ, хамаагүй тоглох осолтой юм байна гэж бодсон.

	Ийнхүү хэдэн цагаар унтаж, урьдын юм хумаа санаж, энэ гэмт хэргийн тухай нийтэлсэн сонины тасархай дахин дахин уншина. Шоронгийн өрөөнд гэгээ, харанхуй хоёр ээлжилнэ. Цаг хугацаа ч өнгөрөн одно. Шоронгийн хүн эцсийн бүлэгт цагийн ойлголтоо гээдэг гэж хаа нэгтээ уншсан санагдаж байх юм. Миний хувьд энэ бол дэмий үг байлаа. Яахаараа өдөр нэг бол нэн урт, эсвэл асар богино болчихдогийг ойлгохгүй явжээ. Нартад амь зууж явахад урт нь мэдээж. Тэгэхдээ зогсоо зайгүй дараалдгийн улмаас л чилийж өгдөг бус уу. “Өдөр” өвөрмөц шинж, нэрээ гээжээ. Харин “өчигдөр” юм уу “маргааш” хэмээх үг л миний тухайд утга учраа алдаагүй байна.

	Нэг өдөр харгалзагч намайг шоронд бүтэн таван сар сууж байна гэж хэлэв. Би үүнийг үнэмшсэн, гэхдээ ойлгосонгүй. Миний хувьд шоронгийн өрөөнд үзүүр хязгааргүй ганц л өдөр, үгүй болж дуусдаггүй нэг л янзын ажил бий. Харгалзагчийг гарсны дараа гялгар төмөр дашмагт өөрийнхөө царайг харлаа. Инээмсэглэх гэж оролдоход ч нүүр царай баргар тусаад байх шиг. Дашмагаа савчуулж нэг үзлээ. Дахиад л инээмсэглэж харахад мөнөөх л бүрзгэр агаад гунигтай дүр. Орой болж байлаа. Энэ бол миний дурсан ярих дургүй цаг, баяр хөөргүй жагсаалаар шоронгийн бүхий л давхраас үдшийн уйтгартай чимээ гардаг нэргүй цаг. Би гэгээвч рүү дөхөн очиж цагаан гэгээ тасрахын өмнө өөрийнхөө дүрийг дахиад харлаа. Бас л дүнсгэр. Гайхаад байх ч юу билээ, одоо чинь би өөрөө тийм болчхоод байгаа биз дээ? За, мөн хэдэн сар өнгөрсний хойно өөрийнхөө дуу хоолойг анх удаа тодхон сонсож үзлээ. Олон хоногийн туршид чихэнд хангинаж асан дуу хоолой яах аргагүй мөн байна. Үүнд цаг ямагт гав ганцаараа өөрөө өөртэйгөө ярьж байснаа мэдэв. Тэгээд эхийг оршуулахад сахиулын ярьж байсан үгийг эргэж саналаа. Тийм ээ, ямар ч гарц алга, гянданд үдэш орой ямархан байдгийг хэн ч төсөөлж мэдэхгүй.

	 

	III

	Үнэнийг хэлэхэд түрүүчийн зуны ээлжийг дараагийн зун нь ихэд хурдан авах шиг боллоо. Халуун эхлэхтэй зэрэг миний тухайд нэг юм дуулдана гэж бодож байсан юм. Миний хэргийг иргэний төлөөлөлтэй шүүхийн сүүлчийн хурлаар авч хэлэлцэх болжээ. Энэ хурал нь зургаадугаар сард дуусдаг аж. Шүүх ажиллагаа эхлэх үеэр нар ид шарж байсан. Өмгөөлөгч маань хэлэхдээ, шүүх хурал хоёр, гурван өдрөөс цааш хэтрэхгүй гэсэн. “Шүүх яарч хуралдана. Юу вэ гэвэл таны хэрэг гол нь биш, залгуулаад эцгээ егүүтгэсэн нэг хүний хэргийг авч хэлэлцэх учиртай” гэж бас ярьсан билээ.

	Өглөөний долоо хагаст намайг авахаар ирж шоронгийн машинаар шүүхийн ордонд аваачив. Зэвсэглэсэн хоёр цагдаа намайг битүү чийг ханхалсан бяцхан тасалгаанд орууллаа. Тэр тасалгаа гэгээгүй юм. Бид хэд нэг хаалганы дэргэд сууж хүлээж байсан юм. Хаалганы цаана хүмүүсийн ярилцах, бие биеэ дуудалцах, сандал ширээ түжгэнүүлэх чимээ гарч хорооллын баяраар цэнгүүн дууссаны дараа бүжиг хийхээр танхимыг бэлддэг нь санаанд орлоо. Хурал арай эхлээгүй байна гэж цагдаа нар надад хэлэв. Нэг цагдаа нь намайг тамхиар дайлах гэв. Би цааргалаад авсангүй. Жаахан байзнаад тэр цагдаа надаас “айж байна уу?” гэж асуусан. Би үгүй гэж хариулсан. Нэг талаар шүүх ажиллагааг өөрийн биеэр харах нь надад сонин байлаа. Би амьдралдаа хэзээ ч шүүхтэй орооцолдож байсангүй. “Тийм дээ, тэгэхдээ сүүл рүүгээ залхааж өгдөг юм даа” гэж хоёр дахь цагдаа нь өгүүлэв.

	Удалгүй бидний өрөөнд хонх жингэнэлээ. Тэгэнгүүт цагдаа нар босож гараас гаваа мулталж аваад хаалга онгойлгон ялтны ширээнд суулгав. Танхимд хүмүүс пиг дүүрэн. Хэдийгээр хөшиг буулгаатай ч нар үүгээр түүгээр тусаад агаар нэн бүгчим. Цонх нь хаалттай. Би суулаа. Цагдаа нар миний хоёр талд байрлав. Энэ үед зэллэн суусан олон хүний царай нүдэнд туслаа. Цөмөөрөө л над руу ширтжээ. Иргэний төлөөлөгчид нь юм байна гэж мэдэв. Ингэхэд тэдний ялгааг олж харсангүй. Бүгдээрээ л нэг хэвд цутгачихсан юм шиг хүмүүс. Нэг юм санаанд орж ирэв: ‘Трамвайнд орж суухад үл таних зорчигчид шинээр орж ирсэн надаас инээдтэй юм олж харах гэж хулгай нүдээр ажиглаж байна”. Шал тэнэг юм бодож байна гэдгээ мэдсэн л дээ би. Учир нь энэ танхимд тэд надаас инээдтэй юм биш харин ялт хэрэг олж харах гэж байгаа шүү дээ. Уул нь ч нэг их ялгагдаад байх юм биш л дээ. Ямар ч л гэсэн тэгэхэд толгойд ийм л санаа орж ирсэн юм даа.

	За, бас энэ танхимд ийм олон хүн чихэлдсэнд цочирдов. Цугларагсдыг дахин ажиглав. Ер ямар ч хүний нүүр царайг ялгаж харж чадсангүй. Энэ олон хүн намайг харах гэж л ирсэн гэдгийг анхандаа би ойлгоогүй биз ээ. Ер нь бол улс амьтан намайг анзаараад байсан юм үгүй. Надаас л шалтгаалж ийм бужигнаан гарчээ гэдгийг ухаарахын тулд ухаан сийлэх хэрэг гарав. “Яасан олон хүн бээ!” гэж цагдаад хэлбээс сонин хэвлэлийнхний л хийж байгаа ажил гэж хариулаад иргэний төлөөлөгчдийн вандан сандлын доорх ширээний дэргэд овооролдсон улс амьтан руу заан “Харж байгаа биз дээ” гэв. “Хэн бэ?” гэж асууваас “Сонинууд” хэмээн давтан хариулав. Тэр цагдаа нэг сэтгүүлчийг нь таньдаг юм санж. Мөнөөх сэтгүүлч тэрхэн хооронд түүнийг харж бидэн рүү чиглэн ирэв. Тэр бээр нас нэгэнт тогтсон, хэдийгээр янз маягтай царайлах боловч аятайхан хүн харагдлаа. Цагдаатай мань эр нэн их танимхайран гар барин мэндчилэв. Энэ бүх хүмүүс нэг дор цугларсандаа баярлацгаан мэхэлзэн тонголзож, дуу дуугаа авалцан ярьж хөөрөлдөж байгаа юм шиг надад санагдаж байлаа. Чухам үүнээс үүдэн өөрийгөө энд илүүдэл хүн, урилгагүй зочин болж байгаа мэт хачин сэтгэгдэл над төрсөн. Гэвч нөгөө сэтгүүлч надад инээмсэглэж хандав. Миний хэргийг нааштай төгсөнө гэж найдаж байна гэхэд нь би тал өглөө. “Бид таны хэргийг жаахан хөөрөгдчихсөн юм аа. Сонинуудын тухайд зун бол амралтын улирал байдаг юм шүү дээ. Таны хэрэг, эцгээ алсан нэг үйлдэл хоёроос өөр онцгой юм алга” гэж тэр сэтгүүлч нэмж өгүүлэв. Чингээд тэр хүн сая салж ирсэн хэсэг дотроосоо цатгалан оготнын чонотой төстэй, дугуй хар хүрээтэй нүдний том шил зүүсэн хүүхэлдэй шиг хүнийг зааж Парисын нэг сонины тусгай сурвалжлагч хэмээн өгүүлэв. ‘Тэгэхдээ таны хэргийг сонирхож ирсэн юм биш л дээ. Харин эцгээ цааш харуулсан хүнийг шүүх хурлыг бичих болоод хамтад нь бас таны хэргийг мэдээлэх үүрэг өгсөн юм байна” гэж ярив. Би түүнд арай л дахиж талархсангүй. Тэгвэл инээдтэй юм болно гэж бодсон. Тэр хүн гараараа эелдэг дүрэм үзүүлж дохиод, тэгээд бид салцгаалаа. Дахиад хэдэн хором хүлээцгээлээ.

	Өмгөөлөгч маань жанч нөмөрчихсөн, олон ажил нэгтнүүдээрээ хүрээлүүлчихсэн орж ирлээ. Тэр сэтгүүлчид рүү очиж гар барив. Танхимд хонх жингэнэн дуугарах хүртэл тэд инээж, алиалж хошигнон их л таатай маягтай. Бүгд суудлаа эзэлцгээлээ. Өмгөөлөгч над руу ирж гар бариад асуух зүйлд нь товчхон хариулаарай, эхэлж дуугарч болохгүй шүү, бусад явдалд нь бол өөрт нь найдаж болно гэж зөвлөх үг ярив.

	Зүүн гар талд сандал ар тийш нь татах чимээ дуулдаж, харвал, нүдний хавчуур шил зүүсэн, улаан нөмрөгтэй өндөр янхигар хүн нөмрөгийнхөө хормойг нямбайлан засаж суудлаа эзэлж байна. Энэ хүн бол прокурор. Зарлагч шүүхийнхнийг ирж байна гэж мэдээлэв. Яг энэ үед хоёр том сэнс хүнгэнэж эхлэв. Гурван шүүгч хавтаст хэрэг сугавчилсаар орж ирсний хоёр нь хар, гуравдах нь улаан нөмрөгтэй. Тэд нэн шалмаг түргэн алхаагаар өндөр тавцан руу чиглэв. Улаан жанчтай хүн нь нөгөө хоёрынхоо дунд түшлэгтэй сандалд суугаад малгайгаа авч хавчиг агаад хожгор толгойгоо арчаад хурал нээснийг мэдэгдэв.

	Сэтгүүлчдийн гарт үзэг нь бариастай. Сэтгүүлчид цөмөөрөө л тоомсоргүй агаад дооглонгуй ч юм шиг дүр байдалтай. Тэгтэл саарал тэрмэн костюм өмсөж, хөх зангиа зүүсэн, тэдэн дотроо хамгийн залуу нь үзгээ өмнөө тавьчхаад намайг л ажиглаад байх юм. Нүүр царай нь үл ялих өрөөсгөлдүү юм. Гэвч хоёр тунгалаг нүдээрээ намайг сүрхий хянамгай ажиглаж байгааг олж харлаа. Тэхдээ тэр хоёр нүд чухам юу илэрхийлээд байгааг мэдэж чадсангүй. Надад өөрөө өөрийгөө ширтэж буй юм шиг хачин сэтгэгдэл төрснийг яана. Энэ учраас ч юм уу, бас шүүхийн горим журмыг мэдэхгүйн улмаас дараа нь юу болсныг олигтой ойлгосонгүй. Шавга орхиж иргэдийн төлөөлөгчдийг сонголоо. Хурлын дарга өмгөөлөгч, прокурор болон иргэдийн төлөөлөгчдөөс (иргэдийн төлөөлөгчид цөмөөрөө л асуулт гарах бүрд шүүгчид рүү толгойгоо гилжийлгэн харна) энэ тэр юм асууж байх юм. Ялын төлөвлөгөөг яаруу түргэн уншив. Тийнхүү уншихад нь мэдэх газар, таних хүмүүсийн нэр сонстлоо. Өмгөөлөгчид хандсан асуулт дахиад л гарлаа.

	Тэгээд хурлын дарга одоо гэрчүүдийг дуудъя гэж хэлэв. Зарлагч бээр хүмүүсийн нэр дуудахад миний анхаарал аяндаа татагдлаа. Өмнө нь унжийн сууж байсан олны дотроос настнуудыг асрах газрын дарга, хаалгач, Тома Перез хөгшин, Раимон, Масон, Саламано, Мари нар нэг нэгээрээ босож танхимын бөөрний өрөөгөөр гарах нь харагдлаа. Мари сэтгэл түгшсэн шинжтэй, сэмээрхэн над руу дохив. Нэр дуудсаар хамгийн сүүлд Селестийг босоход тэднийг өмнө нь ажиглаагүйдээ би их гайхсан. Селестийн хажууд зоогийн газар нэг удаа миний ширээнд ирж суусан жигтэй эхнэрийг өмссөн цээживч, шийдэмгий дүр, огцом хөдөлгөөнөөр нь танив. Тэр хүүхэн намайг айхавтар ширтэж байлаа. Гэтэл хурлын дарга үг хэлэх болсон тул бодлого болж амжсангүй. Дарга хэлэхдээ, “жинхэнэ хэлэлцүүлэг эхлэх гэж байна аа, иймд цугларсан олонд тайван амгалан байгтун гэж захих нь илүүц биз ээ” гэв. Хурлыг даргалж буйн хувьд түүний үүрэг гэвэл аливаа хэргийг алагчлалгүй, үнэн мөнөөр хэлэлцүүлэхэд оршдог гэнэ. Иргэдийн төлөөлөгчид жинхэнэ шударга ёсоор гэсгээн шийтгэх тогтоол төлөвлөх учиртай, ямар ч атугай хэн нэгэн өчүүхэн төдий үймүүлэх гэж оролдлоо гэхэд түүнийг танхимаас даруй хөөн гаргах ажээ.

	Танхимд бүр ч халуун болж зарим нэг нь сониноор сэвж байгаа харагдлаа. Цаасны шаржигнах чимээ үл мэдэг сонстов. Хурлын дарга нөгөө зарлагч этгээдэд дохиход саях эр гурван сүлжмэл хулсан дэвүүр авчирч өгвөөс мөн тооны шүүгчид тэрийг даруй хэрэглэж эхлэлээ.

	Ингээд намайг байцааж эхэлдэг юм байна. Дарга тайван, тэр ч байтугай элэгсэг гэмээр янзаар надад асуулт тавьж байлаа. Овог нэр, нас зэргээ дахиад л мэдүүлэх хэрэг гарав. Энэ нь хэдийгээр яршигтай ч цаагуураа бол арга ч үгүй юм даа, учир юу вэ гэвэл хэн нэгний оронд өөр хүнийг шүүх аваас ноцтой юм болно буй за. Дараа нь дарга миний үйлдсэн хэргийг дахин өгүүлэхдээ хоёр гурван өгүүлбэр хэлээд л над руу хандан ‘Тийм биз дээ?” гэсэн асуулт тавьж байв. Би өмгөөлөгчийнхөө заавраар асуулт бүрийд нь ‘Тийм ээ, ноён Дарга аа” гэж хариулсан. Энэ их сунжруу болсон, яагаад тэр вэ гэвэл дарга яриандаа чимэг оруулж бүхий л зүйлийг нэгд нэгэнгүй нарийвчлан тоочсон. Энэ үед сэтгүүлчид тэмдэглэл үйлдсээр л. Би мөнөөх залуу сэтгүүлч, нөгөө оньсон хөдөлгүүрт бяцхан эхнэр хоёрын харцыг мэдэрсээр байв. “Трамвайнд суусан зорчигчид” суудлаасаа дарга руу хараагаа чиглүүлжээ. Дарга бээр ханиаж урдах цаасаа эргүүлэнгээ дэвүүрээ сэвсээр над руу хардаг юм байна.

	“Өнгөц харахад миний үйлдэлд хамаарахгүй юм шиг хэр нь чухамдаа хамгийн их уялдаатай байж болох асуулт хөндье” гэж тэр надад хэллээ шүү. За, одоо, ээжийн талаар асуух нь гэдгийг тааварлаад шал дургүй хүрээд явчихлаа. “Эхийгээ яагаад асрамжийн газарт өгсөн юм бэ?” гэж лавлаж байна. “Яагаад тэр вэ гэвэл эхийгээ арчилж тойлох мөнгөөр гачигдсаных” гэж би хариуллаа. “Ингэж шийдэхэд өөрт чинь амаргүй байсан уу?” гэж асуухад нь “ээж бид хоёрын хэн хэн нь аль алинаасаа, бас өрөөл бусдаас ч юу ч горьдон хүлээгээгүй, бид хоёр шинэ амьдралдаа идээшин дассан юм” гэж хэллээ. Тэхээр дарга, энэ сэдвээр цааш яриад байх шаардлагагүй гээд прокурорт хандан надаас өөр лавлах зүйл байна уу хэмээн асуулаа.

	Прокурор над руу эгцэлж харалгүйгээр их биеэрээ яльгүй эргэсэн болж, хурлын даргын зөвшөөрлөөр, арабыг алах санаагаар намайг гав ганцаараа горхи руу эргэж явсан эсэхийг мэдмээр байна гэв. “Үгүй” гэж би хэллээ. ‘Тэгвэл яагаад энэ хүн зэвсэглэсэн юм бол, яагаад чухамхүү горхи руу очсон юм бол?” гэж байна. Тохиолдлоор болсон юм гэж би хариуллаа. Прокурор дурамжхан аялгаар “Одоохондоо өөр зүйлгүй” гэж дуугарав. Тэгээд нэг л учир битүүлэг маягтай боллоо. Ямар ч л гэсэн надад тэгж санагдсан юм. Шүүгч нарыг хэсэг хугацаанд шивнэлдсэний эцэст дарга, хурал завсарлалаа, үдээс хойших хурлаар гэрчийн этгээдүүдийн мэдүүлэг авах болно гэж зарлав.

	Юмыг эргэцүүлж тойруулж бодох зав надад олдсонгүй. Намайг танхимаас гарган хоригдлын машинд суулгаад шоронд хүргэж ирлээ. Тэнд би хооллосон. Удсан ч үгүй, ядарч дээ гэдгээ мэдсэн яг тэр үеэр намайг авахаар ирсэн. Тэгээд бүхий л юм мөнөөх янзаараа эхэлж, нөгөөх л танхимд, нөгөө л хүмүүсийн өмнөөс харан суулаа. Гагцхүү улам бүгчим халуун болж, шидийг олсон юм шиг шүүгч бүр, мөн прокурор, миний өмгөөлөгч, хэд хэдэн сэтгүүлч бас дэвүүр барьчихсан харагдлаа. Залуу сэтгүүлч, бяцхан эхнэр хоёр мөнөөх суудалдаа. Харин тэд дэвүүргүй, бас л намайг дув дуугай ширтсэн хэвээр.

	Дух руу урссан хөлсөө арчиж, би хаана байна, надад юу тохиолдоод байна вэ гэдгээ ч муухан багцаалж суутал гэнэт Асрамжийн газрын даргын нэрийг дуудах сонстлоо. Түүнээс ээж надад гомддог байсан уу гэж асуухад “тийм ээ” гэж хариулаад “асрамжлуулагч бүр л төрөл төрөгсдөдөө гомддог юм шүү дээ” хэмээн өгүүлэв. Хурлын дарга, настайчуудын оромжид тушаачихсанд ээж надад гомддог байсан эсэхийг лавласанд асрамжийн газрын тэргүүн бас л тийм ээ гэсэн өчиг мэдүүлэв. Тэгэхдээ энэ удаа юм нэмж хэлсэнгүй. Өөр нэг асуултад нь оршуулгын өдөр тайван байсанд нь гайхсан гэж хариулав. ‘Тайван гэдэг үгээр чухам юу хэлэх гээд байгаа хэрэг вэ?” гэж мөшгөн асуухад доош ширтсэнээ намайг авсан дахь ээжийнхээ шарилыг харахыг хүсээгүй, ганц ч удаа нулимс дусаагаагүй, булшинд нь ч дөхөж очоогүй, оршуулгын дараа шууд яваад өгсөн гэж өчив. Бас нэг юм түүний гайхлыг төрүүлсэн нь гэвэл оршуулах товчооны ажилтан, намайг эхийнхээ насыг мэдэхгүй байсан гэж хэлсэн хэмээн мэдүүлэв. Хэсэг зуур чив чимээгүй болж, хурлын дарга түүнээс Мерсогийн л тухай ярьж байгаа хэрэг үү гэж асуухад асуултыг нь ойлгосонгүй тул “Энэ бол хууль юм” гэж хэллээ. Ингээд хурлын дарга ерөнхий прокурорт хандан гэрчийн этгээдээс асуух зүйл байна уу гэхэд прокурор “Аа, үгүй, энэ боллоо” гэж дуу алдан өгүүлэв. Прокурор их л хөөрөнгүй, миний зүг үнэхээр тавласан шинжийн харц шидэхэд тэнэг юм шиг би, энэ улс намайг юутай их үзэн ядаж байгааг мэдэрч олон жил уйлаагүйгээ энэ удаа уйлмаар ч юм шиг санагдаж билээ.

	Хурлын дарга иргэдийн төлөөлөгчид болоод миний өмгөөлөгчөөс асуух юм байна уу гэж лавласныхаа дараа үүдний манаачийн үгийг сонсов. Хаалгач гэрчийн этгээдийн байранд очоод намайг харснаа нүд буруулав. Намайг эхийнхээ шарилыг харахыг хүсээгүй, тамхи татсан, унтсан, сүүтэй кофе уусан гэж мэдүүлэв. Танхимд суусан хүмүүс тэр аяараа цочирдохыг мэдээд, “за, би буруутан юм байна” гэдгээ анх удаа ойлголоо. Хаалгачаас сүүтэй кофе уусан, тамхи татсаныг минь давтан яриулав. Ерөнхий прокурор намайг тохуурхсан нүдээр харж байна. Энэ хоромд өмгөөлөгч маань хаалгачаас надтай хамт тамхи татаагүй юу гэж лавлаваас прокурор энэ асуултыг улайран эсэргүүцэж “Энд ямар гэмт хэрэгтэн сууж байна вэ, ялыг нь гэрчлэгчдийг баастах ямар арга гээч нь энэ вэ. Бүр хөдөлшгүй нуталгаатай мэдүүлэг баримтын үнэ цэнийг дарах гэж байна шүү дээ, энэ чинь!” гэв. Тийн авч дарга хаалгачийг асуултад хариу хэлэхийг хүсэв. Мань хөгшин тэвдэнгүй царайлж “Би буруутай гэдгээ мэдэж байна л даа. Ноёнтныг тамхиар дайлахад үгүй гэж хэлж зүрхлээгүй билээ” гэв.

	Эцэст, надаас нэмж хэлэх юм байна уу гэхэд нь “Байхгүй ээ. Гэрчлэгч зөв ярилаа. Би түүнийг тамхиар дайлсан нь үнэн” гэж хэллээ. Хаалгач тэгэхээр намайг гайхсан янзтай агаад талархсан ч гэмээр юм шиг харав. Тэр яльгүй эргэлзсэнээ, сүүтэй кофегоор өөрөө намайг дайлсан гэдгээ хүлээв. Миний өмгөөлөгч дуу шуу болон баясаж иргэдийн төлөөлөгчид үүнийг харгалзан үзүүштэй хэмээн мэдэгдэв. Гэтэл прокурорын дуу хадаж өгүүлсэн нь: ‘Тийм, эрхэм иргэдийн төлөөлөгчид эл баримтыг харгалзан үзнэ. Гэхдээ, хөндлөнгийн хүн кофе уухыг санал болгож болно, харин өөрт нь амьдрал заяасан эхийнхээ шарилын өмнө хүү нь кофеноос татгалзах учиртай гэсэн дүгнэлт гаргах болно” гэж хэллээ. Хаалгач суудалдаа эргэж суулаа.

	Тома Перезийн ээлж ирэхэд нөгөө зарлагч түүнийг сугадан гэрчийн байранд хүргэв. Перез миний ээжийг л таньдаг байсан гээд намайг оршуулгын өдөр л ганц удаа харсан гэж ярив. Намайг тэр өдөр юу хийж байсан бэ гэж асуухад “Би тэр өдөр гаслан зовлонд унаад байсаан. Тиймээс би юу ч хараагүй. Энэ гаслан зовлонгоос л болсон хэрэг шүү дээ. Яагаад тэр вэ гэвэл миний хувьд тэр их хэцүү зовлон байсаан. Тэр ч байтугай бүр ухаан балартсан шүү. Тэгээд би Мерсо гуайг хараагүй ээ” гэж хариулав. Ерөнхий өмгөөлөгч намайг ядахдаа уйлж байхыг харсан уу хэмээн асуухад Перез, үгүй ээ гэж хариулав. Прокурор өөрийнхөө ээлжид “Эрхэм төлөөлөгчид үүнийг харгалзан үзнэ” гэхэд өмгөөлөгч цухалдав. Тэр Перезээс “намайг уйлж байхыг хараагүй гэж үү дээ?” гэж баахан цухалдангуй янзаар шаргаан асууваас “Үгүй ээ” гэж өчив. Цугларсан олон нир хийтэл инээв. Өмгөөлөгч нэг ханцуйгаа шамлаад нэлээд шийдэмгий дуугаар: “Энэ шүүх ажиллагааны дүр төрх ийм л байна шүү дээ. Бүх юм үнэн. Аль нь үнэн биш!” гээд хэлчхэв. Прокурор цэвдэг царайлж харандаагаараа өмнөх цаасаа чичилж суув.

	Таван хормын завсарлага зарлаж тэр үеэр өмгөөлөгч, юм сайн тал руугаа явж байна гэж надад хэлэв. Үүний дараа өмгөөлөх талын гэрч Селестийг дуудлаа. Миний талын гэсэн үг л дээ. Селест үе үе над руу харц тусгаж цан малгайгаа гартаа эргүүлэнхэн суусан юм. Тэр надтай ням гарагт хааяа хааяа морины уралдаан үзэхээр явахдаа өмсдөг байсан шинэ костюмаа хэдэрчээ. Харин захыг нь хэв янзад нь оруулж чадаагүй нь нүднээ тусав. Юу вэ гэвэл энэ зах ганцхан зэс тээглүүртэй тулдаа өмссөн цамц нь багалзуураар нь зад тавьчхаагүй юм байна гэлтэй. Түүнээс намайг өөрийнх нь үйлчлүүлэгч үү гэж асуухад ‘Тийм ээ, бас найз нь” гэж хэлэв. Миний тухай юу гэж боддогийг нь лавлахад намайг хүн гэж боддог оо гэв. Энэ чинь юу гэсэн үг вэ гэхэд нь “юу гэсэн үг вэ гэдгийг мэдэхгүй хүн байхгүй” хэмээн хариулав. Намайг түгжигдмэл битүүлэг хүн гэдгийг нь анзаарсан уу гэж асуухад “дэмий донгосдоггүй хүн дээ” гэж л хэлнэ билээ. Прокурор, намайг мөнгөнийхөө тооцоог цаг цагт нь хийж байсан уу гэж асуухад Селест инээгээд “Энэ бол өчүүхэн юм, бид учир зүйгээ ололцдог байсан” гэж мэдэгдэв. Миний үйлдсэн гэмт хэргийн талаар юу бодож байгааг нь бас асуухад, тэр хоёр гараа өмнөх хашлагандаа хүргэв. Энэ тухайд юу өчихөө урьдаас төлөвлөчихсөн гэдэг нь харваас илэрхий. “Би золгүй явдал л гэж үзнэ. Золгүй явдал юу вэ гэдгийг хэн хүнгүй мэднэ. Золгүй явдал хүнийг хамгаалалтгүй болгодог. Яах аргагүй л золгүй явдал юм даа гэж би бодож байна!” гэв. Тэр үргэлжлүүлэн ярих гэлээ. Гэтэл хурлын дарга, за за сайн байна, танд талархаж байна гэж өгүүлэв. Селест яльгүй сандарчээ. Тийн авч, цааш нь юм хэлмээр байна гэдгээ хэлэв. Хариуд нь, тэгвэл товчхон ярина шүү гэж анхааруулав. Селест, золгүй явдал юм гэдгээ дахиад давтлаа. Хурлын дарга ‘Тийм л дээ, энэ чинь мэдээжийн хэрэг. Чухамхүү тийм л нэг золгүй явдлыг шүүх гэж бид энд цуглараад байна шүү дээ. Танд талархаж байна” гэлээ. Селест ямар арга ухаан гаргаж, яаж тус хүргэхээ үл мэдэн над руу эргэж харлаа. Нүд нь гялалзаж, уруул нь чичирч байх шиг. Өөр би одоо яах вэ гэж надаас асуусан шинжтэй. Би юу ч хэлсэнгүй, ямар ч дохио зангаа үзүүлсэнгүй. Харин амьдралдаа анх удаа нэг, энэ нэг эр хүнийг тэврээд авмаар санагдаж билээ. Дарга түүнээс гэрчийн тавцан чөлөөлж өгөхийг дахин хүсэв. Селест явж олны дунд эргэж суулаа. Тэр хурал тарах хүртэл бөхийсхийн өвдгөө тохойлдоод малгайгаа барьж юу ярихыг чих тавин сонсож байлаа. Мари ороод ирлээ. Дэрвэгэр хүрээтэй малгай өмсчхөж. Сайхнаараа л харагдлаа. Гэхдээ үсээ задгай тавьчихсан ахуйдаа бүр ч дур татдаг юм. Би тэр холоос, хоёр хөх нь хөвхөлзөж байгаа даа гэж бодон, памбагардуу доод уруулыг нь ажиглаж суулаа. Мари санаа зовсон янзтай. Түүнээс намайг хэдий үеэс таньдаг болсон бэ гэж шууд асуулаа. Манай газарт ажиллаж байхаасаа мэддэг болсон гэдгээ хэлж байна. Хурлын дарга, надтай ямар харилцаатай вэ гэдгийг нь тодруулахыг хүсэхэд миний үерхдэг хүн хэмээн хариуллаа. Өөр нэг асуултад нь надтай гэрлэхээр завдаж байсныгаа үнэн хэмээн өчлөө. Прокурор урдах цаасаа эргүүлэнгээ чухам хэдийнээс надтай харьцаанд орсон бэ гэж гэв гэнэт асуулаа. Мари огноог хэллээ. Прокурор тоомсоргүй дүр үзүүлэн, “би андуураагүй бол Мерсо ноёнтны эхийн наснаас нөгчсөний маргаашаас шиг санагдаад байх юм даа” гэж байна. Тэгснээ, егөөтэй жуумалзаж, “нэг их нарийн юмаа хэл гэж шахаад байгаа юм биш л дээ, Марийн эвгүйрхэхийг мэдэж л байна, гэхдээ (энд, дууных нь өнгө эрс чангараад явчхав) өөрийнх нь хүлээсэн үүрэг ёсорхог зангаас дээгүүр байхыг шаарддаг юм” гэж залган өгүүллээ. Чингээд Мариг надтай тааралдсан тэр өдрийнхөө явдлыг тодруулахыг хүсэв. Мари ярих дургүй байлаа. Тэгэвч прокурорын шахалтаар надтай хамт усанд шумбасан, кино үзсэн, дараа нь манайд ирснээ хэлэв. Марийн байцаалтад өгсөн мэдүүлгийн дараа прокурор тэр өдөр ямар кино гарсныг шүүлгэж үзсэн гэдгээ өгүүлээд тэгэхэд чухам ямар кино үзүүлж байсныг Мари өөрөө хэлэх байлгүй дээ гэв. Мари “Фернанделийн оролцож тоглосон кино байсан” гэж дуулдахтай үгүйтэй хэлэв. Түүнийг дуугаа хураахад танхимд нам гүм боллоо. Прокурор босож их албархаг царайтай, үнэхээрийн арга ядсан дуугаар, гараа над руу занган зугуухан ярьсан нь: “Эрхэм иргэдийн төлөөлөгчдөө, энэ хүн эхийнхээ үхсэний маргааш элсэн жалгайд очиж усанд шумбажээ, нууцгай амрагаа гэртээ аваачжээ, хошин шог кино үзээд инээж хөхөрч байж шүү. Надад та бүхэнд ондоо хэлэх юм алга даа” гээд суучхав. Танхимд бас л нам гүм. Гэтэл Мари гэнэт цурхиран уйлж, энэ тийм биш, өөрөөр байсан юм, бодож байсан юмыг нь биш, тэс өмнөө мэдүүлэг өгөхийг тулгалаа, Мерсог сайн мэднэ, тэр муу юм ер хийгээгүй гэж гаслан өгүүлэв. Гэвч хурлын даргын дохиогоор зарлагч бээр түүнийг аваад явлаа. Хурал үргэлжлэв.

	Дараа нь Массон намайг шударга шулуун хүн, “аа бас хэлэхэд, ёс жудагтай хүн” гэж мэдэгдэхэд хэн ч анзаарч сонссонгүй. Саламано, нохойдоо намайг сайн байсан гээд ээж бид хоёрын харьцаа ямар байсан бэ асуухад нь ээжтэйгээ ярих юм ер олддоггүй байсан, тэр ч учраас хөгшчүүдийн байранд шилжүүлсэн хэмээн ярьж эхлэхэд нь тоож сонсох хүн мөн л олдсонгүй. “Ойлгох хэрэгтэй юм, ойлгох хэрэгтэй юм” гэж мань хөгшнийг үглэхэд ойлгож байгаа шинжтэй хүн харагдсангүй. Түүнийг мөн л аваад явлаа.

	Тэгээд Раимоны ээлж ирлээ. Тэр мэдүүлэг өгөх гэрчүүдийн сүүлчийнх болж байгаа юм. Раимон над руу үл мэдэг дохиод намайг буруугүй хүн хэмээн шууд мэдэгдэв. Тэгэхээр хурлын дарга түүнээс үнэлэлт дүгнэлт биш баримт шаардаж байна гээд асуух зүйлд нь л хариулахыг хүсэн, алуулсан арабтай ямар харьцаатай байсныг нь лавлав. Энэ далимаар Раимон бүсгүй дүүг нь алгадсанаас хойш тэр араб өөрийг нь нэг нүдээр үзэхгүй болсон гэж хэлэв. Чингэхээр дарга, “тийм бол тэр араб Мерсог бас үзэн ядах ямар шалтгаантай байж таарах вэ?” гэж асуухад Раимон Мерсогийн элсэн жалгайд очсон нь үнэхээр тохиолдлын хэрэг гэв. Тэхээр прокурор “энэ эмгэнэлт явдлын үүтгэл болсон захидлыг яагаад Мерсо бичих болсон байна вэ?” гэж яргуулан асуулаа. Раимон бас л тохиолдлын хэрэг гэж өчлөө. Прокурор сөргүүлэн энэ явдалд “тохиолдлын хэрэг” яахаараа золио нь болоод явчихдаг билээ гээд түүнийг нууц амрагаа алгадахад Мерсо дундуур нь ороогүй явдал тохиолдлын хэрэг үү, цагдаагийн газарт Мерсо гэрчийн этгээдээр очсон нь тохиолдлын хэрэг үү, тэнд тэр Раимоныг аль байдгаараа хамгаалж мэдүүлэг өгсөн нь мөн л тохиолдлын хэрэг үү гэв. Эцэст тэр, Раимоноос ямар ажил хийж аж төрдөг вэ гэж асуун “Няравын ажилтай” гэсэн хариу хэлэхэд нь энэ гэрчийн этгээд дууч эмсийн мөнгөөр амь зуудаг нь хэн бүхэнд тов тодорхой гэж иргэдийн төлөөлөгчдөд мэдэгдэв. Би түүний найз, хань хамсаатан нь болж таарч байна. Чухамдаа ёс төргүй зүдэг амьтантай сүлбээтэй гэхлээр шүүхийн өмнө би бүр ч өөдгүй, адгийн ялтан болж таарч байна. Раимон биеэ өмөөрөх гэж оролдон, бас өмгөөлөгч прокурорт эсэргүүцэл мэдүүлэв. ГэтэЛ прокурорыг ярьж дуустал дуугаа татахыг шаардав. Прокурор, би одоо нэг их удаан ярихгүй ээ гээд “Мерсо таны найз мөн үү?” хэмээн Раимоноос асууваас ‘Тийм ээ, миний анд нөхөр” гэж хариулж байна. Прокурорыг саях асуултаа надад тавихад нь Раимон руу харвал намайг тэр нүд салгахгүй ширтээд байх юм. Би “Тийм ээ” гээд хэлчихлээ. Чингэхээр прокурор иргэдийн төлөөлөгчид рүү хандан “За, харж байна уу, төрсөн эхийнхээ өнгөрсний маргааш өдөр нэн шившигтэй ужид самуунд автан, хэлэхээс ч халширмаар бузар явдлаа баллах гэж л үл ялих шалтгаанаар хүний аминд хүрсэн байна шүү дээ энэ хүн” гэсэн мэдэгдэл хийлээ.

	Прокурор суулаа. Гэтэл өмгөөлөгч арга барагдан, хоёр гараа дэлгэн өргөхөд нөмрөгийнх нь өргөн ханцуй мултран цардмал цамцных нь хуниас харагдлаа. “Ингэхэд энэ хүнийг эхийгээ оршуулсан гэж яллах гээд байгаа юм уу, аль эсвэл хүн алсных нь төлөө гэсгээн шийтгэх гээд байгаа юм уу?” гэж өмгөөлөгч дуу алдан хэллээ. Танхимд хурсан олон нирхийтэл инээв. Прокурор дахин өндийж жанчаа хэдрээд, энэ хоёр өөр үйлдлийн хооронд гайхалтай, нягт, бат нут шижим холбоо байгааг олж харахгүй гэвэл эрхэм өмгөөлөгчийн хүүхэдлэг гэнэн үгийг авах хэрэгтэй болж таарах нь ээ гэв. ‘Тийм ээ, энэ хүнийг би эхийгээ оршуулахдаа зүрх сэтгэлийнхээ гүнд нэгэнт алуурчин болчихсон явжээ гэж буруутгаж байгаа юм” хэмээн тэр хоолойгоо шахан хашхирав. Энэ үг цугларсан олны сэтгэлд сүрхий ойр тусах шиг боллоо. Өмгөөлөгч мөрөө хавчаад духанд дааварласан хөлсөө арчив. Ингэхдээ балмагдаж тэвдсэн янзтай бөгөөд юм миний хувьд базаахгүй тал руугаа эргэж байгаа юм байна даа гэдгийг мэдлээ.

	Хурал дуусав. Шүүхийн ордноос гарч шоронгийн машинд суухаар явах замд хором зуур зуны оройн үнэр хамар дэлсэж, өнгө төрх нь нүдэнд буулаа. Хамаг бие чилж зүдэрсэн хэдий ч дөрвөн дугуйт шоронгийн харанхуйгаас ямагт хайрладаг асан хотынхоо, бас аятай таатай байсан цаг мөчийнхөө танилхан анир чимээг нэгд нэгэнгүй сонслоо. Оройн нам гүмд сонин борлуулагчдын орилолдох дуун, цэцэрлэгт талбарт өдөржингөө жиргэн нисээд эцэж цуцсан шувуудын жиг чаг дуугарах, хачиртай талх зарагчдын “аваарай, аваарай” гэж хашхиран дуудах, огцом эргэлтэд хотын трамвай харуусах мэт чахрах, усан боомтод шөнийн харанхуй тэнгэрээс нөмрөөд ирж байгаа юм шиг санагддагаас өмнөхөн үеийн бүдэг бадаг чимээ авиа, энэ бүхнээр шоронд орохоос өмнө яг таг мэддэг байсан замаа там тум баримжаалж явлаа. Тийм ээ, урьд хожид энэ цаг үед би сэтгэл тэнэгэр явж дээ. Түгшүүр зовуурьгүй, элдэв зүүд үгүй амгалан нойрсоно гэдгээ мэддэг байсаан. Гэтэл юм өөрчлөгджээ. Юу гэвэл миний өмнө маргаашийн өдрөө амар тайван угтана гэх бодлоос гадна шоронгийн хаалга нээлттэй байсан юм санж. Товчоор өгүүлэхэд, зуны тэнгэрт зурайсан танил зам шөнийн амгалан нойронд төдийгүй шорон гянданд ч аваачдаг ажээ.

	 

	IV

	Ялтны ширээний араас ч өөрийнхөө тухай ярихыг сонсоход сонирхолтой. Прокурор болон өмгөөлөгчийн үгнээс үзэхэд миний талаар их ярьсан, үйлдсэн хэргээс маань илүүтэй миний тухай л ярьчихав уу даа гэсэн бодол төрсөн. Гэхдээ тэдний үгэнд нэг их ялгаа байсан уу? Өмгөөлөгч гараа дэлгэн өргөж намайг хамгаалангаа буруутгаж байсан, гэхдээ өршөөнгүйгээр. Прокурор нь болохоор гараа сарвалзуулан яллаж байсан, гэхдээ өчүүхэн ч нигүүлсэх сэтгэлгүйгээр. Ингэхэд нэг юманд би жаахан бухимДсан. Юу вэ гэвэл бодолд дарагдсан хэдий ч би байн байн тайлбар хэлэх гэхэд өмгөөлөгч “Дуугай бай, өөрт чинь л өлзийтэй” гээд хавьтуулаагүй. Нэг ёсондоо миний хэргийг надгүйгээр шүүн таслах шинжтэй нь харагдсан. Бүх юм миний оролцоогүйгээр болсон. Санаа бодлыг минь сонсолгүйгээр хувь тавиланг минь шийдэж байсан. Тэр бүх хүмүүсийн үгийг тасалж “Ямар ч атугай буруутан этгээд чинь юун хүн юм бэ? Яллагдана гэдэг чинь үдийн будаа биш шүү дээ. Надад бас өчих үг байна” гэж хааяа хааяа хэлмээр санагдсан ч хаширласных гэх үү дээ, юу ч дуугарч чадаагүй. Ингэхэд улс амьтны сониуч зан бие хүн дээр тусахаараа шалай балай болдог юм билээ. Тухайлбал прокурорын үгэнд би тэр дороо залхсан. Түүний үгнээс би хэсэг бусаг зүйл, хахир хатуугийн шинж дохио, үнэн мөнөөс ангид “бөөн айлтгал” л олж мэдээд цочирдсон, нэг ёсондоо сэтгэл айхтар сэрдхийсэн.

	Хэрэв би эндүүрээгүй бол прокурорын цаад санаа нь намайг энэ гэмт хэргийг урьдаас төлөвлөж зориудаар үйлдсэн гэж хэлэх гээд байв. Ямар ч гэсэн тэгж батлах гэж мэрийсэн. Тэр хүний хэлсэн нь: “Эрхмүүд ээ, би энэ ялт хэргийг нотолно, бүр давхар нотолно гэж мэдээрэй, эхлээд болсон явдлын нүд далдирам гэрэлд, дараа нь энэ алуурчны сэтгэлзүйг шинжиж мэдсэний дагуу олж харсан балай гэрэлд тодруулна” гэсэн. Чингээд тэр ээжийн бие барсны дараагаар болсон үйл явдлыг дахиад л тоочсон. Намайг хэнэг ч үгүй байсан, эхийнхээ хэд насалсныг хэлж мэдэхгүй байсан, маргааш өдөр нь хүүхэнтэй хамт усанд шумбасан, Фернанделийн тоглосон инээдмийн кино үзсэн, бас Мариг гэртээ дагуулж ирсэн гээд л. Юм л бол “нууц амраг” нь гээд яриад байхад нь би даруй ойлгоогүй л дээ. Миний хувьд тэр нь Мари юм шүү дээ. Ингэснээ Раимонтой уулзаж тааралдсанаас хойш үүдэн гарсан үүх түүх рүү орлоо. Прокурор уул үйл явдлыг сүрхий учир барилдлагатай толилуулж байсан гэдгийг хэлэхээс өөр яах вэ. Үг нь аргагүй л үнэмшилтэй сонстож байсан. Би Раимоны нууц амрагийг мэхлэн “ёс суртахууны хувьд сэжигтэй” тэр балмад этгээдийн гарт оруулахаар түүнтэй үгсэн хуйвалдаж захидал бичсэн болж таарав. Элсэн жалгайд Раимоны өстнүүдийг би өдөөж зодоон цохион үүсгэсэн гэнэ. Раимон шархадсан, би түүнээс гар бууг нь гуйж авсан, тэр бууг хэрэглэхээр ганцаараа эргэж явсан, мөнөөх арабыг санаатайгаар буудаж алсан, нэг буудаад хүлээзнэсэн, “нэгэнт зориглосон үйлдлээ баараггүй зүйл дуусгахын тулд” тун тайван, итгэлтэйгээр, урьдаас нарийн нягталж боловсруулсан гэлтэй дахиад дөрвөн удаа буудсан гэнэ.

	Прокурорын залган өгүүлсэн нь: “За ийм л байна даа, эрхэм ноёд оо. Би та бүхэнд энэ хүний яахын аргагүй санаатай үйлдсэн аллагын явц байдлыг тодотгож ярилаа. Зориуд хийсэн үйлдэл гэдгийг нь би цохон хэлж байна шүү. Энэ бол энгийн нэг аллага биш, бас ч нөхцөл байдал нь тэгж таарч дээ гэж та нарын үзэж болох гэнэтийн цочролоос ч үүдсэн юм биш. Энэ хүн, эрхмүүд ээ, оюун бодлоготой хүн байна шүү. Та бүхэн харсан биз дээ? Асуултад яаж хариу хэлэхээ мэдэж байна. Үгийн үнэ цэнийг мэдэж байна. Үйл ажлаа шүүн тунгаахгүйгээр хөдөлжээ гэж үзэж яагаад ч таарахгүй.”

	За яах вэ, намайг оюун бодлоготой хүн гэж тооцлоо. Гэтэл ердийн хүнд байдаг гэх эрхэм чанар яахлаараа нэгэн яллуулагчийн өөдөөс аянга цахилгаан ниргэх мэт болчихдог билээ гэдгийг ойлгосонгүй. Энэнд би их цөхөрсөн. Үгийг нь сонсох хүсэлгүй болсон. Тэгтэл “Ядахдаа гэмшиж байгаагаа хэлсэн үү, энэ хүн? Даанч үгүй шүү, эрхмүүд ээ. Мөрдөн байцаалтын үеэр энэ хүн жигшүүрт хэрэг үйлдсэндээ шаналж байгаа шинж ганц ч удаа харуулаагүй шүү” гэж хэлэх нь дуулдсан. Ингэж ярихдаа тэр над руу эргэж, чухам учир начрыг би гэдэг хүн нь ойлгож байгаа эсэхийг үл анзааран дайрч давшлангаа хуруугаар чичилж байлаа. Зарим талаар түүний зөв гэдгийг би хүлээхээс өөр аргагүй. Би үйлдсэн хэрэгтээ төдий л харамсахгүй байлаа. Тэгтэл тийм айхавтар дайрч давшилсан нь гайхалтай. Би аль нэг юманд хэзээ ч үнэн голоосоо харамсаж чаддаггүй гэдгээ түүнд чин сэтгэлээсээ, нэг ёсондоо найзархаг маягаар тайлбарлаж хэлмээр л санагдсан. Би бол өөдөөс гарч ирэх юманд, өөрөөр хэлбэл, өнөөдөр юм уу маргаашдаа эзэмдүүлсээр ирсэн хүн. Гэвч ялтны ширээнд суусан этгээд тийм өнгө аясаар хэнтэйгээ ч ярих билээ. Би найзархаг янзаар, үнэн сэтгэлийн угаас ярих эрхгүй байлаа. Чингээд прокурор миний дотоод сэтгэлийг уудалж эхлэхэд нь эрхбиш анхаарлаа хандуулах хэрэгтэй боллоо.

	Прокурорын амнаас “Мерсогийн сэтгэлийн гүн рүү шагайгаад юу ч олж харсангүй, эрхэм шүүгчид ээ” гэсэн үг гарав. “Яг үнэнийг өчихөд түүнд ямар ч зүрх сэтгэл, ямар ч хүнлэг юм байхгүй, улс амьтны зүрх сэтгэлийг гэм согогоос хаацайлдаг ёс суртахууны аль ч зарчим түүнд харш” гэж тэр ярилаа. “Мэдээжийн хэрэг, үүгээр бид бурууг Мерсод чихэх гээгүй ээ. Энэ хүний нэгэнт л олж авч чадахгүй юмыг алга байна гэж бид харуусаад ч яах юм билээ. Гэвч энд болж буй шүүх хурлын тухайд гэхлээр хүлцэмж нигүүлсэхүйгээс гарвальтай номой буянт үйл тон ч хатуухан, гэхдээ нэн эрхэм дээд, мөн чанартаа шударга ёсны буянт үйлд зайгаа тавьж өгөх хэрэгтэй байх аа. Учир юунд вэ гэвэл ийм хүнээс бидний олж харсан сэтгэлийн хоосрол нь манай нийгмийн унаж мэдэх хар ангал болно шүү дээ” гэж залгуулан өгүүллээ. Тэгээд ээждээ миний ямар хандлагатай байсныг ярилаа. Өмнө нь хэлснээ л давтлаа. Гэхдээ миний гэмт үйлдлийг ярих ахуйдаа уул сэдвээр амнаас гарсан үгнээс нь ч их нуршуу, бүр цаашаа задгайраад явчихад нь би энэ үдээс өмнийн халуунаас өөр юм мэдрэхээ нэгэнт больсон. Юутай ч прокурорыг үгээ таслан дуугаа бяцхан хураагаад дахиад аяархан, их үнэн байдлаар “Эрхэм төлөөлөгчид өө, маргааш энэ шүүх төрсөн эцгээ егүүтгэсэн, хамгийн зэвүүн муухай ялт хэргийг авч хэлэлцэнэ” гэж ярьж эхлэх хүртэл нь тийм л янзтай байсан. Түүний ярьснаар энэ хэрцгий халдлага санаанд нь багтаж өгөхгүй байгаа гэнэ. Хүмүүний шүүх эл хэргийг хатуухан залхаан цээрлүүлнэ гэсэн найдлага тавихдаа би халширч бэргэхгүй байна аа гэж тэр хэллээ. Цааш ярихдаа, энэ хэрцгий муухай гэмт хэргээс үүдсэн аймшиг ч өөрийг нь Мерсогийн мөс шиг хүйтэн сэтгэлээс төдий л илүүтэй балмагдуулж цочоогоогүй байх аа хэмээн бардамнан өгүүлэв. Юу вэ гэвэл, түүний үзэж байгаагаар эхийгээ сэтгэлийн тамаар алсан хүн эх эцэг рүүгээ үхлийн мэс далайсан этгээд лүгээ адил хүмүүний ертөнцөөс өөрийгөө тонилгодог ажээ. Ямар ч атугай эхнийх нь хоёр дахь үйлдлийнх нь замыг тавьж өгдөг, нэг ёсондоо дохио мэдүүлж, ном ёсных болгож өгдөг гэнэ.

	Прокурор дуугаа өндөрсгөн цааш өгүүлсэн нь: “Эрхмүүд ээ, ялтны ширээнд сууж буй энэ хүн маргааш өдөр уг шүүхийн авч хэлэлцэх алуурчин лугаа адил гэмт хэрэгтэн шүү дээ гэж хэлэх юм бол та бүхэн миний бодлыг дэндүү хатуу чанга хэмээн үзэхгүй гэдэгт би итгэж байна аа. Энэ хүнийг хийсэн үйлд нь таацуулан залхаан цээрлүүлэх учиртай”. Прокурор хөлс дааварласан нүүрээ арчлаа. Ингээд тэр, өөрийн хүлээсэн үүргийг хүнд бэрх хэмээгээд тийн авч уул үүргээ чанд сахин гүйцэтгэх болно гэж байна. Намайг оршин буй нийгмийнхээ гол тулгуур ёс горимыг тоодоггүй болохоор энэ нийгэмд юугаа хийх юм бэ, зүрх сэтгэлийн наад захын цочроогүй хүн нигүүлсэл эгээрээд яах юм бэ гэж мэдэгдлээ. “Энэ хүний толгойг авахыг би та нараас шаардаж байна, адбиш үнэн сэтгэлийн үүднээс үүнийг би нэхэж байна шүү. Учир юунд вэ гэвэл олон жил энэ албыг хаших хугацаанд цаазаар аваачих ял ногдуулахыг шаардах удаа над тохиолдож байсаан, гэвч зайлбаргүй, эрхэм дээд шаардлагаас үүдсэн ухамсраар, бас миний нүдэнд ердөө мангасынх мэт тусаад байгаа энэ гэмт хэрэгтний нүүрийг харахад сэтгэлд төрөх аймшгаар амаргүй үүргийнхээ хүнд бэрхийг нөхвөртэй, тэнцвэртэй, гийх гэгээтэй юм гэдгийг хэзээ ч өнөөдрийнх шиг мэдэрч явсангүй” гэж хэллээ.

	Прокурорыг суумагц нэлээд хугацаанд чив чимээгүй боллоо. Би ч яах вэ, халуунд нозоорч, гайхсандаа алмайрч гүйцжээ. Хурлын дарга хоолойгоо засаад намуухан дуугаар, нэмж хэлэх юм байна уу гэж надаас асуув. Би бослоо. Юм хэлэх хүсэл төрсөн болохоор хэдийгээр тулгамдсан ч гэсэн тэр арабыг алах бодол байгаагүй гэдгээ өчлөө. Дарга үүнийг баримт сэлтгүй нотолгоо гээд намайг өмгөөлж хамгаалах тогтолцооны учир начрыг одоо хэр нь сайн олоогүй байгаагаа хэлж, иймээс өмгөөлөгчийн үгийг сонсохоос өмнө чухам ямар сэдлэгээр уул хэргийг үйлдсэн шалтгааны нь ялтнаас өөрөөс нь нарийвчлан тодруулбал зохистой болов уу гэж хариуллаа. Би баахан будилж самууран, “Хорвоогийн нарнаас болсон юм” гээд шалавхан хэлчихлээ. Энэ үг улс амьтны доог тохууг хүргэнэ гэдгийг би таамаглаж байсан. Танхимд цугларагсад инээцгээв. Өмгөөлөгч маань мөрөө хавчихад, даруй түүнд үг хэлэх зөвшөөрөл өглөө. Гэтэл тэр, цаг багтахгүй нь ээ, хэдэн цагаар ярих юмтай, оройн хуралдаан хүртэл хойшлуулж өгнө үү гэж гуйв. Шүүх үүнийг нь зөвшөөрлөө.

	Хурал завсарласны дараа хоёр ланжгар сэнс шүүх хурлын танхимын өтгөн агаарыг мөн л зүсэн хүнгэнэж, иргэдийн төлөөлөгчдийн бяцхан бяцхан эрээн дэвүүр нэгэн аясаар дэрвэгэнэнэ. Өмгөөлөгчийн үг дуусашгүй юм шиг санагдаж байлаа. Гэвч нэг хэсэг хоромд би түүний яриаг чих тавин сонссон. Юу гэж хэлсэн бэ гэвэл “Намайг хүн алсан нь үнэн” гэлээ. Тэгснээ мөн аясаар яриагаа хөврүүлж миний тухай амнаасаа үг унагах бүрдээ “би” л гээд байх юм. Би бүр гайхшаа барлаа. Нэг харгалзагч руугаа тонгойсхийн яагаад тэгж байгаа юм бэ гэж асуулаа. Харгалзагч, дуугай бай гээд хормын дараа “Өмгөөлөгч бүр тэгдэг юм” гэж нэмж хэлэв. Намайг хэргээс мөн л холдуулж, юу ч биш болгон, нэг ёсондоо намайг орлож байгаа юм байна гэсэн бодол төрлөө. Тэртэй тэргүй би энэ танхимд болж буй юм бүхнээс асар хол байгаа шүү дээ. Ингэхэд өмгөөлөгч надад инээдтэй санагдлаа. Намайг өрөөл бусдын өдөөн хатгалга, тухиралтаар хэрэг үйлдсэн гэж хурдхан шиг дурдсан болоод миний сэтгэл санааг бас л шүүн тунгааж эхэлдэг байна шүү. Мөнөөх прокурор харин энэ өмгөөлөгчөөс хавьгүй авьяаслаг юм гээч. Өмгөөлөгчийн өгүүлсэн нь: “Би ч бас Мерсогийн сэтгэл санааг тольдсон, гэхдээ хууль сахих байгууллагын эрхэм хүндэт төлөөлөгчөөс шал өмнөөгөөр нэгэн юм олж харсан, энэ хүний сэтгэл санааг дэлгээстэй ном уншиж байгаа юм шиг олж харсан гэж хэлэх байна” гэв. Намайг шударга, цуцашгүй хөдөлмөрч, ажиллаж байсан компанидаа үнэнч зүтгэсэн, хамт олныхоо хайрыг татсан, өөр бусдын зовлонд өр зөөлөн ханддаг хүн мөн хэмээн олж харсан гэнэ ээ. Түүний үзсэнээр, би эхдээ чадах чинээгээрээ өмөг түшиг болж байсан үлгэр жишээч хөвүүн ажээ. Эцсийн бүлэгт намайг мөнгө цаасаар гачигдаад хөгшин эхийгээ арчлан сувилж дөнгөхгүй болсноос настайчуудын оромжид тушаавал аятай тухтай байна гэж найдсан юм гэлээ. “Настайчуудын оромжийг эргэлдүүлэн бөөн шуугиан дэгдээсэнд би ихээхэн гайхаж байна шүү, эрхэм иргэдийн төлөөлөгчид өө. Юу вэ гэвэл, хэрэв иймэрхүү газрын ач буян, өгөөмөр үйлийг нутлах гэх юм бол чухамдаа төр улс л энийг чинь ивээж тэтгэдэг гэж ярих ёстой байх шүү” гэж залган өгүүлэв. Гагцхүү ээжийн оршуулгын тухайд юм дуугарсангүй, үүнийг үгэндээ хийдүүлж орхиж дээ гэж би дотроо бодсон. Ингэхэд миний сэтгэл санааг уудалж хэлэлцсэн энэ урт удаан өдөр цаг, эцэс төгсгөлгүй улиг ярианаас үүдэн бүх юм булингартай усанд хаясан чулуу шиг болж, толгой ч эргэх шиг.

	Эцэст, өмгөөлөгчийг ямар нэг юм салж өгөхгүй ярих хооронд гадаа гудамжны зүгээс мөхөөлдөсний наймаачны дохио дуун шүүх хурлын танхим, хонгилыг нэвтлэн чихэнд жингэнэн сонстсоныг санаж байна. Одоо надаас нэгэнт ангижран одсон амьдралын минь дурсамж сэтгэлийг нэгмөсөн эзэмдээд авлаа, үүнд огоот шалихгүй хэр нь үнэхээрийн баяр хөөр: зуны үнэр, дассан хороолол, үдшийн тэнгэрийн өнгө, Марийн даашинз, түүний инээд. Тэгэхэд энд ингэж дэмий сүүтгэнэж байгаадаа дур гутаж ганц хүсэж байсан юм маань гэвэл даруйхан л дуусаасай, шоронгийн тасалгаандаа бушуухан очиж нойр авах юм сан гэсэн бодол. Өмгөөлөгч үгээ дуусгах гэж, түр зуур ухаан балайрснаас баларч сүйдсэн үнэнч шударга хөдөлмөрчнийг иргэдийн төлөөлөгчид үхэлд аваачих хүсэлгүй нь мэдээж гэж дуу алдан өгүүлэхийг арай ядан сонслоо. Энэ хүний үүрсэн ялыг хөнгөлөх бүхий л нөхцөл байдлыг тэд анзаарч үзүүштэй, түүнд ногдож буй хамгийн хүнд гэсгээл бол амьсгал тасран тасартлаа сэтгэлийн битүү шаналгаатай явах юм шүү дээ гэж хэлэв. Шүүгчид зөвлөлдөхөөр гарлаа. Өмгөөлөгч маань их л тамирдсан шинжтэй сандалдаа лагхийн суулаа. Чингэтэл ажил нэгтнүүд нь дөхөж очин гарыг нь барингаа “Гайхамшигтай, эрхэм минь, гайхамшигтай” гэж сайшаан өгүүлэх нь чихэнд дуулдав. Тэдний нэг надаар гэрч болгохоор “Ямар вэ дээ?” гэж асуухад нь би мундаг хэмээн санал нэгдэв. Гэхдээ миний энэ үг үнэн сэтгэлийнх биш шүү дээ, учир нь гэвэл би бүр тэнхэл тасарчихсан байсан юм.

	Ингэхэд гадаа орой болж өдрийн халуун баахан намжжээ. Гудамжны зүгээс дуулдах имээ чимээгээр сэрүүн, намуухан үдэш болж байгааг би таамаглаж байлаа. Бид энд цөмөөрөө л хүлээн сууцгаав. Харин мань бүгдийн хүлээж буй юм нь ганц надад л хамаатай юм. Би дахиад танхимд цугларагсад руу харлаа. Бүхий л юм анхны өдрийнх шиг ээ. Саарал пэнжээнхтэй сэтгүүлч, нөгөө огцом хөдөлгөөнт эхнэр хоёртой харц тулгарав. Гэтэл шүүх хурлын явцад ерөөс Мариг харцаараа эрээгүй юм байна гэсэн бодол төрлөө. Би түүнийг мартсандаа биш, олон юмтай тулгарч завсар зай гараагүйнх. Мари хүүхэн Селест, Раимон хоёрын дунд сууж байгаа харагдлаа. Тэр надад “Уухайс даа” хэмээн хэлэх мэт дохиж, хэдийгээр бяцхан түгшүүртэй царайтай ч инээмсэглэлээ. Гэтэл дотор сэтгэл минь бөглөрсөн юм шиг санагдаж инээмсэглэхэд нь хариу дохиж ч чадсангүй.

	Шүүхийнхэн эргэж ирлээ. Удаж түдэлгүй иргэдийн төлөөлөгчдөд хандсан цуврал асуулт уншлаа. “Аллагад буруутай”... “зориудын үйлдэл...” “хөнгөрүүлэх нөхцөл байдал” гэсэн үг сонстов. Иргэдийн төлөөлөгчид гарцгаан намайг нөгөөх хүлээлгийн жижиг өрөөнд авчирлаа. Өмгөөлөгч маань над руу ирж ам халан бурж гарлаа. Урьд өмнө ер харуулж байгаагүй нөхөрсөг, итгэсэн шинжээр надтай ярьсан юм даг. Бүх юм нааштай тал руугаа явж байна, намайг хэдэн жил шоронд суух юм уу эсвэл албадан хөдөлмөрт заагдан тусгаарлагдах биз гэж бодож байна гэнэ. Таагүй ял оноосон тохиолдолд уул шийдвэрийг цуцлуулах найдлага байна уу гэж асуухад минь үгүй гэж хэлэв. Түүний арга төлөвлөгөө гэвэл шүүгчдийг хатуурхахаас сэрэмжлэн ямар нэгэн санаа оноо дүгнэлт дэвшүүлэхгүй байх ёстой аж. Иймэрхүү хэргээр гарсан шүүхийн тогтоолыг баримттай үндэслэл үгүй л бол хүчингүй болгох гээд юу ч олж долоодоггүй гэж надад учирлан хэлсэн. Энэ үг над үнэхээр магадтай санагдаж санал нийллээ. Юмыг ул суурьтай нягтлан тунгаах нь зүйн дагуу явдал. Эс тэгвээс хэрэгтэй хэрэггүй бөөн цаас овоорно. Өмгөөлөгч өгүүлсэн нь: “Ямар ч нөхцөлд давж заалдаж болно л доо. Гэхдээ сэтгэлд зохистой шийдвэр гарна гэдэгт би эргэлзэхгүй байна” гэв.

	Их л удаан хүлээлээ. Минийхээр лав гурван мөч хэрийн хугацаа болсон байх. Тэгтэл хонх жингэнэлээ. Өмгөөлөгч маань “Шүүхийн дарга хариулт өгөх гэж байна. Таныг тогтоол унших болохоор л дуудна” гэж хэлээд яваад өглөө. Хаа нэгтээ хаалга түс тас дуугарах нь сонстов. Улс амьтан шатаар гүйлдэх нь ойрхон байна уу, аль эсвэл хол байна уу гэдгийг ч ялгаж чадсангүй. Дараахан нь танхимд хэн нэгэн бүдэг бадаг нэг юм унших нь дуулдав. Дахиад л хонх жингэнэхэд хажуу лоожийн хаалга нээгдэж нөгөөх ялтны сандалд намайг аваачив. Танхимд ер бусын, нэг л хачин нам гүм өмнөөс угтлаа. Мөнөөх залуу сурвалжлагч надаас нүд буруулсан нь бүр ч жигтэй санагдлаа. Марийн зүг харуулдсангүй. Үнэндээ түүнийг харж амжаагүй, ямар учиртай вэ гэвэл хурлын дарга, "Францын ард түмний нэрийн өмнөөс олон түмний талбайд толгойг чинь авна” гэж хачин өнгө аясаар надад хэлсэн юм. Хүн бүрийн нүүр царайнд нэг л янзын оёг шинж тодорч байх шиг санагдлаа. Мэдээжийн хэрэг, намайг хүндэтгэлтэйгээр харж байгаа юм биз дээ. Зэвсэгт харгалзагчид жигтэйхэн зөөлрөөд явчхав. Өмгөөлөгч гарыг минь барив. Толгойд бодогдож байгаа ч юм алга. Чингэтэл шүүхийн дарга, нэмж хэлэх зүйл байна уу гэж надаас асуусан. Би жаахан бодож байгаад “Байхгүй ээ” гэж хэлсэн. Ингээд л намайг аваад явсан даа.

	 

	V

	Би шоронгийн санваартныг хүлээн авахаас гурав дахь удаагаа татгалзлаа. Тэр хүнд хэлэх юм байхгүй, ярих ч хүсэл алга, тэртэй тэргүй би түүнтэй мөдхөн тааралдах юм чинь. Энэ үед сэтгэлийг эзэмдэж байсан цорын ганц зүйл маань гэвэл эл тээгтэй оньсолбороос мултарч болох уу үгүй юу, зайлшгүй юманд гарц бий юу гэдгийг мэдэх. Гяндангийн өрөөг минь сольсон. Тэр өрөөндөө тарвайн хэвтэж ахуйдаа ердөө тэнгэрийг л харж байна. Тэнгэрийн царайнаас өдрийг шөнө болгож хувиргадаг ягуухан замхрах өнгийг нь харж өдрийн уртыг барж байна. Толгойгоо салаавчлан хэвтэнгээ хүлээж байна. Цаазаар авхуулах болсон хүн хайр найргүй хүнд оньсолбороос мултарсан, толгойгоо авхуулахаас өмнө оргон зайлсан, шоронгийн гинжийг тас цохин гарсан жишээ байсан эсэхийг хэчнээн ч удаа эргэцүүлж бодов доо би. Чингээд алах ялын тухай яриа хөөрөөг урьд өмнө анзаарч сонсож байгаагүйдээ амаа барьж байлаа. Ийм зүйлийг сонирхууштай юм. Амьдралд юу тохиолдохыг хүн ерөөс таамагладаггүй. Улс амьтны адил сонин хэвлэлд нийтлэгдсэн мэдээ баримтыг унших нь уншиж л байсан. Гэтэл энэ тухай тусгай туурвил бүтээл байдаг л байлгүй. Даанч сониучирхан шагайж үзсэнгүй. Тийм зохиол бүтээлд зугтан зайлсан тухай зүйл гарч л таарна. Ядахдаа оньсолборын дугуй нь замдаа зогсжээ, яаж ч аргалшгүй энэ явдалд тохиолдол, аз хоёр ганц удаа ч гэсэн юмыг өөрчилжээ гэдгийг мэдээд авсан бол аштай юу. Ердөө ганцхан л удаа шүү дээ! Нэг үгээр, энэ л надад болоод явчих байсан юм. Бусдыг нь бол зүрх сэтгэл өөрөө гүйцээх сэн билээ. Сонин хэвлэлд пүүс компани ийм тийм этгээдээс өрөө нэхэж байна гэсэн мэдээ сэлт мундахгүй гардаг даа. Тоо ёсоор өрөө барагдуулчих л юм бол болох нь тэр гэдэг. Гэхдээ ийм мэдээлэл хүний ургуулан бодохуйд юу чиг нэмэрлэдэггүй. Өөр нэг юм нь юу вэ гэвэл, ор сураггүй алга болох боломж, хатуу чанга зан үйлийн цагариг дээгүүр харайн гарах, ухаан жолоогүй оргон зугтаах. Ингэж дутаах нь мөн ч их итгэл төрүүлэх биз. Уг чанартаа гарцаагүй итгэх юм нь юу байж таарах вэ гэвэл ердөө л аль нэг гудамжны буланд баригдах, нэг бол явдал дундаа хурдханаа суманд өртөх. Ингэхээр бүхий л юмыг дэнслэн бодвоос ийм хэтийдсэн юм надад харш, бүх юм миний эсрэг эргэсэн, нөгөөх хүнд оньсолбороос зайлахын арга алга.

	Хэдийгээр би хүсэл зориг дүүрэн ч ийм нүүргүй үйлтэй эвлэрч чадахгүй байлаа. Учир юу вэ гэвэл үүнийг нөхцөлдүүлсэн шүүхийн шийдвэр, эл шийдвэрийг дуудан уншсан хормоос эхэлсэн тэр зайлшгүй үйлийн дөхөн ирэхүй хоёрын хооронд мөн ч хөгийн ялгаа байлаа. Тогтоолыг хорин цагт уншсан, хэрэв арван долоон цагт уншсан бол тогтоол шал ондоо байх байсан, уул тогтоолыг хаа ч газар ялгаагүй орны цагаан хэрэгсэл сольдог хүмүүс л гаргасан, бүр францын ард түмний (герман юм уу хятад байж яагаад болохгүй билээ?) нэрийн өмнөөс хэмээх тун чиг бүрхэг ойлголтоор тунхагласан, энэ бүхэн ийм шийдвэрийг мөн ч тамтаглаж хаядаг юм байна даа гэж надад санагдсан. Гэхдээ эл тогтоолыг гаргасан агшнаас эхлэн үйлчлэл нь одоо хамаг бие махбодыг минь дарамтлагч энэ шоронгийн хана лугаа адил гарцаагүй, мэдэгдэм байсан гэдгийг хүлээн зөвшөөрөхөөс өөр яах сан билээ.

	Энэ цаг мөчид, ээж миний эцэгтэй холбогдох нэгэн явдлыг надад ярьж байсан нь санаанд орлоо. Эцгээ би мэдэхгүй юм. Би энэ хүний нарийн ширийн юмыг ээжийн ярьснаар л мэддэг гэх үү дээ. Нэг удаа аав хүн цаазлахыг харахаар явж л дээ. Тэрийг очиж үзнэ гэхээс ой нь гутаад байж. Тэгэхдээ яах вэ, явж. Буцаж ирээд өглөөжингөө огиулсан юм гэдэг. Ингэхээр эцгийн тухай надад баахан таагүй бодол төрдөг байсан. Одоо бол ухаарч байна. Аргагүй л юм. Хүнийг цаазаар аваачих шиг хявцаантай, тодорхой утгаар, үнэхээрийн анхаарал татдаг юм энэ ертөнцөд үгүй гэдгийг урьд хожид би яагаад ухаж бодож явсангүй вэ! Хэзээ нэгэн цагт би шоронгоос суллагдах юм бол хүнийг цаазлах тохиолдол бүрийг очиж үзнэ. Ийм боломж гарна гэж бодох нь шал дэмий юм л даа. Юу вэ гэвэл хар өглөөгүүр би өөрийгөө харуул хамгаалалтын гинжний цаана байна гэж, нэг ёсондоо нөгөө талд нь гарчихсан юм шиг бодоход, хүн цаазлахыг ирж үзэж байна, дараа нь огиудсаа гаргана гэж бодоход дотор сэтгэлд баяр хөөрийн бузартсан давлагаа цалгилах мэт болов. Гэхдээ энэ бол учир жанцангүй юм. Сэтгэлдээ ийм зүйлийг төсөөлж байгаа минь мөн л дэмий юм. Юу вэ гэвэл бие тэр даруй цэв мөс болж хөнжилдөө атиралдан хэвтэж байлаа. Биеэ барьж эс чадахдаа шүд юугаа хавирч ядаж байлаа.

	Гэхдээ, мэдээж, хүмүүс дандаа утга учиртай байна гэж үгүй шүү дээ. Жишээлбэл заримдаа би сэтгэлдээ шинэ шинэ хууль бодож олдог байв. Эрүүгийн ялын тогтолцоонд шинэтгэл хийдэг байлаа. Миний бодсоноор хамгийн чухаг нь хэрэгтэнд яльгүй ч атугай найдлага төрүүлэх. Тэгээд мянгаас нэгд нь л аз тохиох юм бол болоод явчих нь тэр. За, өвчтөний бодыг хөтлөх химийн найрлагатай эм бүтээе гэж саная. Тэрийг уусан өвчтөний (би өөрийгөө өвчтөнтэй жишиж ярьж байгаа юм) аравны ес нь хорвоог орхино. Нэг нөхцөл бий, юу вэ гэвэл өвчтөн тэрийгээ мэдэж байх учиртай. Нухацтай цэгнэн бодож, юмыг айвуу тайван авч үзэхэд зандалчны заазуурын тухайд гажиг нь юу вэ гэвэл итгэл найдлагын өчүүхэн төдий ч үнэр байдаггүй юм байна гэж мэдлээ. Өвчтөний үхэх нь зайлшгүй. Бүх юм яаж ч аргалах гээд нэмэргүй хатуу, хөдөлбөргүй, тогтоогдчихсон гэсэн үг. Буцах зам байж таарахгүй. Гайхамшгаар мэс нь мохох юм бол дахиад л эхэлнэ. Чингэхээр гунигтай нь юу вэ гэвэл яллуулагч мөнөөх оньсолборыг битгий л гацаасай билээ гэж хүсэхэд хүрдэг байна. Энийг би гажиг гэж хэлээд байгаа юм. Нэгэн зүйл утгаар энэ бол үнэн юм. Гэвч нөгөө нэг утгаар сүрхий яв цав ажиллагааны нууц нь тэнд байна гэдгийг би хүлээн зөвшөөрөхгүй байж болохгүй. Яллуулагч дуртай дургүй ч нөгөөх цаазлагчидтайгаа санаа нэгдэхээс өөр аргагүй. Бүх юм баараггүй л дуусгавар болоосой гэж хүсэх нь ялтанд өөрт нь хэрэгтэй юм.

	Би урьд өмнө уул явдлаар хуурмаг саналгатай явж гэдгийгээ бас хүлээн зөвшөөрөхгүй байж чадсангүй. Яагаад ч юм бэ, бүү мэд, цаазын тавцанд гишгүүрээр авирч хүрэх ёстой гэж би бодсоор ирсэн юм. 1789 оны хувьсгалаас болсон хэрэг, аа бас сургуульд яаж зааж, зургаар үзүүлж байснаас шалтгаалсан биз гэж бодож байна. Гэтэл нэгэн дуулиантай алах ялын тохиолдлоор сонинд хэвлэгдсэн гэрэл зургийг нэг өглөө харснаа санаж байна. Тэгсэн чинь ямар ч тавцан алга, машин нь ердөө л газар дээр зогсож байх юм. Тэр машин нь миний бодож байснаас бүр хавчгар нарийхан. Энийг өмнө нь мэдэхгүй байсан минь тун ч хачирхалтай. Зураг дээрх энэ машиныг юутай өө сэвгүй, нарийн, гял цал бүтээсэнд гайхал төрөв. Хүн мэдэхгүй юмаа ямагт хэтийдүүлж боддог. Гэтэл одоо би бүх юм энгүүн гэдгийг мэдэж авлаа. Юу вэ гэвэл машин чиглээд ирж буй хүнтэйгээ л адил түвшинд байдаг юм байна. Гадаа гудамжинд танил хүн рүүгээ дөхөж очиж байгаатай л адил. Нэг үгээр энэ бас л харуусалтай. Цаазын тавцан руу очих, тэнгэр өөд гарах, энд мөн хоосон санааны зууралдах юм байна аа. Тэгтэл оньсолбор энд бүхнийг няц дарж байна. Чимээгүйхэн, бүрэгхэнээр, тэгэхдээ үл ялиг ичингүйрч, сүрхий нарийн нямбай хөнөөж устгасаар буй.

	Бодол санаанаас салж өгөхгүй хоёр юм бас байлаа. Нэг нь үүр цайх, нөгөөдөх нь амь гуйх. Гэхдээ би биеэ барьж, энэ тухай бодохгүйг хичээж билээ. Тэрийн хэвтэж тэнгэрийг харан, анхаарлаа үүнд л төвлөрүүлэхийг мэрийж байлаа. Тэнгэрийн өнгө ногоовтор харагдаж байна, орой болж буйн тэмдэг. Би бас санаа бодлынхоо урсгалыг урвуулахаар хамаг хүчээ шавхаж байлаа. Зүрхээ чагнаж үзлээ. Насан туршид минь дагалдсан энэ цохилт гэв гэнэт зогсчих юм гэж санаанд ер буухгүй байсаан. Би хэзээ ч адбиш хоосон санаанд хөтлөгдөж яваагүй. Тэгэхдээ энэ зүрхний цохилт чамархайд мэдэгдэхээ болих агшныг сэтгэлдээ ургуулан бодох гэж оролдсон. Биеэ шал хэрэггүй юманд хөвчиллөө дөө. Үүр цайх, эсвэл амь гуйх сэтгэлд байн байн орж ирээд болдоггүй. Эцсийн бүлэгт, өөрийгөө албадахгүй нь хамгийн учир зүйтэй явдал юм байна гэж бодсон.

	Яг л үүрээр цаазаар авах хүмүүс ирцгээдэг, би үүнийг мэдэж байсан. Шөнөжингөө би үүр цайхыг л хүлээн өнгөрөөж байсан. Өөрийгөө гэнэт цочирдуулахад би ерөөс дургүй. Ямар нэг юм надад тохиолдлоо гэхэд би ямагт бэлэн байхыг эрхэмлэдэг. Энэ ч учраас өдөртөө үе үе унтсан болж шөнөдөө үүрийн гэгээ тэнгэрт, бас цонхонд хэзээ тусахыг тэвчээр гарган хүлээдэг байсан. Хэцүү юм нь юу вэ гэвэл тэдний ажилдаа ордог энэ бүүр түүрхэн цаг. Шөнө дунд өнгөрснөөс хойш чих тавин хүлээдэг боллоо. Урьд өмнө хэзээ ч миний чих дуулдах төдий чимээг ингэж сонор соргог хүлээн авч байгаагүй дээ. Гэвч энэ цаг хугацаанд ямар ч атугай хүний хөлийн чимээ сонсоогүй минь аз завшаантай гэх үү дээ. Азын тэнгэр нэгмөсөн хаяна гэж байдаггүй юм шүү дээ гэж ээж байнга ярьдаг сан. Шоронгийн өрөөнд, тэнгэрийн өнгө ялгарч, шинэ өдрийн гэрэл гэгээ тусахыг хараад эх минь үнэн үг хэлж байж дээ гэдгийг ухаарлаа. Хөлийн чимээ л дуулдах бол зүрх минь тэр даруй дэлбэ явах байсан биз ээ. Өчүүхэн төдий шур шур хийх чимээ гарлаа гэхэд л хаалга руу харайн очиж чихээ самбарт нь наан өөрийнхөө амьсгалыг сонсох хүртлээ ухаан сэхээгүй хүлээн зогсоход амьсгал минь нохой хахинан гаслахтай адил сөөнгөтөн дуулдахыг мэдээд айдас хүрдэг асан. Ямар ч гэсэн үнхэлцэг хагараагүй байдаг, ийнхүү дахиад хорин дөрвөн цаг хождог байсан хэрэг.

	Давж заалдах тухай санаа өдөржингөө толгойд эргэлддэг сэн. Би энэ саналгаас аль чадах юмаа гаргаж авч дөнгөсөн байх аа. Юу ч умарталгүй, бүгдийг нарийн тооцоод бодлого ухаанаасаа гайхамшигтай үр ургуулдаг байлаа. Хамгийн барагтайг нь л ямагт эхлээд тоймлож боддог байсан. Тухайлбал өршөөл гуйхад хэрэгсэхгүй болголоо гэж. “Аа тэгвэл би үхэх юм байна”. Мэдээж, бусдаас түрүүлээд. Ингэхэд, амьдрал гэдэг амьд явахдаа гол нь биш гэдгийг хэн хүнгүй мэднэ. Мөн чанартаа гуч юм уу далан насандаа ертөнцийг орхино гэдэгт нэг их ялгаа үгүй, юу ю гэвэл аль аль тохиолд нь өөр олон эр эм хүмүүс үлдэнэ биз дээ. Дараа дараагийн мянга мянган жилд ийм л байна. Энэ шиг ив илэрхий, ойлгомжтой зүйл гэж үгүй. Миний үхэх бол гарцаагүй. Гагцхүү, одоо юу, аль эсвэл хорин жилийн дараа юу гэдэгт л байгаа юм. Энэ цаг мөчид сэтгэл санааг цаагуураа үл мэдэг гонсойлгосон юм гэвэл дахиад хорин жил амьд явна гэхэд мөн л намайг сэгсрээд хаяна гэсэн бодол. Хорин жилийн дараа мөн л ийм санаа бодолд эзэмдүүлж, ийм л байр байдалтай зууралдана гэхэд энэ сэтгэлээ унтраан дарахаас өөр аргагүй. Үхэл бол зайлшгүй нь тов тодорхой, харин хэзээ, яаж гэдэг нь бага хэрэг. Чингэхлээр (энэхүү “чингэхлээр” гэдгээр амилсан санаа бодлын авцалдааг мартаж чадахгүй нь л хамгийн бэрх байсан), чингэхлээр, амь гуйхыг минь хэрэгсэхгүй болгож болно гэдэгтэй эвлэрэхгүй гээд яах вэ.

	Энэ мөчид, ердөө л энэ мөчид нэг ёсондоо би өөртөө эрх дарх эдэлж, хоёрn дахь таамналыг аль нэг байдлаар сэтгэлдээ ургуулж боддоо: Надад өршөөл үзүүлчихлээ гэж. Харамсалтай нь нүдэнд ухаангүй баярын цогийг асаасан энэ бие, булгилах цусныхаа галзуу хөөрлийг номхотгон дарахад хүрэв. Юмыг саруул ухаанаар цэгнэн бодож гэмээ нь эл дотоод дуудлагаа хазаарлан барих хэрэгтэй байлаа. Эхний таамналдаа нугарч өгөхийн үүднээс эл тухайламждаа эрхбиш дасах учиртай байлаа. Ингээд сэтгэл санаа гүйцэлдээд ирэхээр амар амгалангийн цагтай золгодог сон. Ямар ч атугай энэ дэмий хоосон юм биш.

	Чухамхүү ийм хоромд шоронгийн санваартныг хүлээн авахаас би нэгмөсөн татгалзсан. Орон дээрээ тарайн хэвтэж тэнгэрийн өнгө баахан цайвалзах шинжээр үдэш болох дөхөж дээ гэж таамагладаг байлаа. Би нэгэнт өршөөл гуйхаа огоорсон болохоор цус судсаар юутай тогтуун гүйж байгааг мэдэрдэг асан. Шоронгийн санваартантай уулзаад би яах юм бэ. Олон хоногийн туршид Мариг бодсонгүй, анх удаа тэр сэтгэлд орж ирлээ. Мари надад захидал бичихээ болиод их уджээ. Энэ орой би бодож байгаад түүнийг алах ял заагдсан хүний нууц амраг гэж явахаас залхсан биз дээ гэж өөртөө өгүүллээ. Бас өвчин туссан ч юм уу, аль эсвэл үхсэн байж болзошгүй гэсэн бодол төрөв. Юмыг яаж мэдэх вэ. Нэгэнт л хоёр бие холдож, холбож нийлүүлдэг ч юм үгүй, аль алиных нь тухай сануулж дурсуулах ч юм үгүй болохоор юу тохиолдсоныг би яахин төсөөлөх вэ. Нөгөөтээгүүр, энэ хормоос эхлэн Марийн тухай дурсамж надад хамаагүй боллоо. Үхсэн байлаа ч гэсэн сэтгэлд огоот буухгүй боллоо. Улс амьтан намайг өнгөрсний маргаашаас эхлэн мартана гэдгийг андахгүй мэдэх учир энэ зүйн дагуу юм. Хүмүүс надаар юугаа ч хийх билээ дээ. Үүнийг бодоход гаслантай гэж хэлж ч зүрхлэхгүй нь.

	Яг энэ үед шоронгийн санваартан ороод ирлээ. Би тэр хүнийг хармагцаа ялимгүй бэмбэгэнэв. Санваартан энийг ажиглаад “бүү айгтун” гэж өгүүлэв. Түүнийг би уг нь ондоо цагт орж ирдэг байсан гэж хэллээ. Найрсаг ёсоор эргэж ирж байгаа юм, нигүүлсэл эгээрсэнтэй тань огт хамаагүй гэж тэр хариулав. Өршөөл гуйхын тухайд тэр хүн юу чиг мэдэхгүй байв. Миний орон дээр сандайлж суугаад намайг хажуудаа суухыг хүсэв. Би татгалзлаа. Харин тэр жигтэйхэн амгалан дүртэй байх юм.

	Санваартан нэг хэсэг хугацаанд толгой гудайн өвдгөө тохойлдож хоёр гараа ажиглаж суулаа. Гар нь уран нарийн, шөрмөслөг агаад надад хоёр хүйхэр мэрэгч амьтан шиг санагдлаа. Хоёр гараа аяархан үрж байлаа. Толгой гудайсан хэвээр их л удаан хөдлөлгүй суусан бөгөөд би түүнийг арай л мартчихсангүй.

	Гэтэл гэнэт толгой өргөн над руу цэх ширтэж "Та яагаад надтай уулзахаас цааргалаад байгаа юм бэ дээ?” гэж асууж байна. Би, Бурханд итгэдэггүй ээ гэж хариулсан. Үүндээ намайг бүрэн дүүрэн итгэлтэй эсэхийг мэдэхийг хүссэн бөгөөд би өөрийгөө сорьж шалгах гээд яах вэ дээ гэсэн хариу хэлсэн. Надад энэ чухаг биш асуулт санагдсан. Тэгэхээр санваартан гэдрэг болж хана налав. Хоёр гараа өвдөг рүүгээ унжуулжээ. Тэр надтай ярьж байна гэсэн янзгүйгээр, заримдаа хүн өөрийгөө аль нэг юманд итгэлтэй юм шиг боддог доо, чухамдаа бол тийм биш гэж өгүүлэв. Би юу ч дуугарсангүй. Тэр намайг харж ‘Та энэ тухай юу гэж бодож байна вэ?” гэж асуулаа. Тийм байж болох юм гэж би хариулсан. Уг чанартаа би өөрт жинхэнэ хамаатай юмандаа итгэлгүй байж болох юм, харин хамаагүй юмандаа бүрэн дүүрэн итгэлтэй байсан. Тэгэхээр түүний ярьж байгаа юм надад ер пад алга.

	Санваартан надаас нүд буруулав. Нөгөө л янзаараа, надаас цөхрөнгөө барж ядахдаа ингэж ярьж байна уу даа гэж асуусан. Би огт цөхрөөгүй гэдгээ тайлбарласан. Би гагцхүү айж л байсан. Энэ бол зүй ёсных. “Бурхан танд тусална аа. Надтай таарсан тан шиг байдалтай болчихсон хүмүүс цөмөөрөө л Бурханд хандаж байсан даа” гэж тэр дуугарна билээ. Энэ бол тэдний эрх гэж би хэлсэн. Үүний сацуу тэд ингэх зав чөлөөтэй байсан нь мэдээж. Аа, би бол тусламж эгээрэхийг хүсээгүй, надад өөрт хамаагүй гэсэн юмаа эрхлэх цаг зав алга.

	Чингэхээр санваартан гараа даялан халагласан шинж мэдүүлснээ төдхөн биеэ цэх болгоод дээлийнхээ хуниасыг заслаа. Дахиад над руу хандан ярьж эхлэхдээ “найз минь” гэж дуудсан нь намайг алуулах болсонд биш, түүний бодож байгаагаар, уг чанартаа бид бултаараа л үхэлтэй учирна гэсэн санаа аж. Гэвч би түүний үгийг таслан, энэ бол адилтгах юм биш, саяын тань үг яагаад ч тайвшруулж чадахгүй гэж хэлсэн. Санваартан, “тийм л дээ” хэмээн зөвшөөрөөд “та одоо үхэхгүй юм гэхэд хожим мөнх бусыг үзүүлж л таарна, тэр цагт танд уул асуулт тулгарах л болно. Энэ аймшигт сорилтыг та яаж угтана гэж бодож байна даа?” гэв. Би энэ сорилтыг одоо яаж амдан хүлээж байгаатайгаа яг адил угтана гэж хариулсан.

	Эл үгийг сонсоод тэр босож нүд рүү эгцлэн харав. Энэ тоглоомыг би сайн мэдэх юм. Би үүгээр Эмманюэл, Селест хоёртой байнга зугаацан тоглодог сон. Тэд дандаа л эхлээд нүд буруулдаг асан. Санваартан бас уул тоглоомыг дориун мэдэж байгааг би шууд ойлгосон. Харц нь далдирахгүй аж. ‘Танд одоо ямар ч найдлага алга гэж үү? Та тэр чигээрээ үхнэ гэсэн бодолтойгоор амь тээж явна гэж үү дээ?” гэж асуухдаа ч хоолой нь мөн зангирсангүй. Би ‘Тийм ээ” гэж хариулсан.

	Ингэхээр санваартан толгой унжуулж, дахин суулаа. Намайг өрөвдөж байгаагаа хэлэв. Түүний үзэж байгаагаар хүн энийг хүлцэхийн аргагүй ажээ. Намайг ч залхааж эхлэх нь дээ гэсэн шүү юм бодогдлоо. Би зайлсхийн онигор гэгээвчний доор очиж мөрөөрөө хана түшин зогсов. Дахиад л намайг шалгаах нь чихний үзүүрт дуулдав. Дуу хоолойных нь өнгө түгшүүртэй, цөхрөнгүйг мэдээд мэгдэн сандарч гэдгийг нь ойлгон үгийг нь илүүтэй анхаарч сонслоо.

	Санваартан, амь гуйсныг тань ёсоор болгох байлгүй дээ гээд, гэхдээ намайг нүглээ үүрч явна, энэ нүглээс ангижрах хэрэгтэй юм даа хэмээн өгүүлэв. Түүний үзлээр хүмүүний шүүх бол юу ч биш, Бурханы шүүх л дээдийнх аж. Хүмүүний шүүх л намайг ялласан шүү дээ гэж хэлэхэд энэ шүүх нүглийг тань төдий л ариутгаагүй гэж хариулсан билээ. Нүгэл гэж юуг хэлээд байгааг мэдэхгүй юм, намайг буруутан л гэж зарласан, би буруутан, үүнийгээ би зохих ёсоор төлж байна, надаас өөр шалгаагаад байх юм үгүй гэж хэллээ. Ингээд түүнийг хоёр дахь удаагаа босоход энэ умгар өрөөнд хөдөлье гэвэл ердөө л босох суух хоёр л шүү дээ гэсэн бодол төрөв.

	Би доошоо ширтэв. Санваартан над руу нэг дөхсөнөө зүрхшээсэн мэт зог тусаж байна. Тэр төмөр сараалжаар тэнгэр харлаа. Чингээд өгүүлсэн нь: ‘Төөрөлдөж байна даа, хүү минь. Танаас дахиад гуйх юм байгаа л даа. Гуйж таарна аа”. “Юу гуйх гэж тэр вэ?” ‘Таныг харагтун гэж гуйхаар”. “Юу харуулах гэж?”

	Санваартан эргэн тойрноо харснаа их зүдрэнги гэмээр дуугаар: “Эндхийн чулуу бүр нь нажид зовлондоо нэвт хөлөрч байдаг гэдгийг би мэднэ. Энэ ханыг би энэлэн шаналахгүйгээр харж чаддаггүй. Ингэхэд та нарын хамгийн золгүйчүүд нь ч гэсэн энэ түнэр харанхуй хананаас тэнгэрлэг дүр төрх тодрон гарч ирэхийг харсан гэдгийг сэтгэлийнхээ гүнд би мэдэж явдаг даа. Энэ дүрийг л харагтун гэж танаас гуйж байна” гэв.

	Би ялимгүй сэргэж ирэв. Хэдэн сарын туршид энэ ханыг би харж байгаа юм, ертөнцөд энэ хананаас өөр юуг ч, хэнийг ч би илүү сайн мэдэхгүй, үгүй яах вэ, би эндээс аль нэг дүр төрх олж харах гэсэн байж болно оо, тэгвэл уул дүр нарны туяа, хүслэнгийн дөлөөр гэрэлтэж байсан юм, энэ нь Марийн царай шүү дээ, дэмий ч эл дүрийг эрж байж, одоо бол өнгөрсөн, ямар ч тохиолд энэ чулуун хананаас би юу ч гарч ирэхийг олж хараагүй гэж ярилаа.

	Санваартан намайг гунигтай шинжээр харах шиг боллоо. Би энэ агшинд ар нуруугаараа хана налсан. Гэрэл духанд тусч байлаа. Түүнийг хэдэн үг хэлэхэд нь сайн дуулсангүй. Дараа нь намайг тэвэрч болох уу гэж цочир асуусан. Би “Үгүй” гэж хариу хэлсэн. Тэр эргэж хана руу алхан алгаа хананд наалаа. “Энэ ертөнцийн амьдралыг ингэтлээ эрхэмлэдэг хүн байх нь ээ, та?” гэж амандаа бувтнав. Би юу ч дуугараагүй.

	Буруу харсан чигээрээ тэр их удаан зогссон. Түүний энд орж ирсэн нь дарамттай, яршигтай санагдаад гарч намайг амар тайван байлгаж үз гэж хэлэхээр завдтал тэр над руу эргэж хараад гэнэт омогтой мэт дуугаар “Үгүй, би танд итгэж чадахгүй байна. Нөгөө ертөнцийн амьдралыг мөрөөдөхөд хүрсэн тань мадаггүй байна” гэлээ. Тэгэлгүй яах вэ, гэхдээ энэ нь гэнэт баяжих, усанд загас мэт хурдан сэлж сурах, эсвэл аятайхан уруултай болох гэсэнтэй эгээ адил юм шүү дээ. Ердөө л адилдаа адил, годилдоо годил хоосон мөрөөдөл гэж хариулсан. Гэтэл санваартан миний үгийг таслан нөгөө ертөнцийн амьдралыг хэрхэн төсөөлж байна вэ гэж асуулаа. Тэгэхээр нь би “Энэ ертөнцийн амьдралыг эргэж дурсахын тулд тийшээ очно” гэж хашхиран өгүүллээ. Залгуулаад, одоо боллоо, залхаж гүйцлээ гэж нэмж хэлсэн. Санваартныг дахиад надтай Бурханы тухай ярих гэхэд нь би дөхөн очиж надад даанч бага цаг үлдсэн хэмээн сүүлчийн удаа тайлбарлах гэж оролдлоо. Би энэ цагаа Бурханд зориулахыг хүсээгүй. Санваартан ярианы сэдвийг өөрчлөх гэж хичээн яагаад өөрийг нь “миний эцэг” гэж дуудахгүй, “ноёнтон” гэж дуудаж байгаа юм бэ гэж асуув. Миний уур унтуу хөдөлж, түүнийг миний эцэг биш, харин намайг үзэн яддаг хүмүүстэй санаа нэгтэй гээд хэлчихлээ.

	Тэр миний мөрөн дээр гараа тавьж “Үгүй дээ, хүү минь, би тантай хамт. Харин та үүнийг ухаарч ойлгож чадахгүй, учир юунд вэ гэвэл таны санаа сохорчээ. Би таны тулд мөргөл үйлдэнэ” гэлээ.

	Тэгээд яагаад ч юм бэ, бүү мэд, ямар нэг юм дотор сэтгэлд тэсрэх шиг боллоо. Би багалзуураа тасартал бархирч, энэ эрхүүдийг харааж загнан миний тулд битгий залбирал үйлдээч гэж хүслээ. Би түүнийг заамдаад авчихсан байсан юм. Уур, баяр хоёр зэрэгцэн бие салганаад, зүрх сэтгэлд бугшсан хамаг байдгаа түүнд уудлан гаргаж хаялаа. Лам их итгэлтэй дүртэй, юунд ч эргэж хургасан шинжгүй байх юм? Гэвч тэр хүний хамаг итгэл сохор зоосны ч үнэгүй. Амьд мэнд яваадаа ч итгэлгүй, яагаад гэвэл амьдарч яваа нь үхдэл адил. Би бол харваас гуйранч, хувь тавилангүй. Гэхдээ би өөртөө итгэлтэй, бүх юманд итгэлтэй, энэ санваартнаас хамаагүй илүү итгэлтэй, амьд сэрүүндээ, одоо айсуй яваа үхэлдээ итгэлтэй. Энэ итгэлээс өөр надад юу ч үгүй. Гэхдээ энэ үнэнийг надаас хэн ч булааж авч чадахгүй. Намайг ч энэ үнэнээс бас салгаж дөнгөхгүй. Би зөв, урьд нь ч зөв байсан, хэзээ ч зөв байсан. Би энэ л маягаар амьдарчээ, өөрөөр бас амьдарч болох байсан. Энийг нь хийгээд тэрийг нь хийсэнгүй ээ. Тийм юмыг нь үйлдээд харин ийм юмыг нь барьж авсангүй ээ. Тэглээ гээд яах юм бэ? Амь амьдралынхаа бүхий л хугацаанд энэ л хормыг, энэ л үүр цайхыг хүлээж байсан юм шиг. Үүгээр зөв явсан гэдэг минь нутлагдаж байгаа юм. Яагаад бүх юм зэхий байдгийг би гайхалтай сайн мэдэж байлаа. Яагаад гэдгийг санваартан ч бас мэдэж байгаа. Миний өнгөрөөсөн учир холбогдолгүй амьдралын хугацаанд ирээдүйн минь тэртээгээс хараахан туулаагүй он жилүүдийг минь нэвтлэн далдын битүү амьсгал өмнөөс үлээж байжээ. Тэр амьсгал үнэн хэрэгтээ миний амьдарсан жилүүдэд надад ногдсон бүхнийг зам зууртаа тэгшилж хаяжээ. Өрөөл бусдын үхэл, эхийн хайр надад юу юм бэ. Тэр санваартны Бурхан, улс амьтны амьдралдаа шилж олж болох зам, сонгож авах хувь зохиол ямар пад байна, надад. Юу вэ гэвэл надад цорын ганц хувь тавилан л ногдсон. Надад ч, түүн лүгээ адил намайг ах дүүгээ гэж боддог хэдэн тэрбумаар тоологдох азтан хүмүүст ч мөн адил. Ойлгож байна уу, үгүй юу тэр, эцсийн бүлэгт? Хорвоод цөмөөрөө л азтан. Аз завшаангүй хүн гэж үгүй. Тэднийг нэг л өдөр шүүж яллана. Түүнийг ч мөн ялгаагүй. Хүн алсан этгээдийг эхийгээ оршуулахад уйлаагүй гэж ялласан, яллаагүй ямар ялгаа байна? Саламонод нохой нь эхнэрээс нь илүү ч үгүй, дутуу ч үгүй үнэ цэнтэй. Нөгөө дав дув хөдөлгөөнт эхнэр, Массонтой гэрлэсэн Парис гаралтай эмэгтэйтэй, эсвэл надтай суух хүсэлтэй байсан Маритай мөн адил буруутан. Раимоноос хавьгүй дээр Селест бүү хэл Раимон өөрөө миний нөхөр байлаа гээд яах юм бэ? Мари өнөөдөр өөр нэг Мерсод уруулаа өгч байлаа гээд яах юм бэ? Надаар шийтгүүлэгч энэ санваартан миний ирээдүйн гүнээс... ойлгож байна уу, үгүй юу. Би энэ бүхнийг хашхичин хэлж цуцсандаа амьсгал давхацсан. Гагцхүү санваартныг гараас минь нэгэнт салгаад хуягууд над руу заналхийлж давшлахад мань хүн тэднийгээ тайвшруулаад намайг хормын хугацаанд дув дуугай харж зогссон. Нүд нь нулимстай харагдсан. Тэгээд цааш эргэн алга болсон.

	Түүнийг явмагц би тайвшралыг оллоо. Их ядарснаа мэдээд орон дээрээ тэрийн унасан. Нойр авах шиг болсон. Юу вэ гэвэл тэнгэрт од гараг түгчихсэн байхад сэрсэн. Тал хээрийн чимээ имээ чихэнд сонстлоо. Шөнийн танил үнэр, газар дэлхий, давсархаг усны үнэр чамархай руу сэнгэнэж авай. Энэ нойрмог зуны гайхамшигт амгалан над руу тэнгисийн дэлсээн адил урсан орж ирж байлаа. Гэнэт харанхуй тэнгэрийн хаяа хярхагт уурын тэрэгний яндан орилон дуудах сонстлоо. Энэ дуун, одоо надад нэгэнт хамаагүй болсон ертөнцөд хагацлын дохио мэдүүлж байгаа юм. Олон сар хоног ээжийгээ бодоогүй явснаа анх удаа дурслаа. Ээж насны эцэст яагаад “гэрлэх хүн” олж авсан, амьдралаа шинээр эхэлж байгаа юм шиг яагаад тийм тоглоом сэдсэний учрыг таньчих шиг санагдлаа. Чухамхүү тэнд, хүмүүний амьдрал аяндаа бөхдөг тэрхүү оромжийн орчинд үдэш орой нь гунигтайхан амсхийж байх шиг санагддаг сан. Хадан гэр нь ойртоход өөрийгөө чөлөөтэй ч болсон юм шиг, цаашдаа ч наслах юм шиг санагдсан биз дээ, ээжид. Тэгэхээр ээжийн хойноос уйлж унжих эрх хэнбугайд ч, ямар ч хүнд байгаагүй ээ. Үгүй, би ч гэсэн цаашид амьдрахад бэлэн юм шиг. Энэ давчидсан уур хилэн намайг зовлонгоос ариутгачихсан мэт, итгэл найдвараас минь ангижруулчихсан юм шиг гараг эрхэс, одод түгсэн энэ шөнө зөөлхөн, хэнэггүй энэ ертөнцөд анх удаа өөрийгөө би өөртөө нээж өглөө. Эл ертөнц надтай гойд адилхан, яг л ахан дүүс мэт санагдахуйд би аз жаргалтай явсан, одоо ч аз жаргалтай байна хэмээн бодлоо. Бүх зүйл зүй ёсоороо л бүтээсэй, өөрийгөө би ганцаардсан юм шигээр бүү бодоосой гэсэндээ, намайг цаазаар аваачих өдөр аль болох олон хүн цуглараасай, намайг тэд жигшсэн дуугаар угтаасай билээ гэж хүсэх л үлдэх шив дээ.

	 

	

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

